
పరిచయం
రామాయణం 

ఇది సీతారాముల చరిత్ర! పరమ పవిత్రమైన చరిత్ర!! పుణ్యమైన 
చరిత్ర!!!

"రామ" అన్న  మాట చాలు. అదే అన్ని పాపాలనూ పటాపంచలు చేస్తుంది. 
మోక్షాన్ని ప్రసాదిస్తుంది. 

రాముడు పరమపావనుడు.  మానవులనే కాదు సుమా ఈ లోకంలో పుట్టిన 
అన్ని జీవాలనూ వాటి వాటి ఆపదలనుంచి గట్టెక్కించే భగవంతుడు. అందుకే 
అందరి మనస్సులలోనూ ఇప్పటికీ కొలువై ఉన్నాడు. ఎప్పటికీ ఉంటాడు. 
సీతారాములే కాదు, రామాయణంలోని అన్ని పాత్రలూ గొప్పవే. ఒకదాన్ని 
మించి మరొకటి. అవి మనకు అడుగడుగునా చక్కని దారి చూపుతాయి.  

వేదమే రామాయణంగా మారిందని పెద్దలు చెబుతారు. అందుకే 
భారతదేశంలోనే కాదు ఇండోనేషియా, థాయిలాండ్, కాంబోడియా, 
మలేషియా, వియత్నాం, లావోస్ లాంటి ఎన్నో దేశాలలో కూడా రామాయణ 
కథ ప్రచారంలో ఉంది. 

శ్రీమద్రామాయణం ప్రపంచంలోనే మొట్టమొదటి కావ్యం. ఇతిహాసం. 
మరోలా చెప్పాలంటే మహాకావ్యం.   దీనిని రాసింది వాల్మీకి మహర్షి. 
ఇతడే ఆదికవి. 

వాల్మీకి  గొప్ప కవి. మహర్షి. మంచికే మంచిదారి చూపినవాడు.  సాక్షాత్తూ  
నారద మహర్షినుంచి  రామ అనే తారక మంత్రాన్ని ఉపదేశంగా 
పొందినవాడు. 

‘రామ.. రామ..’ అంటూ వాల్మీకి తపస్సు చేశాడు. చుట్టూ చీమలు పుట్టలు 
కట్టాయి. అంతలా  తపస్సు చేశాడు మరి!  వల్మీకం అంటే పుట్ట అని అర్థం. 
వల్మీకం నుంచి పుట్టుకొచ్చిన వాడు కాబట్టి వాల్మీకి అయ్యాడు.   వాల్మీకి 
ఆశ్రమం గంగానది ఒడ్డున ఉండేది. అక్కడ వాల్మీకి ఎప్పుడూ తపస్సు 
చేసేవాడు. అలా తపస్సు చేసి చేసి మహర్షి అయ్యాడు. 

*  *  *

బాలకాండ

ఒకరోజు వాల్మీకి ఆశ్రమానికి నారదమహర్షి వచ్చాడు. అప్పుడు వాల్మీకి 
నారదమహర్షిని ఇలా అడిగాడు. 

‘మహర్షీ!  అన్ని మంచిగుణాలూ ఒకే వ్యక్తిలో ఉంటాయా? అలా ఉన్న గొప్ప 
వ్యక్తి ఎవరైనా ఈ లోకంలో ఉన్నారా? ఉంటే.. చెప్పండి.’  

నారదుడు చిరునవ్వు చిందిస్తూ అన్నాడు.

‘మహర్షీ! మీరు అడిగినట్లు అన్ని గుణాలు ఒకే వ్యక్తిలో ఉండడం కుదరదు 
గాక కుదరదు.  మహా మహా చక్రవర్తులకే ఇది సాధ్యం కాదు. ఇక మామూలు 
వాళ్ళకి ఎలా ఉంటాయి? అయినా లేకనేం? ఉన్నాడు. ఒకే ఒక్కడు ఉన్నాడు. 
అతడు మహనీయుడు. ఆ మహనీయుడి గురించి  చెబుతాను. వినండి. 

ఇక్ష్వాకు వంశంలో పుట్టాడా మహానుభావుడు.  అమ్మో! అతడు ఎంత 
బలవంతుడో చెప్పలేం. అన్ని చదువులూ అతడికి తెలుసు. అతడికి లేని 
సంపద లేదు. ఎంత గొప్ప శత్రువునైనా ఇట్టే మట్టికరిపించగలడు.  ఈ 
ప్రపంచం మొత్తాన్నీ పోషించగలడు. రక్షించనూ గలడు. 

సముద్రంలా గంభీరంగా ఉంటాడు. ధైర్యంలో హిమవంతుడు.  అతడెవరో 
కాదు; పాలసముద్రంపై పవ్వళిస్తూ ఉంటాడే.. విష్ణుమూర్తి... సాక్షాత్తూ ఆ 
శ్రీమహావిష్ణువే.. ఇదుగో ఈ మహనీయుడిగా పుట్టాడు. అతడి పేరే రాముడు. 
ఎందుకు పుట్టాడో తెలుసా?  మంచి వాళ్లను కాపాడడానికి. చెడ్డవాళ్ళను 
శిక్షించడానికి. ఇంకా వివరంగా కావాలా? వినండి.’ అని రామకథను 
సంగ్రహంగా చెప్పాడు. వాల్మీకి విన్నాడు. 

ఒళ్ళు పులకించింది వాల్మీకికి. చెప్పలేనంత ఆనందం. మనస్సు 
గంతులువేసింది. 

తరువాత..  ఒకరోజు 

వాల్మీకి గంగానది ఒడ్డుకని బయలుదేరాడు.  శిష్యుడు భరద్వాజుడూ వెంట 
ఉన్నాడు. గంగకు దగ్గరలో అక్కడే ఒక నది.  పేరు తమస. లోపలికి దిగాడు 
స్నానానికి.  

అక్కడే  ఒక చెట్టు. దానిమీద రెండు క్రౌంచ పక్షులు. సరదాగా 
ఆడుకొంటున్నాయి.  చూశాడు వాల్మీకి. అంతలోనే ఒక బాణం. రివ్వున 
దూసుకొచ్చింది. ఒక  పక్షి గుండెల్లోకి చొచ్చుకొనిపోయింది.  

దెబ్బకు పక్షి విలవిలలాడిపోయింది. పాపం! రెక్కలు టపటపా కొట్టుకొంటూ 
నేలపై పడిపోయింది. 

ఇదీ చూశాడు వాల్మీకి. మనసు ముక్కలైపోయింది. ముందు కోపం 
ముంచుకొచ్చింది. వెంటనే  శోకం. బాధ. పొంగుకొచ్చింది. ఆ బాణం 
వేసింది ఎవరో ఒక బోయవాడు. బాధలో ఉన్న వాల్మీకికి తాను ఏం 
మాట్లాడుతున్నాడో తెలియడం లేదు. అనుకోలేదు కానీ  ఆ బోయవాణ్ణి 
తిడుతున్నాడు.  					   

	 మా నిషాద! ప్రతిష్ఠ ాం త్వ మగమః శాశ్వతీః సమాః |
	 యత్ క్రౌంచమిథునా దేక మవధీః కామమోహితమ్ | |         (1-2-15)

ఓ బోయవాడా! అనవసరంగా అభం శుభం తెలియని ఈ చిన్ని పక్షిని 
బాణంతో నిర్దాక్షిణ్యంగా కొట్టి చంపావే.. దుర్మార్గుడా!  ఇంత పని చేసిన 
నువ్వు ఎంతోకాలం బతకవు. 

అలా తిట్టేశాడు కానీ తీరా చూస్తే ఈ తిట్టు చక్కగా ఒక శ్లోకంలో 
అమరిపోయి౦ది. వాల్మీకి నోటినుంచి అనుకోకుండా వచ్చిందీ  శ్లోకం. అదే 
సాహిత్యంలో  మొట్టమొదటి శ్లోకం. 

ఎందుకిలా జరిగింది?  వాల్మీకికి అయోమయం. సరిగ్గా.. అప్పుడే..  
బ్రహ్మదేవుడు ప్రత్యక్షమయ్యాడు. ఇలా అన్నాడు.  

‘వాల్మీకీ! నీ నోట వెలువడింది శ్లోకం. ఇటువంటి శ్లోకాలతోనే నువ్వు 
రాముడి కథను కావ్యంగా రచించవయ్యా. ఈ పర్వతాలూ నదులూ 
ఎంతకాలం ఈ భూమిపై ఉంటాయో అంతవరకూ  రామకథ లోకంలో 
ప్రచారంలో ఉంటుందయ్యా! ఇది నిజం.’

దీవించి వెళ్ళిపోయాడు. ఇది బ్రహ్మవాక్కు.  నారదుడు చెప్పిన రామాయణ 
కథ  వాల్మీకి మనస్సులో తిరుగుతోంది. దర్భలు పరిచాడు. పద్మాసనం 
వేశాడు.  కథ మొత్తం స్పష్టంగా మనసులో కదులుతోంది.  కావ్యం 
మొదలుపెట్టాడు. ఎంత నిష్ఠగా మొదలుపెట్టాడో అంతే నిష్ఠగా పూర్తిచేశాడు.  
24 వేల శ్లోకాలు. 500 సర్గలు. ఆరు కాండలు.  ఉత్తరకాండ కలుపుకొంటే 
ఏడు.  ఈ కావ్యానికే రామాయణము, సీతాచరితము, పౌలస్త్యవధము అని 
మూడు పేర్లు.

రామాయణాన్ని చక్కగా చదువుకోవచ్చు.  అందంగా పాటలుకట్టి 
పాడుకోనూవచ్చు.  వాల్మీకి అలా రాశాడు. కుశలవులు వాల్మీకి శిష్యులు. 
భలే పాడతారు. గానగంధర్వులు.  వారికి వాల్మీకి  రామాయణం 
నేర్పించాడు.  

కుశలవులు పాడుతున్నారు వీనులవిందుగా. ఋషులదగ్గరా సత్పురుషుల 
దగ్గరా  పాడి మెప్పించారు.  వాళ్ళు పాడుతుంటే రామాయణం కళ్ళముందు 
జరిగినట్లే ఉంటుంది.  విన్నవారంతా ఆశ్చర్యపోతున్నారు.  వాళ్ళ పాట 
ఆ నోటా ఈ నోటా ఆశ్రమం దాటింది. పల్లెలకూ పట్టణాలకూ పాకింది.

*  *  *

రాజవీథి.. కుశలవుల పాట మనోహరంగా సాగుతోంది.  రాముడు 
చూశాడు.  ముచ్చటపడ్డాడు.   స్వయంగా కుశలవుల్ని రాజప్రాసాదానికి 
తీసుకువెళ్ళాడు.  

బంగారు సింహాసనంపై రాముడు.  పక్కనే భరతలక్ష్మణశత్రుఘ్నులు.  
కుశలవులు పాట అందుకున్నారు.

‘మనువూ, సగరుడూ పుట్టిన గొప్పవంశం ఇక్ష్వాకువంశం.  ఆ వంశంలో 
పుట్టిందండీ ఈ కథ.  రామాయణం దీని పేరు.  అంతా చెబుతాం.  
మొదట్నుంచీ చెబుతాం.  వినండి! వినండి! ధర్మానికీ అర్థానికీ కామానికీ 
నిలయమైనదీ కథ.  ఈర్ష్యా, అసూయా దగ్గరికి రానివ్వకుండా వినండి.’ 
చెప్తున్నారు.

అదే వాల్మీకి రాసిన రామాయణం. 

కుశలవులు పాటలుగా పాడుతున్న రామాయణం. 

*  *  *

అనగనగా ఒక నగరం. 

పేరు అయోధ్య. కోసల దేశానికి రాజధాని.  సరయూనది ఒడ్డున ఉంది. 
సిరిసంపదలతో విలసిల్లుతోంది.  

అయోధ్యానగరం ధనధాన్యాలకు నెలవు.  దీనిని నిర్మించాడు మనువు.  
పన్నెండు యోజనాల పొడవూ, మూడు యోజనాల వెడల్పూ.  చక్కని తిన్నని 
దారులు. అందమైన తోటలు. తోటల్లో పువ్వులూ పళ్ళూ. ధనధాన్యాలూ 
సిరిసంపదలూ అన్ని శుభాలూ కలిస్తే అయోధ్య.

ఆ దేశానికి రాజు దశరథ మహారాజు. అతడు నిజంగా మహారాజే. ఆ 
రాజుకు మంత్రులు ఎనమండుగురు.  ధృష్టి, జయంతుడు, విజయుడు, 
సిద్ధార్థుడు, అర్థసాధకుడు, అశోకుడు, మంత్రపాలుడు, సుమంత్రుడు.  
వీళ్ళే రాజుకు పాలనలో వెన్నెముక.  ఆ రాజుకు ప్రజలు కన్నబిడ్డల కంటే 
ఎక్కువ. రాజ్యంలో ఆకలిదప్పికలు లేవు. చదువుకోనివారూ లేరు. అందరూ 
ధనవంతులే. గొప్పవాళ్ళే. అబద్ధం ఆడేవాళ్ళూ, తృప్తిలేనివాళ్ళూ ఒక్కరంటే 
ఒక్కరైనా మచ్చుకి కూడా కన్పించరట. అదీ ఆ రాజ్యంలోని గొప్పతనం.  
అక్కడి ప్రతిస్త్రీ ప్రతిపురుషుడూ ధర్మపరులే.  అందరూ రాజు మేలును 
కోరేవారే.

ఇంతకీ ఇతడి వంశం ఏమిటో తెలుసా? ఇక్ష్వాకువంశం. ఈ వంశంలోని 
రాజులందరూ గొప్పవాళ్ళే. ఒకరిని మించినవారు ఇంకొకరు.

సరే! దశరథమహారాజుకి ముగ్గురు భార్యలు. కౌసల్య, సుమిత్ర, కైకేయి. 
చాలాకాలంగా పాపం!  దశరథమహారాజుగారికి పిల్లలు లేరు. తన 
తర్వాత ప్రజలను రక్షించడానికి కొడుకులు లేరే! అని దశరథుడికి చింత. 
అందుకే  అశ్వమేధయాగం చేయాలనుకొన్నాడు. సుమంత్రుణ్ణి పిలిచాడు. 
ఇలా అన్నాడు.

సుమంత్రా! సుయజ్ఞుడు,  వామదేవుడు, జాబాలి,  కాశ్యపుడు, 
రాజపురోహితుడు వసిష్ఠుడూ.. ఇంకా పెద్దలందర్నీ పిలిపించు. 

మరుక్షణం అంతా వచ్చారు. తన మనసులోని మాట చెప్పాడు దశరథుడు.  
విజయోస్తు!  నీకు తప్పక కొడుకులు పుడతారు.. అని దీవించారు 
వారందరూ. 

దశరథుడు తన ముగ్గురు రాణులకూ ఈ విషయం చెప్పాడు. యజ్ఞదీక్ష 
తీసుకోమన్నాడు. వాళ్ళూ సరే నన్నారు.  

*  *  *

సరయూ నదీ తీరం 
అశ్వమేధయాగానికి అన్ని ఏర్పాట్లూ 
చ క చ కా  జ రి గి పో తు న్ నా యి .  
ఒకరోజు సుమంత్రుడు దశరథుడితో   
రాజా! పూర్వం సనత్కుమారుడు నీ 
సంతానం గురించి  ఋషులతో ఇలా 
చెప్పాడు. నేనూ విన్నాను.   చెప్తాను 
విను. అని ఇలా చెప్తున్నాడు.

కశ్యపుడు అనే ఒక మహర్షి ఉన్నాడు.  
అతడి కొడుకు విభాండకుడు.  
విభాండకుడి కొడుకు ఋష్యశృంగుడు.  ఋష్యశృంగుడికి తండ్రి తప్ప వేరే 
లోకం తెలీదు.  ఆ కాలంలోనే అంగరాజ్యానికి రోమపాదుడు రాజయ్యాడు.  

అతడు ధర్మం తప్పాడు.  అందుకే అతడి రాజ్యంలో కరవు వచ్చింది.  ఆ 
కరవు తీరాలంటే ఋష్యశృంగుడు రాజ్యంలో అడుగుపెట్టాలన్నారు అతడి 
పురోహితులు.

ఋష్యశృంగుణ్ణి నీ రాజ్యానికి రప్పించు.  నీ కూతురు శాంతను ఇచ్చి అతడికి 
పెళ్ళి చెయ్యి.  వానలు పడతాయి.  కరవు తీరిపోతుంది.  ఇదీ పురోహితుల 
సలహా.  కానీ విభాండకుడంటే అందరికీ హడలు.  ఋష్యశృంగుణ్ణి 
తీసుకువచ్చే ధైర్యం ఎవరికీ లేదు. ఎవరూ ముందుకు రాలేదు.  చివరికి 
కొందరు వేశ్యలు ముందుకొచ్చారు.   తమ ఆటపాటలతో ఋష్యశృంగుణ్ణి 
రాజ్యానికి తీసుకువచ్చారు.

ఋష్యశృంగుడు వచ్చాడు.  వస్తూ వస్తూ వర్షాన్నీ వెంటతెచ్చాడు.  
రోమపాదుడు తమ కుమార్తె శాంతనిచ్చి పెళ్ళి జరిపించాడు.  వాళ్ళిప్పుడు 
అక్కడే ఉన్నారు.  ఇదీ ఋష్యశృంగుడి కథ.  ఇదంతా నీకు ఎందుకు 
చెప్తున్నానో తెలుసా? సనత్కుమారుడు అప్పుడే చెప్పాడు -  నువ్వు ఈ 
ఋష్యశృంగుడి ద్వారా యాగం చేస్తావనీ నీకు పుత్రులు కలుగుతారనీ.  
కాబట్టి వెంటనే వెళ్ళు.  రోమపాదుణ్ణి కలుసుకో.  వాళ్ళను నీ యాగానికి 
రమ్మని ఆహ్వానించు అన్నాడు.  దశరథుడు అంగరాజ్యానికి వెళ్ళాడు.  
వాళ్ళను ఆహ్వానించాడు.

  *  *  *

యాగం మొదలయ్యింది.  ఋష్యశృంగుడే ప్రధాన ఋత్విక్కు. వసిష్ఠులవారి 
పర్యవేక్షణ. 

ఎందరో రాజులూ, మునులూ, ప్రజలూ వచ్చారు. పూజలూ దక్షిణలూ 
దానాలూ సత్కారాలూ సన్మానాలూ సంతర్పణలూ ఒకటేమిటి? అన్నీ 
యథావిధిగా జరుగుతున్నాయి.  ఎక్కడా ఏ లోటూ లేదు.  

సరయూనదికి ఉత్తరాన యజ్ఞం ప్రారంభమయ్యింది.  యజ్ఞం జరిగినన్నాళ్ళూ 
అంతటా ఆనందం, అందరిలోనూ తృప్తి.  అందరూ రాజుకు మంచి 
జరగాలని మనసారా కోరుకొంటున్నారు. యాగం చేసి గుర్రాన్ని 
విడిచిపెట్టారు.  ఏడాది గడిచింది. ఆ గుర్రం తిరిగి వచ్చింది. 

యజ్ఞం పూర్తయ్యింది.  రాజు తన మొత్తం రాజ్యాన్ని యజ్ఞం చేసిన 
ఋత్విక్కులకు దక్షిణగా (దానంగా) ఇచ్చేశాడు.  రాజా! ఈ రాజ్యాన్ని 
మేమేం చేసుకుంటాం చెప్పు?  బదులుగా ఏదో ఒకటి ఇచ్చి రాజ్యం నువ్వే 
తీసుకో.  దీనిని రక్షించేవాడివి నువ్వే అన్నారు ఋత్విక్కులు. 

అలాగే!  అన్నాడు దశరథుడు.  ఒక్కొక్కరికీ వేలసంఖ్యలో ఆవుల్నీ, కోట్లు 
విలువచేసే వెండి బంగారాల్నీ దానంగా ఇచ్చాడు.

అశ్వమేధం పూర్తయ్యింది. మరో యజ్ఞమేదైనా నాచేత చేయించమని 
దశరథుడు ఋష్యశృంగుణ్ణి వేడుకొన్నాడు. 

ఋష్యశృంగుడు సరే! అన్నాడు.  ‘పుత్రకామేష్టి’ అనే యాగం తలపెట్టాడు.  
బ్రహ్మ మొదలైన దేవతలూ, గంధర్వులూ, సిద్ధులూ, మహర్షులూ అందరూ 
ఆ యాగానికి వచ్చారు. కానీ ఎవరికీ కన్పించరు. అదృశ్యంగా ఉన్నారు.  
అక్కడే  దేవతలు బ్రహ్మదేవుడితో ఇలా అన్నారు.

బ్రహ్మదేవా! నువ్వు వరాలు ప్రసాదించావు చూడూ!  ఆ రావణుడు. 
మమ్మల్ని చంపేస్తున్నాడంటే నమ్ము.  ముల్లోకాల్నీ గడగడలాడిస్తున్నాడు.  
వాడి ఆగడాలను భరించడం మావల్ల కావడంలేదు.  నువ్వే ఏదో ఒకటి 
చెయ్యాలి.   మమ్మల్ని గట్టెక్కించాలి సుమా!.  

దానికి బ్రహ్మ- దేవతలారా! భయపడకండి.   దేవ – దానవ – యక్ష 
– రాక్షస – గంధర్వుల చేతిలో చావకూడదని మాత్రమే వాడికి  వరం 
ఉంది.  మానవుల చేతిలో చావకూడదని లేదు కదా!  కాబట్టి వాడి 
అంతానికి మానవుడే కావాలి.  నిజం.   మానవుడి చేతిలోనే మరణిస్తాడు. 
బాధపడకండి. చూస్తూ ఉండండి. అన్నాడు.  

ఇంతలో అక్కడికి విష్ణుమూర్తి వచ్చాడు.  అందరూ అతణ్ణి ఇలా ప్రార్థించారు.

నారాయణా! మా గోడు ఆలకించు.  నువ్వే మాకు దిక్కు.  దశరథుడికి 
కొడుకుగా జన్మించు.  ఈ రాక్షసుణ్ణి సంహరించు.  

విష్ణువు అభయమిచ్చి అంతర్ధానమయ్యాడు.   

పుత్రకామేష్టి బ్రహ్మాండంగా జరుగుతోంది. అగ్నిలో నేతిధారలు ధారాళంగా 
పడుతున్నాయి. అగ్ని మరింత పైపైకి ఎగిసిపడుతోంది. ఆ మంటల్లో  

యజ్ఞకుండం నుంచి ఒక దివ్యపురుషుడు వెలువడ్డాడు.  చేతిలో బంగారు 
పాత్ర.  దానికి వెండి మూత.  లోపల దివ్యపాయసం.  ఆ దివ్యపురుషుడు 
అన్నాడు దశరథుడితో –

దశరథా! నన్ను ప్రాజాపత్య పురుషుడు అంటారు.  ఇదుగో దివ్యపాయసం.   
దేవతలే చేశారు దీన్ని.  తీసుకో.  నీ భార్యలకు పంచిపెట్టు.    నీకు కొడుకులు 
పుడతారు. 

దశరథుడు పాయసపాత్ర అందుకొని దివ్యపురుషుడికి ప్రదక్షిణం చేసి  
నమస్కరించాడు.  దివ్యపురుషుడు వెళ్ళిపోయాడు.  

పాయసంతో అంతఃపురానికి వచ్చాడు దశరథుడు.  ఆ పాయసంలో సగం 
(1/2) కౌసల్యకు ఇచ్చాడు.  మిగిలిన సగంలో సగం (1/4) సుమిత్రకు 
ఇచ్చాడు.  ఆ సగంలో సగం (1/8) కైకకు ఇచ్చాడు.  ఇక మిగిలిన 
సగభాగాన్ని (1/8) మళ్ళీ సుమిత్రకే ఇచ్చాడు. 

రాణుల మనసులు ఆనందంతో నిండాయి. వాళ్ళ కడుపులు పండాయి. 
గర్భవతులయ్యారు. దశరథుడి సంబరం అంతా ఇంతా కాదు. 

సాక్షాత్తూ నారాయణుడే రాముడిగా అవతరించబోతున్న శుభవేళ. 
దేవతలతో బ్రహ్మ ఇలా అన్నాడు.  

దేవతలారా! రండి! నారాయణుడు భూలోకానికి వస్తున్నాడు.  ఇప్పుడు 
దశరథుడికి కొడుకుగా పుట్టబోతున్నాడు.  మీవంతు సాయం మీరూ 

చేయండి.  మీ మీ అంశలతో మహావీరులూ, తెలివైనవాళ్ళూ, మాయావులూ 
అయిన  వానరుల్ని సృష్టించండి.  ఇంతకుముందే నేనూ జాంబవంతుడనే 
భల్లూకవీరుణ్ణి సృష్టించాను. ఆవులిస్తుంటే హఠాత్తుగా నా నోటిలోనుంచి 
పుట్టుకొచ్చాడు. 

దేవతలూ యక్షులూ సిద్ధులూ సాధ్యులూ విద్యాధరులూ ఉరగులూ ఇలా 
అందరూ ఆ పనిలో నిమగ్నులై ఉన్నారు. 

ఇంద్రుడు వాలినీ, సూర్యుడు సుగ్రీవుణ్ణీ, బృహస్పతి తారుణ్ణీ, కుబేరుడు 
గంధమాదనుణ్ణీ, విశ్వకర్మ నలుణ్ణీ, అగ్ని నీలుణ్ణీ, అశ్వినీదేవతలు 
మైందద్వివిదులనే వానరుల్నీ, వరుణుడు సుషేణుణ్ణీ, పర్జన్యుడు శరభుణ్ణీ 
సృష్టించారు.  వేగంలో గరుత్మంతుడికి సాటి వచ్చేలా వాయుదేవుడు 
హనుమంతుణ్ణి సృష్టించాడు. 

ఇలా వేలమంది వానరవీరులు. మహాబలవంతులు.  ఒక్కొక్క వానరుడూ 
ఒక్కో మేరు పర్వతం. ఒక్కో మందర పర్వతం.  ఉత్సాహంతో ఉరకలు 
వేస్తున్నారు.  వాళ్ళ శక్తి అంతా ఇంతా కాదు.  పర్వతాలను పెళ్ళగించగలరు.  
సముద్రాల్ని కలచివేయగలరు.  భూమిని కుళ్ళగించి ఆకాశానికి ఎగరనూ 
గలరు.

*  *  *

అక్కడ పుత్రకామేష్టి కూడా పూర్తయ్యింది.  ఎక్కడి వాళ్ళక్కడికి చేరుకున్నారు.  
దశరథుడూ రాణులూ అయోధ్యకు చేరుకున్నారు.  

దశరథుడు మాత్రం కొడుకులు ఎప్పుడెప్పుడు పుడతారా అని ఆత్రుతతో 
ఎదురుచూస్తున్నాడు.  ఆ సమయం రానే వచ్చింది.  నెలలు నిండాయి.  

మొదట కౌసల్యాదేవి కడుపు పండింది.  చైత్రశుక్ల నవమి. పునర్వసు 
నక్షత్రం.  కర్కటక లగ్నం.  సూర్య, గురు, శుక్ర, అంగారక, శని గ్రహాలు 
ఉచ్చస్థానంలో ఉన్నాయి.  బృహస్పతీ చంద్రుడూ కలిసిన ముహూర్తం 
అది.  లోకానికి నాథుడు ఆ  విష్ణువే కౌసల్య కడుపున కొడుకై జన్మించాడు.  

ఆ మర్నాడు దశమి. సూర్యోదయానికి ముందు కైకేయికి భరతుడు పుట్టాడు. 
అదేరోజు సూర్యోదయం అయ్యాక సుమిత్రకు లక్ష్మణ శత్రుఘ్నులు పుట్టారు.  

ఆ సమయంలో గంధర్వులు పాటలు పాడారు. అప్సరసలు నృత్యం చేశారు. 
దేవదుందుభులు మ్రోగాయి.  ఆకాశంనుంచి పూలవాన. అయోధ్యానగరం 
నిండా ఆనందం. 

*  *  *

పన్నెండోరోజు నామకరణ మహోత్సవం
కౌసల్యా పుత్రుడికి రాముడు, కైకేయీ పుత్రుడికి భరతుడు, సుమిత్ర 
కొడుకులకు లక్ష్మణుడూ, శత్రుఘ్నుడూ అని వసిష్ఠులవారే నామకరణం 
చేశారు.

ఈ విధంగా విష్ణువే రాముడిగా, ఆదిశేషుడే లక్ష్మణుడిగా అవతరించారు. 
శంఖ చక్రాలే భరత శత్రుఘ్నులు. శ్రీమహాలక్ష్మి సీతగా అయోనిజగా 
జనక మహారాజు ఇంట్లో పెరుగుతోంది. వాయుదేవుడి అంశతో పుట్టిన 
హనుమంతుడు కిష్కింధలో ఉన్నాడు.

*  *  *

కులగురువు వసిష్ఠుడి దగ్గర రామ, భరత, లక్ష్మణ, శత్రుఘ్నులు అన్ని 
విద్యలూ నేర్చుకొంటున్నారు. 

కాలచక్రం తిరుగుతోంది.  రామ భరత లక్ష్మణ శత్రుఘ్నులు పెరిగి 
పెద్దవాళ్ళవుతున్నారు.  వేదవేదాంగాల్నీ, ధనుర్విద్యనూ అవలీలగా 
నేర్చుకొన్నారు. అన్ని నీతిశాస్త్రాలూ ఔపోసన పట్టారు.  అన్ని విద్యలలోనూ 
చక్కగా రాణిస్తున్నారు.  రాముణ్ణి చూస్తుంటే దశరథుడికే కాదు అయోధ్యలోని 
ప్రజలందరికీ చెప్పలేని ఆనందం. చంద్రుణ్ణి చూసినంత హాయి. 

లక్ష్మణుడు ఎప్పుడూ రాముడి వెంటే.  సేవలన్నీ చేస్తున్నాడు రాముడికి 
బయటి ప్రాణంలా.  రాముడూ అంతే.  తిండీ నిద్రా అన్నీ లక్ష్మణుడితోనే.  
రాముడికి లక్ష్మణుడెలాగో భరతుడికి శత్రుఘ్నుడూ అంతే.   నలుగురు 
అన్నదమ్ములూ చూడముచ్చటగా ఉన్నారు.  దశరథుడి ఆనందానికి 
అవధులు లేవు.  

నలుగురూ పెరుగుతున్నారు.  పెళ్ళీడుకి వచ్చారు.  మరింక ఆలస్యం 
దేనికి? పెళ్ళిళ్ళు చేసేయాల్సిందే అనుకున్నాడు దశరథుడు.  గురువులనూ, 

పురోహితులనూ, మంత్రులనూ, బంధువులనూ పిలిచి చర్చించాడు.  
ఇంతలో ఒక వార్త.  విశ్వామిత్రమహర్షి అక్కడికి విచ్చేస్తున్నాడు.

రాజు ఎదురువెళ్ళి మహర్షిని ఆహ్వానించాడు.  అర్చించాడు.  అన్నాడు-

మహర్షీ! నిజానికి నేనే మిమ్మల్ని వెతుక్కొంటూ రావాలి.  కానీ నా అదృష్టం. 
మీరే వచ్చారు.  ఆజ్ఞాపించండి.  ఏం చెప్పినా  చేయడానికి నేను సిద్ధం.  

దశరథుడి ఆదరణకు విశ్వామిత్రుడు పరవశించిపోయాడు.  

దశరథా! నేను ఒక యజ్ఞం చేస్తున్నాను.  అయితే ఆ యజ్ఞానికి మారీచుడు, 
సుబాహువు అనే ఇద్దరు రాక్షసులు అడ్డుతగులుతున్నారు.  రక్తాన్నీ, 
మాంసాన్నీ వర్షాలుగా కురిపిస్తూ నన్నూ, నా యాగాన్నీ అపవిత్రం 
చెయ్యాలని చూస్తున్నారు.  అందుకే నా యాగానికి రక్షణగా రాముణ్ణి 
పంపించు.  అన్నాడు.

దశరథుడికి నోట మాట రాలేదు.  పెదవులు వణుకుతున్నాయి. మాటలు 
తడబడుతున్నాయి. అయినా మెల్లగా అన్నాడు.

ముక్కుపచ్చలారని బాలుణ్ణి పంపలేను. కావాలంటే నేనే వస్తా. వీడు 
నాకు లేకలేక కలిగిన సంతానం.  పైపెచ్చు అందరిలోనూ రాముడంటేనే 
నాకు ప్రాణం. వీడి కోసం నేను ఎంత తపించానో ఎన్ని యజ్ఞాలు చేశానో 
నీకేం తెలుసు?!  ఆ మారీచ సుబాహుల సంగతి నాకు తెలుసు.  వాళ్ళు 
సామాన్యులు కారు.  సుందోపసుందుల కొడుకులు.  క్రూరులు. అయినా 
ఆ రాక్షసుల శక్తులేమిటో పూర్తిగా తెలియకుండా ఎలా?!  నేను రాముణ్ణి 
పంపనుగాక పంపను.  

విశ్వామిత్రుడు కన్నెర్రజేశాడు. భూమి దడదడలాడింది.  దేవతలు 
గడగడలాడారు.  ఇది గమనించిన వసిష్ఠుడు కలుగజేసుకొన్నాడు. 

దశరథా! విశ్వామిత్రుడు సామాన్యుడా! అన్నీ అతడే చూసుకొంటాడులే!  
నువ్వు నిర్భయంగా పంపించు.  పైగా విశ్వామిత్రుడి దగ్గర ఒక వంద 
దివ్యాస్త్రాలు ఉన్నాయి.  భృశాశ్వుడే వాటిని స్వయంగా ఈ విశ్వామిత్రుడికి 
ఇచ్చాడు.  అన్ని అస్త్రాలున్న బ్రహ్మర్షి ఈ విశ్వామిత్రుడు.  అతడే తనకు 
తానుగా వచ్చి రాముణ్ణి తీసుకెళ్తానంటున్నాడంటే ఏదో పరమార్థం ఉండి 

ఉంటుంది. పంపు! మంచిదే! అంతా మంచే జరుగుతుంది.  ఇక ఏమాత్రం 
ఆలోచించకు. అన్నాడు.

వసిష్ఠుడి మాటలు పనిచేశాయి.  దశరథుడు తేరుకున్నాడు.  ఆనందంగా 
రాముణ్ణి అప్పగించాడు.  రాముడు మునివెంట నడిచాడు. శుభసూచకంగా 
చల్లగాలి వీచింది.

మళ్ళీ పుష్పవృష్టి.  దేవదుందుభులు, శంఖధ్వనులు.

*  *  *

మహర్షి, మహర్షి వెంట రామలక్ష్మణులు.  బ్రహ్మ వెనుక అశ్వినీదేవతల్లా, 
శివుడి వెంట స్కందవిశాఖుల్లా ఉన్నారు. మూడుతలల పాములాగా ముగ్గురి 
నడకా చరచరా సాగుతోంది.  

సరయూనది.  దక్షిణతీర ప్రాంతం.  
విశ్వామిత్రుడు – రామా! అదుగో నది.  ఆచమనం చేసి త్వరగా రా! బల 
– అతిబల విద్యలను నీకు ఉపదేశిస్తాను.  అన్నాడు.  ఆచమనం చేసి వచ్చిన 
రాముడు ఆ విద్యలు స్వీకరించాడు.   ఇప్పుడు రాముడిలో దివ్య తేజస్సు.  
కొత్త కాంతి.  రాత్రికి అక్కడే విశ్రాంతి.

తెల్లవారింది.  గడ్డి పడకపై నిద్రిస్తున్నాడు రాముడు.  విశ్వామిత్రుడు 
చూశాడు.  రామా! కౌసల్యాతనయా! లేవయ్యా! దైవకార్యాలు చేసుకోవాలి 
కదా! అన్నాడు.  ఆ మేల్కొల్పుతో రామలక్ష్మణులు నిద్రలేచారు. 
కాలకృత్యాలు తీర్చుకొని సంధ్యవార్చి బయలుదేరారు.  

పరమశివుడి ఆశ్రమం కన్పించింది.  సాయంకాలం దాకా అక్కడే ఉన్నారు.  
అక్కడి మునుల ఆతిథ్యం స్వీకరించి వారు ఏర్పాటుచేసిన నావ మీద 
గంగానదిని దాటుతున్నారు రామలక్ష్మణులు గురువుతో సహా.  

దారిలో నీళ్ళ సవ్వడి.  విశ్వామిత్రుడు చెప్తున్నాడు.  అది సరయూనది.  
కైలాస శిఖరంపై మానససరోవరం ఉంది.  దానిని బ్రహ్మదేవుడు మనస్సుతో 
నిర్మించాడు.  ఇప్పుడు  జాలువారేది ఆ నదే.  సరస్సునుంచి జారింది కాబట్టే 
ఆ పేరు వచ్చింది.  ఆ నదే ఇక్కడ గంగానదిలో కలుస్తోంది.  అందుకే ఈ 
ఘోష.  ఆ నదికి నమస్కరించండి. 

రామలక్ష్మణులు నమస్కరించారు. తరువాత ఒక భయంకరమైన 
అరణ్యంలోనికి ప్రవేశించారు. అక్కడ శిథిలమైపోయిన రెండు జనపదాలు 
ఉన్నాయి. వాటిని చూపుతూ మళ్ళీ విశ్వామిత్రుడే చెప్తున్నాడు.

పూర్వం ఇంద్రుడు వృత్రాసురుణ్ణి చంపాడు. అతడికి బ్రహ్మహత్యాపాతకం 
చుట్టుకుంది.  దానివల్ల మాలిన్యం అంటుకుంది.  దానికి తోడు దాహం.  
ఆ మలాన్నీ, దాహాన్నీ తీర్చారు మహర్షులు. కలశాలతో పవిత్ర జలాలను 
తెచ్చి దేవేంద్రుడిపై కుమ్మరించి స్నానం చేయించారు.  పట్టిన మలమూ, 
దాహమూ వదిలించారు.  దానికి ఇంద్రుడు ఆనందించాడు.  ఆ రెండు 
జనపదాలకూ మలదమూ, కరూశమూ అని నామకరణం చేశాడు.  
ఒకప్పుడు ఇవి సిరిసంపదలతో తులతూగేవి.  కానీ కొంతకాలం తర్వాత 
తాటక అనే ఒక యక్షిణి ఇక్కడికి వచ్చింది. దానిది వెయ్యేనుగుల బలం. 
అది సుందుడి భార్య. తాటక కొడుకు మారీచుడు.  ఆ నీచ తాటకామారీచులే 
ఈ జనపదాలను ధ్వంసం చేసి పారేశారు.  అప్పట్నుంచీ ఆ తాటక ఇక్కడే 
ఉంటోంది.    దారినిపోయే వాళ్ళను పట్టుకొని తినేస్తోంది. మనం ఈ దారినే 
వెళ్ళాలి. రామా! నేను   చెప్పినప్పుడు నువ్వే ఆ తాటకను సంహరించాలి. 
సరేనా! అన్నాడు.  

రాముడికో సందేహం వచ్చింది.  అడిగాడు.

యక్షులకు బలం తక్కువ ఉంటుందంటారు కదా! మరి ఈ తాటకకు 
వెయ్యేనుగుల బలం ఎక్కడిది? 

విశ్వామిత్రుడు చెప్తున్నాడు.

రామా! అసలు ఈ తాటక సుకేతువు అనే యక్షుడి కూతురు.  కొడుకు 
కోసం సుకేతువు తపస్సు చేశాడు. కానీ బ్రహ్మ వరం ఇవ్వలేదు.  ఇదుగో 
వెయ్యేనుగుల బలం కల ఈ తాటకను ఇచ్చాడు. జంభుడి కొడుకు సుందుడు. 
అతడికి ఇచ్చి తాటకను పెళ్ళి చేశాడు సుకేతువు.  వీరికి మారీచుడు పుట్టాడు.  

సుందుడు అగస్త్యమహర్షి శాపం కారణంగా మరణించాడు.  దానికి తల్లీ 
కొడుకులు రెచ్చిపోయి, అగస్త్యుణ్ణి చంపబోయారు.  అప్పుడు అగస్త్యుడు  
మారీచుణ్ణి రాక్షసుడివి కమ్మనీ,   తాటకకు ఘోరమైన రూపం వస్తుందనీ 
శపించాడు.  

రామా! ఈ తాటకను నువ్వే సంహరించాలి.  స్త్రీ హత్య మహాపాతకం 
అని వెనుకంజ వెయ్యకు.  రాజు లన్నాక లోకకళ్యాణం కోసం కొన్ని కొన్ని 
తప్పవు. ఇంతకు ముందు మంథర అనే స్త్రీని ఇంద్రుడు చంపాడులే! అలాగే 
శుక్రాచార్యుడి తల్లినీ విష్ణుమూర్తి చంపాడు.  లోకాన్ని పీడించే ఇలాంటి 
స్త్రీలను చంపడం ఎంతమాత్రమూ తప్పుకాదని వాళ్ళు నిరూపించారు.

రాముడు వినయంగా ‘అలాగే’ అన్నాడు.  అలాగే చేశాడు. అల్లెత్రాడును 
బిగించాడు.  మాయలు పన్నుతోంది తాటక. శబ్దవేధిని సంధించాడు. 
ఘోరంగా యుద్ధం చేశాడు. కుప్పకూలేలా బాణంతో కొట్టాడు.  తాటక 
గిలగిలా తన్నుకుంటూ మరణించింది.  

దేవతలు జయజయ ధ్వానాలు చేశారు.  విశ్వామిత్రుడు ఆనందంతో 
రాముణ్ణి అక్కున చేర్చుకున్నాడు.  రాత్రికి ముగ్గురూ అక్కడే విశ్రమించారు.

తెల్లవారింది.  విశ్వామిత్రుడిలో ఆనందం. ఆ ఆనందంలో ఓలలాడుతూ 
తిరుగులేని కొన్ని దివ్యాస్త్రాలను రాముడికి ప్రసాదించాడు.  

మళ్ళీ గురుశిష్యుల ప్రయాణం.  ఈసారి వామనుడి ఆశ్రమం వైపు.  
విశ్వామిత్రుడు వామనుడి కథనూ వాళ్ళకు వినిపించాడు.  ఇదే సిద్ధాశ్రమం.  
నేను ఉండేది ఇక్కడే!   అయితే రాక్షసులు ఇక్కడికీ వస్తున్నారు.  ఇక్కడే.. 
నువ్వే.. ఆ రాక్షసుల్ని సంహరించాలి అని ఆశ్రమంలోనికి తీసుకువెళ్ళాడు.



17డా. అద్దంకి శ్రీనివాస్

యాగం ప్రారంభమయ్యింది.  విశ్వామిత్రుడు మౌనదీక్షలో ఉన్నాడు.  
ఎవరితోనూ మాట్లాడడు. యాగరక్షణ బాధ్యత రామలక్ష్మణులదే.  ఈ ఆరు 
రోజులూ కంటిమీద కునుకు లేదు.  రెప్పవాల్చకుండా కాపలా కాస్తున్నారు.  
విశ్వామిత్రుణ్ణీ యాగాన్నీ రక్షిస్తున్నారు.  అయిదురోజులు గడిచిపోయాయి.  

ఆరో రోజు. యాగం కొనసాగుతోంది.  ఆకాశంలో పెద్ద చప్పుడు.  నల్లని 
మబ్బులు ఆకాశాన్ని కమ్మేశాయా అన్నట్లు రెండు నల్లని ఆకారాలు.  
భీకరంగా ఉన్నాయవి.  వాళ్ళే మారీచ సుబాహులు.  మందీ మార్బలంతో 
వచ్చారు.  వస్తూనే నెత్తుటివాన కురిపించారు.  అది యజ్ఞశాలచుట్టూ 
పడింది.  

లక్ష్మణా! చూడు.  వాళ్ళని ఎలా పడగొడతానో! అంటూ రాముడు 
శీతేషువును సంధించి మానవాస్త్రంగా అభిమంత్రించి మరీకొట్టాడు.  అది 
మారీచుడి గుండెల్లో తగిలింది.  దెబ్బకు మూర్ఛపోయాడు. వందయోజనాల 
దూరంలో ఎగిరి సముద్రంలో పడ్డాడు.   సుబాహుడిపై ఆగ్నేయాస్త్రం, తక్కిన 
రాక్షసులపై వాయవ్యాస్త్రం పటాపటా వేశాడు.  ఒక్క రాక్షసుడూ మిగల్లేదు.  
మునుల్లో ఆనందం.  

రాముడు గురువాక్కును నెరవేర్చాడు. అంటే అటు తండ్రి ఇచ్చిన మాటనూ,  
గురువుకు తాను ఇచ్చిన మాటనూ నిలబెట్టాడు. అక్కణ్ణుంచి వాళ్ళ 
ప్రయాణం మిథిలానగరానికి. కొందరు మునులూ వెంట వస్తున్నారు.   

‘అక్కడ ఒక అద్భుతమైన విల్లు ఉందిట.  దాని బలం అపారం.  అది 
దైవదత్తం.  దానిని ఎక్కుపెట్టగల వాడెవ్వడూ ఇప్పటివరకూ లేడు.  అందుకే! 
రామా! నువ్వు మాతో రావాలి.  ఆ విల్లును చూడాలి’ అన్నారు మునులు.  
అంతా బయలుదేరారు.  

సాయంకాలం అయ్యింది.  అది వసువు పరిపాలించే ప్రాంతం.  అక్కడే 
విశ్రాంతి తీసుకున్నారంతా.  అది విశ్వామిత్రుడి తాతలు ఏలిన ప్రాంతం.  
దానిగురించీ తన తాతతండ్రుల చరిత్ర గురించీ విపులంగా చెప్పాడు 
విశ్వామిత్రుడు.  బాగా పొద్దుపోయింది.   నిద్రకు ఉపక్రమించారు.  

తెల్లవారింది.  సంధ్యావందనాలు ముగిశాయి.  మళ్ళీ నడక మొదలయ్యింది.  

మధ్యాహ్నం అయ్యింది.  అప్పటికి గంగాతీరాన్ని చేరుకున్నారు.  అక్కడ 
విశ్వామిత్రుడు గంగానది ఎలా పుట్టిందీ ఎలా ప్రవహించిందీ సవివరంగా 
చెప్పాడు.  ఆ తర్వాత సగరుడి కథ చెప్పటం మొదలుపెట్టాడు.  అదే 
గంగావతరణ గాథ.

సగరుడు ఇక్ష్వాకువంశ చక్రవర్తి.  అశ్వమేధయాగం చేసి గుర్రాన్ని 
విడిచి పెట్టాడు. దాన్ని  ఇంద్రుడు అపహరించాడు.  ఆ యాగాశ్వాన్ని 
కాపాడవలసిన బాధ్యత అంశుమంతుడిది.  ఇతడు సగరుడి మనుమడు.  
అశ్వం అపహరణకు గురికావడం రాజ్యానికి మంచిదికాదు. దాన్ని 
ఎలాగైనా వెదికి తీసుకురమ్మని తన కొడుకుల్ని పంపాడు సగరుడు. వాళ్ళు 
ఒకరా ఇద్దరా! అరవైవేలమంది. వెళ్ళారు. వెదికారు. భూమిమీద ఎక్కడా 
గుర్రం జాడ లేదు. భూమి అడుగున ఉందేమోనని భూమిని తవ్వడం 
మొదలుపెట్టారు.  అలా పాతాళానికి వెళ్ళారు.  అక్కడ కపిలరూపంలో 
ఉన్నాడు వాసుదేవుడు.  తపస్సు చేసుకొంటున్నాడు.  అక్కడే ఈ అశ్వమూ 
ఉంది.  అది చూశారు సగరుడి కొడుకులు. కపిలుడే దొంగ అనుకొన్నారు. 
అతడిపైకి దూకారు.  కపిలమహర్షికి కోపం వచ్చింది.  కళ్ళు తెరిచాడు.  
అంతే! వాళ్ళు భస్మమైపోయారు.  

ఎంతకీ కొడుకులు రాకపోయేసరికి సగరుడు తన మనుమడైన 
అంశుమంతుణ్ణి పంపాడు.  అతడు తన తండ్రులు వెళ్ళిన దారిలో 
వెతుక్కుంటూ వెళ్ళాడు. చివరికి పాతాళంలో బూడిదకుప్పలుగా పడి ఉన్న 
తన తండ్రుల్ని చూశాడు.  అక్కడే యాగాశ్వమూ ఉంది.  

సగరపుత్రుల తల్లి సుమతి.  ఈమె గరుత్మంతుడి చెల్లెలు.  అందువల్ల 
సగరపుత్రుల మేనమామ గరుత్మంతుడు. అతడే జరిగినదంతా 
అంశుమంతుడికి చెప్పాడు.  అంశుమంతుడు బాధపడ్డాడు. ఆ అశ్వాన్ని 
తీసుకొని వెళ్ళిపోయాడు.  

సగరుడు మొత్తానికి ఎలాగో యాగం పూర్తిచేశాడు. ముప్ఫైవేలసంవత్సరాలు 
పరిపాలనచేసి చివరికి స్వర్గస్థుడయ్యాడు. 

సగరుడి తరువాత అంశుమంతుడు రాజు అయ్యాడు. అతడికి దిలీపుడు అనే 
కుమారుడు జన్మించాడు. దిలీపుడికి రాజ్యం అప్పగించి అంశుమంతుడు 
హిమాలయాలకు వెళ్ళిపోయాడు. ముప్ఫైరెండువేల సంవత్సరాలు తపస్సు 
చేసి సిద్ధిని పొందాడు.

తాతల కథ తెలుసుకొన్నాడు దిలీపుడు.  ఏం చెయ్యాలా? ఎలా చెయ్యాలా? 
అని ఆలోచిస్తున్నాడు. కాలం గడుస్తోంది. కొంతకాలానికి దిలీపుడికి 
పరమ ధార్మికుడైన భగీరథుడు జన్మించాడు. ఇతడు తన తాతలను 
తరింపజేయడానికి కంకణం కట్టుకొన్నాడు.

భగీరథుడు బ్రహ్మ గురించి తపస్సుచేశాడు. బ్రహ్మ ప్రత్యక్షం అయ్యాడు. 
గంగను భూమిమీదకు రప్పించమన్నాడు భగీరథుడు.  అనుగ్రహిస్తున్నాను.  
అయితే గంగ భూమ్మీదకు వస్తే దానిని భరించగలవా డెవడున్నాడు? 
అందుకే నువ్వు శివుణ్ణి ఒప్పించు అన్నాడు బ్రహ్మ. 

మళ్ళీ శివుడిగురించి తపస్సుచేశాడు భగీరథుడు. అతడినీ మెప్పించాడు.  
గంగను శిరస్సుపై ధరించడానికి శివుడు ఒప్పుకున్నాడు.  

గంగ శివుడి తలపైకి దూకింది.  శివుణ్ ణి  కూడా పాతాళానికి 
తోసుకుపోదామనుకుంది.  శివుడది గ్రహించాడు.  తన జటాజూటాన్ని 
గుహలా చేసి బిగించాడు.  

గంగను విడిచిపెట్టమని భగీరథుడు తపస్సు చేశాడు. మెచ్చిన శివుడు 
గంగను విడిచిపెట్టాడు.  అది ఏడు పాయలుగా విడివడింది.  హ్లాదిని, 
పావని, నళిని అనే మూడూ తూర్పువైపు; సీత, సుచక్షువు, సింధువు అనే 
మరో మూడూ ఉత్తరంవైపు;  మిగిలిన ఒకపాయ భగీరథుడి వెంటా 
నడిచాయి.

ముందు భగీరథుడు. ఆ వెనుక గంగ.  ఆ గంగ వెనుక సకల దేవతలూ, 
అప్సరసలూ అందరూ నడుస్తున్నారు.  

దారిలోనే ఉంది జహ్నుమహర్షి యజ్ఞవాటిక.  దానినీ ముంచెత్తింది గంగ.  
మహర్షి కోపించాడు.  గంగాజలం మొత్తాన్నీ తాగేశాడు.  దేవతలూ 
మునులూ ప్రార్థించారు. చెవుల్లోంచి విడిచిపెట్టాడు ముని.  అప్పటినుండీ 
గంగకు జాహ్నవి అనే పేరూ వచ్చింది.  

అలా చివరికి గంగ పాతాళం దాకా ప్రవహించింది.  సగరపుత్రులు తవ్విన 
సొరంగంలోనికీ ప్రవహించింది.  అదే సాగరం అయ్యింది.  

సగరపుత్రుల పాపం వీగిపోయింది. అందరూ స్వర్గానికి వెళ్ళారు.  అప్పుడు 
బ్రహ్మ ప్రత్యక్షమై భగీరథుడితో  

భగీరథా! ఇకనుంచీ ఈమె నీ కుమార్తె.  పేరు భాగీరథి.  ఆకాశం, భూమి, 
పాతాళాలలో ప్రవహించడం వల్ల త్రిపథగ అయ్యింది.  అని వెళ్ళిపోయాడు 
బ్రహ్మ. విశ్వామిత్రుడు చెప్పడం  ముగించాడు.  

తర్వాత రోజు విశ్వామిత్రుడు రామలక్ష్మణులకు క్షీరసాగరమథనం, 
దేవదానవుల యుద్ధం, గర్భవతి అయిన దితికి ఇంద్రుడు సేవ చేయడం 
మొదలైన కథలను వివరంగా చెప్పాడు.

మరోరోజు గడిచింది.  వాళ్ళందరూ మిథిలానగరం చేరుకుంటున్నారు.  
దగ్గరలోనే ఉంది గౌతమమహర్షి ఆశ్రమం.  

ఈ ఆశ్రమంలోనే గౌతముడు అనేక సంవత్సరాలు తపస్సు చేశాడు.  అతడి 
భార్య అహల్య.  అహల్యా వృత్తాంతాన్నీ విశ్వామిత్రుడు  చెప్పాడు.  గౌతముడి 
శాపంవల్ల ఇంతకాలమూ ఎవరికీ కన్పించకుండా అక్కడే ఉంది అహల్య. 

రాముడి దర్శనంతో శాపం పోయింది. అప్పుడే అక్కడికి వచ్చిన గౌతముడు 
అహల్యను  స్వీకరించాడు.

మళ్ళీ ప్రయాణం సాగింది. అదుగో! జనకమహారాజుగారి యజ్ఞవాటిక.  

జనకుడు ఎదురు వచ్చి వీరికి స్వాగతం పలికాడు.  అక్కడే గౌతముడి 
కొడుకు శతానందుడూ కలిశాడు.  రాముణ్ణి చూడగానే అతడి హృదయం 
ఉప్పొంగింది.  

శతానందుడే విశ్వామిత్రుడి గొప్పదనం చెప్పడం మొదలుపెట్టాడు.  

శ్రీరామా! ఈ విశ్వామిత్రుడు సకల శాస్త్ర కోవిదుడు.  తండ్రి  గాధి.  
తాత  కుశనాభుడు.  ఒకసారి తన సైన్యంతో భూప్రదక్షిణం చేస్తూ 
వసిష్ఠమహర్షి ఆశ్రమానికి వచ్చాడు విశ్వామిత్రుడు.  వసిష్ఠుడి దగ్గర  శబల 
అనే హోమధేనువు ఉంది. దాని మహిమవల్ల అడిగినవారికి అడిగినవి 
లేదనకుండా వండి వడ్డించాడు వసిష్ఠుడు. ఆశ్చర్యపోయాడు గాధేయుడు. 
ఆ ఆవును తనకిచ్చేయమన్నాడు.  ఇవ్వలేనన్నాడు వసిష్ఠుడు.  బలవంతంగా 
ఎత్తుకుపోవాలని చూశాడు విశ్వామిత్రుడు.  కానీ ఆ ధేనువు విశ్వామిత్రుడి 
సైన్యాన్ని తుత్తునియలు చేసింది.  

అవమానభారంతో  విశ్వామిత్రుడు శివుడి గురించి ఘోరతపస్సు చేసి 
అస్త్రాల్ని పొందాడు.  వసిష్ఠుడిపై దండెత్తాడు.  కానీ వసిష్ఠుడు బ్రహ్మర్షి. 
అతడి శక్తి ముందు నిలవలేకపోయాడు విశ్వామిత్రుడు.  అందుకే తానూ  
బ్రహ్మర్షి కావాలనుకొన్నాడు. మళ్ళీ తపస్సు చేశాడు.  ఇంతలో త్రిశంకుడు 
అనే ఒక ఇక్ష్వాకువంశ రాజు బొందితోనే స్వర్గానికి వెళ్ళాలనుకొన్నాడు. తన 
కోరికను వసిష్ఠుడికి చెప్పాడు. అది కుదరని పని అన్నాడు వసిష్ఠుడు.  చివరికి 
త్రిశంకుడు ఇదుగో ఈ విశ్వామిత్రుణ్ణి ఆశ్రయించాడు.  విశ్వామిత్రుడు 
త్రిశంకుడి కోరిక తీర్చేందుకు ఒప్పుకున్నాడు.  తన తపశ్శక్తితో త్రిశంకుణ్ణి 
స్వర్గానికి పంపాడు. గురువుల శాపం కారణంగా త్రిశంకుడి శ్రేయస్సులు  
నశించిపోయాయి. అందుకే ఇంద్రుడు స్వర్గంలోనికి రానివ్వలేదు. కిందికి 
తోసివేశాడు.  విశ్వామిత్రుడు తన తపశ్శక్తితో త్రిశంకుణ్ణి ఆకాశంలోనే 
నిలిపి త్రిశంకుస్వర్గాన్ని సృష్టించాడు.  ఇలా మొదట తన తపశ్శక్తిని వృథాగా 
ఖర్చుచేసినా, మధ్యలో కొన్ని సంవత్సరాలు మేనకతో గడిపినా చివరికి 

ఘోరతపస్సుచేసి బ్రహ్మర్షి పదవిని పొందాడు.  ఇదీ విశ్వామిత్రుడి ఘనత.   
చెప్పాడు శతానందుడు.

తరువాత రోజు అందరూ జనకుడి ఇంటికి వెళ్ళారు.  రామలక్ష్మణులు శివుడి 
విల్లు చూశారు.  జనకుడు రామలక్ష్మణులతో..  

ఈ విల్లు చాలా మహిమ గలది.  పూర్వం దక్షయజ్ఞాన్ని ధ్వంసం చేసిన 
సందర్భంలో రుద్రుడు అవలీలగా ఎత్తిన విల్లు ఇది.  ఆ రుద్రుడు దీన్ని 
దేవతలకు ఇచ్చాడు. దేవతలు మా వంశ చక్రవర్తి దేవరాతుడికి న్యాసంగా 
ఇచ్చారు.  అదలా ఉంచండి.

కొన్నేళ్ళక్రితం నేను యాగభూమి దున్నుతున్నాను.  అప్పుడు నాకొక 
ఆడపిల్ల దొరికింది.  ఆమెకు సీత అని పేరు పెట్టుకొని అల్లారుముద్దుగా 
పెంచుతున్నాం.  ఈ శివధనువు ఎక్కుపెట్టినవాడికే సీత భార్య కావాలని 
నిశ్చయించాం.  ఎందరో ప్రయత్నించారు. ధనువు ఎత్తలేకపోయారు.  
కనీసం కదపనైనా కదపలేకపోయారు అని చెప్పాడు.  

ఆ ధనువు పెట్టిన పెట్టెను అయిదువేలమంది హేమాహేమీలు అతికష్టం 
మీద మోసుకొని  యజ్ఞవాటికకు తెచ్చారు. ధనుస్సు చూశాడు రాముడు. 
ఎక్కుపెట్టేందుకు ప్రయత్నిస్తానన్నాడు.  సరేనన్నాడు విశ్వామిత్రుడు.  
తాకాడు. అంతా చూస్తున్నారు.  ఉత్కంఠ.  రాముడు ఆ విల్లును 
విలాసంగా పట్టుకొన్నాడు. అవలీలగా పైకి ఎత్తాడు.  నిలబెట్టాడు. అల్లె 
త్రాడు తగిలించాడు. అంతే! ఆ విల్లు ఫెళఫెళమంటూ విరిగిపోయింది.  
ఇదంతా  రెప్పపాటుకాలంలోనే జరిగిపోయింది. విశ్వామిత్రుడు, జనకుడు, 
రామలక్ష్మణులు తప్ప తక్కినవారంతా మూర్ఛపోయారు.  జనకుడు 
పులకించి పోయాడు.  

అయోధ్యకు వర్తమానం వెళ్ళింది. వసిష్ఠుడితో సహా అందరూ వచ్చారు. 
మిథిల అయోధ్య అయ్యింది. కన్నుల పండుగగా రాముడికీ సీతకీ - 
లక్ష్మణుడికీ ఊర్మిళకూ పెళ్ళి.  జనకమహారాజు తమ్ముడు కుశధ్వజుడు. 
అతడి కుమార్తెలు - మాండవి, శ్రుతకీర్తి.  ఈ ముహూర్తానికే భరతుడికి 
మాండవితోనూ, శత్రుఘ్నుడికి శ్రుతకీర్తితోనూ పాణిగ్రహణం జరిపించారు.  

ఆకాశం నుండి పుష్పవృష్టి కురిసింది. దేవదుందుభులు మ్రోగాయి. 
వాద్యఘోషలు మిన్నంటాయి. అప్సరసల నాట్యం. గంధర్వుల గానం. 
లోకమంతా ఆనందమే ఆనందం.

*  *  *

మర్నాడు, పెళ్ళి కోలాహలం సద్దుమణిగింది. ఎక్కడివారు అక్కడికి 
వెళ్తున్నారు.  

దశరథుడూ పుత్రులతో సమస్త పరివారంతో అయోధ్యకు బయలుదేరాడు. 
దారిలో ఏవో అపశకునాలు.  పెనుగాలి వీచింది.  సూర్యుడు మసకబారాడు.  
భూమి కంపిస్తోంది.  చెట్లు కూలుతున్నాయి.  సైన్యం మట్టిగొట్టుకుపోయింది.  
కారణం మహా పరాక్రమవంతుడూ  తపస్వీ అయిన పరశురాముడు. 
వస్తున్నాడు.  వస్తూనే రాముణ్ణి చూసి 

‘దాశరథీ! నీ గురించి అంతా విన్నాను.  శివధనువు ఎక్కుపెట్టావట! ఏదీ  
ఈ విల్లు ఎక్కుపెట్టు చూద్దాం అన్నాడు.  అది హరివిల్లు.   ఎక్కుపెడితేనే 
నేను నీతో యుద్ధం చేస్తాను సుమా!.  ఊ... కానీ...’ రెచ్చగొట్టాడు.  

రాముడికి కోపం వచ్చింది. విల్లు తీసుకొన్నాడు. చిటికెలో ఎక్కుపెట్టాడు.  
ఆ విల్లు ఎక్కుపెట్టగలిగినవాడు శ్రీమహావిష్ణువు ఒక్కడే.  రాముడు 
ఎక్కుపెట్టాడంటే.. ఏమిటి అర్థం? గ్రహించాడు పరశురాముడు. రామా! 
నువ్వే శ్రీమహావిష్ణువు నేను తెలుసుకున్నాను.  స్వస్తి!  మహేంద్రగిరికి 
వెళ్ళిపోతున్నాను అని నిష్క్రమించాడు.

అందరూ అయోధ్య చేరుకొన్నారు. కొత్త దంపతులకు మంగళహారతి 
పట్టారు. ఇంట్లోకి తీసుకువెళ్ళారు.  అంతా సుఖంగా ఉన్నారు. కొన్నాళ్ళ 
తర్వాత  భరతుడు దశరథుడి అనుమతితో శత్రుఘ్నుణ్ణి వెంటబెట్టుకొని 
మేనమామ యుధాజిత్తు ఇంటికి వెళ్ళాడు.  రామలక్ష్మణులిద్దరూ తండ్రి 
సేవలో తరిస్తున్నారు. సీతారాములకు ఒకరంటే ఒకరికి చెప్పలేనంత ప్రేమ.  
అన్యోన్యంగా ఉన్నారు.  కాలం గడిచిపోతోంది.

* * *

అయోధ్యాకాండ

రామలక్ష్మణులు అయోధ్యలో. తండ్రిగారి దగ్గర. చింతన్నదే లేకుండా 
కాలం గడుస్తోంది. 

అక్కడ భరతశత్రుఘ్నులు. తాతగారింట్లో గారాబంగా కులాసాగా ఉన్నారు. 

దశరథుడికి రాముడిపై ప్రేమ రోజురోజుకీ అంతకంతకూ ఎక్కువై 
పోతోంది. రాముడు బలవంతుడు. కానీ గర్వం ఏకోశానా లేదు. అబద్ధం 
ఆడడు. అందరినీ అలరింప జేస్తున్నాడు. అస్సలు కోపమే ఉండదు. 
దీనులంటే వల్లమాలిన దయ. ధర్మం తెలిసి నడుచుకుంటాడు. నిగ్రహమా? 
కావలసినంత.  అంతెందుకు? ఒక్క మాటలో చెప్పాలంటే తండ్రిని మించిన 
కొడుకు.   అందరి మనసులనూ ఆకట్టుకొంటున్నాడు.

రాముడికీ ప్రజలకూ మధ్య ప్రేమాభిమానాలు పెరిగాయి. దశరథుడు అది 
గమనించాడు. అతడికో మెరుపులాంటి ఆలోచన వచ్చింది. తాను బ్రతికి 
ఉండగానే రాముడికి పట్టాభిషేకం చేస్తే.  చేసెయ్యాలనుకొన్నాడు. 

అందరినీ పిలిచి చర్చించాడు. సభాసదులలో ఆనందం.  పట్టాభిషేకానికి 
రాముడు  తగినవాడన్నారు. అతడి గుణాలను అందరూ ఆనందంగా 
పొగుడుతున్నారు.  ఆ శుభముహూర్తం ఎప్పుడు వస్తుందా!  కన్నుల 
పండుగగా చూద్దామా!!! అని ఒకటే తహతహ. ఈ శుభవార్త కౌసల్య 
చెవిలోనూ పడింది. ఆమె ఎంతగానో ఆనందించింది. 

దశరథుడి సంబరం చూడాలి. వసిష్ఠ వామదేవులవైపు చూశాడు. ఈ 
చైత్రమాసంలోనే రామ పట్టాభిషేకం. ఏర్పాట్లు చూడండి అన్నాడు. 
అనుకొన్నదే తడవు. ఏర్పాట్లు చకచకా సాగుతున్నాయి. 

అంతలో రాముడు వచ్చాడు. తండ్రిగారి కాళ్ళకు నమస్కరించాడు. 

ఆప్యాయంగా రాముణ్ణి లేవనెత్తి గట్టిగా కౌగిలించుకొన్నాడు దశరథుడు. 
మణులు పొదిగిన బంగారు సింహాసనంపై కూర్చోబెట్టాడు. అప్పుడు 
రాముడు మేరు శిఖరంపై సూర్యుడిలా  శరత్కాల ఆకాశంలోని చంద్రుడిలా 
ఉన్నాడు. అలా ఉన్న రాముణ్ణి  చూశాడు దశరథుడు. అచ్చం తనలాగే 
ఉన్నాడు. 

రామా!  నువ్వు నా పెద్ద కొడుకువి.  ఉత్తముడివి. నీ గుణాలకు మెచ్చారు 
ప్రజలు. నిన్నే రాజుగా కావాలంటున్నారు. రేపే నీ పట్టాభిషేకం. 
పుష్యనక్షత్రయుక్తమైన శుభలగ్నంలో. నువ్వు గుణవంతుడివే. అయినా  
విను. చెప్తున్నాడు దశరథుడు. 

రామా! ఇంకా వినయం నేర్చుకో! ఇంద్రియాలను కట్టడి చెయ్యి. కామాన్నీ, 
క్రోధాన్నీ విడిచిపెట్టు. రేపే నీ పట్టాభిషేకం. ఎవరి బుద్ధి ఎప్పుడు ఎలా 
ఉంటుందో కదా! నా మనసు మారేలోపే నీ పట్టాభిషేకం జరిగిపోవాలి. 
అదీ భరతుడు తాతగారింటినుండి వచ్చేలోగానే జరిగిపోవాలి. భరతుడూ 
మంచివాడే. కానీ ఏమో చెప్పలేం.  అన్నాడు.

రాముడు విన్నాడు. దశరథుడినుంచి సెలవు తీసుకొని తల్లి దగ్గరికి వెళ్ళాడు. 
కౌసల్య పూజగదిలో ఉంది. సుమిత్ర, లక్ష్మణుడు, సీత అక్కడే ఉన్నారు. 
రాముడు కౌసల్యతో 

‘అమ్మా!  రేపే నా పట్టాభిషేకం. తండ్రిగారి ఆజ్ఞ. ఈ రాత్రికి నేనూ సీతా 
ఉపవాసం ఉండాలట. ఇంకా ఏమేం చెయ్యాలో చెప్పు.’ అన్నాడు. 

కౌసల్య కంట్లో ఆనందబాష్పాలు. ఎప్పటిదో ఈ కల. ఇప్పటికి నెరవేరుతోంది. 

‘చిరంజీవ!  చిరంజీవ! నువ్వు ఇక్ష్వాకు సామ్రాజ్యానికి రాజువవుతున్నావయ్యా’ 
మురిసిపోయింది కౌసల్య.

లక్ష్మణుణ్ణి చూశాడు రాముడు. 

‘లక్ష్మణా! ఈ రాజ్యం నాదే కాదు. నీది కూడా. నువ్వూ పాలించాలి. నాకు 
సహకరించాలి’ అన్నాడు. 

అందరి దగ్గరా సెలవు తీసుకొని సీతారాములు తమ మందిరానికి 
బయలుదేరారు. 

వసిష్ఠుడు నేరుగా రాముడి నివాస గృహానికే వచ్చాడు. ‘రామా!  రేపే నీ 
పట్టాభిషేకం. మీరు ఉపవాసదీక్ష తీసుకోవాలి.’ అన్నాడు. వాళ్ళచేత దీక్ష 
పట్టించి వెళ్ళిపోయాడు. 

రామమందిరానికి కొత్త కళ వచ్చింది. అయోధ్యానగరం ఆనందంలో 
తేలుతోంది. అందరి నోటా ఇదే మాట. ఆత్రుత. ఎప్పుడెప్పుడా పట్టాభిషేకం? 
అని. ఊళ్ళోని ప్రతి ఇల్లూ పెళ్ళిపందిరే. వీథుల్ని అలంకారాలు ముంచెత్తాయి.  
కళ్ళారా చూడాలని  జనం తండోపతండాలుగా వస్తున్నారు.  పట్టణం 
క్రిక్కిరిసి పోతోంది. జనఘోష  పున్నమనాటి సముద్రఘోషలా ఉంది. 

ఇంతలో మంథర. ఇది ఎక్కడ పుట్టిందో! ఎక్కడ నుంచి వచ్చిందో! ఏమో!  
కైకేయికి పుట్టింటివారి అరణపు దాసి.  రాజప్రసాదం వైపు కదిలింది. 
ఊరంతా ఒకటే కోలాహలం. చెప్పరాని ఆనందం. చూసి నివ్వెరపోయింది 
మంథర. విషయం రాబట్టింది. కైక దగ్గరికి విసవిసా వచ్చింది. 

‘కైకా! కైకా!! ఏమిటి? ఇంకా నిద్రపోతున్నావా? లే! అయిపోయింది. 
సర్వనాశన మయిపోయింది.  రాముడికి పట్టాభిషేకమట! నీ భర్త 
సామాన్యుడా! కాడు. మాయలోడు. నిన్నేమాయో చేసేశాడు. సంపదంతా ఆ 
కౌసల్యకే దోచిపెడుతున్నాడు. పిచ్చిదానా!  కైకా! దశరథుడంటే ఒడిలో ఉన్న 
పాము. తెలుసుకో! అంతే! ఈ పట్టాభిషేకం గనక జరిగితే నీ గతీ నీ కొడుకు 
భరతుడి గతీ అధోగతే. లే!  ఏదో ఒకటి చెయ్యి. త్వరగా మేలుకో!’ అంది.

కైక చిరునవ్వు చిందించింది. ‘ఎంత మంచి వార్త తెచ్చావు మంథరా! ఇదుగో 
బహుమతి. నాకు రాముడొకటీ భరతుడొకటీనా?’

మంథర ఊరుకొంటేనా? కోపాన్నీ దుఃఖాన్నీ కలగలిపి ఇలా అంది. 

‘అమాయకురాలా! ఏడవవలసిన చోట నవ్వుతున్నా వేమిటే!  రాముడికి 
పట్టాభిషేకం జరిగితే  భరతుడు రాముడికి తొత్తు అవుతాడు.’  

మంథర నూరిపోస్తోంది.  నూరిపోస్తున్న కొద్దీ కైక రాముడి గుణాలను 
మెచ్చుకొంటోంది. చివరికి ‘నాకు భరతుడి కంటే రాముడే ఎక్కువ’ అనీ 
అంది.  

మంథర లేనిపోనివన్నీ చెప్పి చెప్పి కైకను రెచ్చగొట్టింది. చివరిగా ‘నువ్వు 
అవమానాల్నుంచి తప్పించుకోవాలంటే భరతుడికి పట్టాభిషేకం, రాముడికి 
దేశబహిష్కరణ జరగాలి. అందుకేదైనా ఉపాయం ఆలోచించు’ అంది. 

మంథర మాటలు పనిచేశాయి. కైక ఆలోచనల్లో పెను మార్పు వచ్చింది. 

అవును. ఇప్పుడే రాముణ్ణి అడవులకు పంపుతాను. భరతుడికి పట్టాభిషేకం 
చేస్తాను. అంది. కోపంతో ఊగిపోయింది. 

‘హమ్మయ్యా!  ఇప్పటికి దారిలోకి వచ్చావు. సరే!  ఓ ఉపాయం చెప్తాను 
విను. కైకా!  గుర్తుందా ఒకసారి దేవతలకూ రాక్షసులకూ యుద్ధం జరిగింది. 
అప్పుడు నీ భర్త ఇంద్రుడికి సహాయంగా వెళ్ళాడు. అప్పుడు నువ్వూ వెళ్ళావు. 
ఆ యుద్ధంలో శంబరాసురుడి చేతిలో నీ భర్త మూర్ఛపోతే నువ్వే అతణ్ణి 
రక్షించావు. గుర్తుందా?  అప్పుడు  రాజు నీకు రెండు వరాలు ఇచ్చాడు. 
వాటిని నువ్వు ఇప్పటిదాకా వాడుకోలేదు. కదా! ఇప్పుడు అడుగు. ఒకటి. 
భరతుడి పట్టాభిషేకం. రెండు. రాముడికి పధ్నాలుగేళ్ళ  వనవాసం’.

*  *  *

కైక. కోపగృహంలో ఉంది. నల్లచీర కట్టింది. నగలు విసిరికొట్టింది. నేలపై 
పడుకుంది. మొత్తంగా నక్షత్రాలు లేని కాళరాత్రి నాటి ఆకాశంలా ఉంది. 

దశరథుడు కైకేయీ మందిరానికి వచ్చాడు.  శుభవార్తతో వచ్చాడు. 
సంబరంలో ఉన్నాడు. కైకేయిని చూసి అవాక్కైపోయాడు. మనసు ఏదో 
కీడు శంకించింది. 

కైకా!  ఏమిటీ అవతారం!  దెయ్యం పట్టిందా? ఒంట్లో బాగాలేదా? 
నిన్నెవరైనా ఏమైనా అన్నారా?  నీకేం కావాలి?  

కైక ఉలుక లేదు. పలుకనూ లేదు. పదే పదే అడిగాడు. చివరిగా అన్నాడు. 
‘రాముడు తప్ప నీకంటే  నాకు ఎవరెక్కువ చెప్పు?  చెప్పు;  నువ్వేం అడిగినా 
చేస్తాను. రాముడిమీద ఒట్టు’.  

కైక ముఖం వికసించింది. 

‘ఓ దేవతలారా!  దిక్పాలకులారా! పంచభూతాల్లారా! వినండి. మీరే 
సాక్షులు.  

ప్రాణనాథా!  ఒకప్పుడు నాకు రెండు వరాలు ఇచ్చావు. అవి ఇప్పుడు 
అడుగుతున్నాను తీరుస్తావు కదా! విను. రాముడికి నిర్ణయించిన 
ముహూర్తానికే భరతుడికి పట్టాభిషేకం జరగాలి. రాముడు నారచీరలు 
ధరించి పధ్నాలుగు సంవత్సరాలు దండకారణ్యంలో తపస్సు చేస్తూ 
జీవించాలి. 

ఇవే నా రెండు కోర్కెలు.  ఎప్పుడో కాదు. ఈ రోజే.. ఈ క్షణమే.. జరగాలి. 
చెప్పు; మాట తప్పుతావా? నిలబెట్టుకొంటావా?’

ఆ మాటలు విన్న దశరథుడు ఉన్నవాడు ఉన్నట్లే కుప్పకూలిపోయాడు. 

సివంగిని చూసిన లేడిపిల్లలా గజగజా వణికిపోయాడు. నోటమాట రాలేదు 
దశరథుడికి. కాళ్ళు ఆడలేదు. ఏమనాలో తెలియడం లేదు. బాధ, కోపం, 
అసహనం అన్నీ మూకుమ్మడిగా అతణ్ణి ముంచెత్తుతున్నాయి. ఇలా అన్నాడు.

‘ఓసీ దుష్టురాలా! ఎంత పని చేశావే! మేం నీకు ఏం అపకారం చేశామే. 
రాముడు నిన్ను కన్నతల్లిలా చూసుకొన్నాడు కదే. అటువంటి రాముడికి హాని 



30 బాలల వాల్మీకి రామాయణము

తలపెడుతున్నావా? చెప్పు? ఎవర్ని వదిలెయ్యమంటావో చెప్పు? కౌసల్యనా? 
సుమిత్రనా? రాజ్యాన్నా? ప్రాణాల్నా? వెంటనే ... వెంటనే వదిలేస్తాను. కానీ 
రాముణ్ణి మాత్రం వదలలేను. అందరిముందూ మాట ఇచ్చాను. దాన్ని 
ఇప్పుడెలా తప్పమంటావు?’ కైకా! కైకా... అంటూ ఆమె పాదాలపై పడ్డాడు. 
అనుగ్రహించమని వేడుకొన్నాడు. కైక మనసు కరగలేదు. 

తిట్టాడు. దండం పెట్టాడు. కనికరించమన్నాడు. బతిమాలాడు. బామాలాడు. 
చివరికి మూర్ఛపోయాడు. 

కైకలో చలనం లేదు. జాలి అంతకన్నా లేదు. ఇంకా సూటిపోటిమాటలతో 
దశరథుణ్ణి గుచ్చిగుచ్చి అడుగుతోంది. ఎంత బతిమాలాడో. రాముడు 
వనవాసానికి వెళ్తే వచ్చే అపకీర్తి గురించీ, నష్టాల గురించీ ఎంతగానో నచ్చ 
చెప్పాడు. చేయగలిగింది ఏమీ లేక కుమిలి కుమిలి ఏడుస్తున్నాడు. కాడికీ  
చక్రానికీ మధ్య నలిగే ఎద్దులా ఉంది అతడి పరిస్థితి. కొంతసేపు స్పృహలో 
ఉంటున్నాడు. కొంతసేపటికి స్పృహ కోల్పోతున్నాడు. స్పృహలో ఉన్నంత 
సేపూ కైకను తిట్టిపోస్తూనే ఉన్నాడు. మరోవైపు అర్థిస్తూనే ఉన్నాడు.

కైకేయి కనికరించలేదు సరికదా! రాముడికి కబురు పంపమంది. రాముడు 
వచ్చాడు. రాముడి ముఖమైనా చూడలేక పోయాడు దశరథుడు. కనీసం 
పెదవి విప్పి పలకరించలేక పోయాడు. అతడి దుఃఖం ఒక సముద్రమే  
అయ్యింది. గొంతు పూడుకు పోయింది. నోరు పెగలడం లేదు. రాముడికి 
భయం వేసింది. పాము కాటువేసినట్లు అనిపించింది. తనను చూడగానే 
ఉప్పొంగిపోయే తండ్రి.. ఎంతకోపంగా ఉన్నా శాంతంగా మారే తన 
తండ్రి దశరథుడేనా? ఇప్పుడు ఇలా? ఏమిటిది? అసలు ఏమై ఉంటుంది? 
ఆలోచనలు. 

‘అమ్మా! ఏమైంది? తెలిసో తెలియకో నే నే తప్పైనా చేశానా? నాన్న 
ఎందుకు నాతో మాట్లాడడం లేదు. తమ్ముళ్ళకేమైనా అయ్యిందా? లేదా 
నేనెవరి ఆజ్ఞనన్నా జవదాటానా? చెప్పు. నిజంగా తప్పు నాదే అయితే ఒక్క 
క్షణం కూడా బతకనమ్మా?’ 

అడుగుతున్నాడు రాముడు. కైకేయి మెల్లగా అసలు విషయం చెప్పింది. ఇది 
చెప్పలేకే మీ నాన్నగారు సతమతమౌతున్నారు అంది. 

ఆ మాట విన్న రాముడు అంతకు ముందు ఎలా ఉన్నాడో అలాగే ఉన్నాడు. 
బాధా దుఃఖం  కొంచెం కూడా లేవు. అతడి బాధంతా తండ్రి తనతో 
మాట్లాడటం లేదనే. అదే కైకతోనూ చెప్పాడు. ఈ మాట నాన్నగారు చెప్తే 
నేను కాదంటానా? సరే! నాన్నగారిని ఓదార్చు. భరతుణ్ణి రప్పించు. ఇదుగో 
నేను అడవికి బయలుదేరుతున్నాను. నాకు ధర్మం మీద తప్ప ఈ లోకంలో 
దేనిమీదా వ్యామోహం లేదు. 

తల్లిదండ్రుల కాళ్ళకు నమస్కరించి బయటకు వచ్చాడు రాముడు. తల్లి 
కౌసల్యకూ ఈ విషయం చెప్పాడు. ఆమె హతాశురాలయ్యింది. బోరున 
ఏడ్చింది. ఇంక నా గతి ఏం కాను? అని వాపోయింది. 

లక్ష్మణుడు కౌసల్యను ఓదార్చాడు. అతడూ కోపంతో ఊగిపోయాడు. ధర్మం 
తప్పిన వాళ్ళందరినీ చివరికి తండ్రినైనా సరే చంపేస్తా నన్నాడు. రాముడు 
ఎక్కడ ఉంటే తానూ అక్కడే నన్నాడు. 

కౌసల్య కూడా రాముడితో వస్తానంది. రాముడు లేకుండా బతకలేనంది. 

రాముడు ఎలాగో నచ్చ చెప్పాడు. ఈ పరిస్థితిలో నాన్నగారిని విడిచి నువ్వు 
రావడం ధర్మం కాదన్నాడు. 

సీత దగ్గరకు వెళ్ళి జరిగింది చెప్పాడు. తగిన జాగ్రత్తలు చెప్పాడు. కానీ సీత 
ఆగ్రహించింది. నువ్వు ఎక్కడ ఉంటే నేనూ అక్కడే సుమా! అంది. రాముడు 
అడవుల్లో ఎదురయ్యే ఇబ్బందుల్ని ఏకరువు పెట్టాడు. సీత చలించలేదు. నేను 
నీతో రావాల్సిందే! అంది. అడవిలో ఒక స్త్రీ సంచరించడం ఏ అనర్థానికి 
దారితీస్తుందో అనే భయం రాముడిది. అందుకే సీత ఎంతగా వస్తానన్నా 
ఒప్పుకోవడం లేదు రాముడు. అప్పుడు రాముణ్ణి- నువ్వు మగరూపంలో 
ఉన్న ఆడదానివని నిందించింది సీత. నేను రాకుండా నువ్వు వెళ్ళలేవు. 
వెళ్ళడానికి వీల్లేదు అంది. ఒకవేళ నన్ను వదిలి వెళ్తే విషం తాగి చస్తానని 
బెదిరించింది. ఇక రాముడికి తప్పలేదు. 

రాముడు వనవాసానికి బయలుదేరుతున్నాడు.  

ఎండిపోయిన చెరువులాగా ఉన్నాడు దశరథుడు. తన అంతఃపురకాంతలు 
మూడువందలయాభై మందితో కలిసి రాముడికి వీడ్కోలు పలుకుతున్నాడు. 
అంతలోనే ఆయన మూర్ఛపోయాడు. మళ్ళీ తేరుకున్నాడు. ఇప్పటికైనా 
మొండిపట్టు వీడమని కైకేయిని వేడుకొన్నాడు. ఆమె వీడలేదు. కనీసం 
ధనధాన్యాలైనా రాముడితో పంపుతానన్నాడు. కైకేయి ససేమిరా అంది. 
ఆమె ముఖంలో రంగులు మారాయి. తానే స్వయంగా నారచీరలు తెచ్చి 
కట్టుకోమని రాముడికి ఇచ్చింది. రాముడు దండకారణ్యం దారి పట్టాడు. 

అయోధ్య బోరున ఏడుస్తుంటే కోసల రాజ్యం కంటతడి పెడుతూ 
ఉంటే సీతారామలక్ష్మణులు దశరథుడికి ప్రదక్షిణం చేశారు. కౌసల్యకు 
నమస్కరించారు. 

సుమంత్రుడు రథం తెచ్చాడు. దశరథుడు ఒకవైపు ఆగు ఆగు అంటున్నాడు. 

మరోవైపు రాముడు పద పద అంటున్నాడు. 

ఎవరి మాట పాటించాలో తెలియక సుమంత్రుడి మనస్సు రథచక్రాల మధ్య 
పడ్డట్టు నలిగిపోతోంది. 

రాముడు వెనక్కి తిరిగి చూశాడు. వెనుక కౌసల్యా దశరథులు. రామా రామా 
అంటూ పరిగెత్తుతూ. 

రాముడు రథం వేగం పెంచమన్నాడు. సుమంత్రుడు పెంచాడు. 

అయోధ్య మొత్తం కన్నీటి వెల్లువే అయ్యింది. 

ప్రజలు అన్నపానాలు మానేశారు. మోడుల్లా పడి ఉన్నారు.  ఆవులు కూడా 
దూడల్ని కుడపడం లేదు. 

రథం దుమ్ములేపుకుంటూ వెళ్ళిపోయింది. ఆ దుమ్ములో భవిష్యత్తు కనపడని 
దశరథుడు. చూస్తూ అయోమయంగా నిలబడ్డాడు. 

రాత్రి అయ్యింది. ఆ రాత్రి దశరథుడికి కాళరాత్రి. కౌసల్యా సుమిత్రలు పక్కనే 
ఉన్నారు. ఆలోచనలు రాముడి చుట్టూ. రాముడు వస్తాడనీ పట్టాభిషేకం 
జరుగుతుందనీ కలలు. 

*  *  *

అక్కడ రాముడు. కొంతదూరం వెళ్ళాక రథం ఆపించాడు. వెంట వచ్చే 
వారందర్నీ వెళ్ళి పొమ్మన్నాడు. తాను అడవులవైపు కదిలాడు. 

గంగాతీరం. ఆ ప్రాంతంలోనే  శృంగిబేరపురం ఉంది. అక్కడే గుహుడు 
అనే బోయరాజు ఉన్నాడు. గుహుడు  ఇచ్చిన ఆతిథ్యం స్వీకరించాడు 
రాముడు. సుమంత్రుణ్ణి వెనక్కి పంపి గుహుడు ఏర్పాటు చేసిన నావలో 
సీతాలక్ష్మణులతో కలిసి రాముడు గంగానదిని దాటి అడవుల్లోకి 
వెళ్ళిపోయాడు. 

నదికి ఆవలి ఒడ్డున  అడవిలో ఒక పగలూ ఒక రాత్రి ఎలాగో 
గడిచిపోయాయి. 

తెల్లవారింది. సూర్యోదయం. నడక మొదలు పెట్టారు. 

గంగాయమునలు కలిసే చోటుకి నడక. మధ్యాహ్నానికల్లా ప్రయాగ 
చేరుకున్నారు. 

దూరంగా ఆకాశంలో పొగలు కమ్ముకున్నాయి. 

అక్కడ ఏదో ఆశ్రమం ఉందని తెలుసుకున్నారు. అది భరద్వాజ మహర్షి 
ఆశ్రమం. 

భరద్వాజుడు స్వాగతం పలికాడు. అతిథిసేవలు చేశాడు. 

‘స్వామీ! ఇక్కడికి దగ్గరలో కొన్ని కొన్ని జనపదాలు ఉన్నాయి. మేము ఇంకా 
ఇక్కడే ఉంటే ప్రజలు మమ్మల్ని చూడడానికి వస్తూనే ఉంటారు. మేము 
ఉండడానికి తగిన ప్రదేశమేదైనా ఉంటే సెలవియ్యండి’ అని రాముడు 
అడిగాడు.

భరద్వాజ మహర్షి చిత్రకూట పర్వతం చూపించాడు. 

కొంత దూరంలో కాళిందీ నది ఉంది. అది దాటితే అంశుమతీ నది, దాని 
తర్వాత పెద్ద మర్రి చెట్టు. అక్కడికి ఒక క్రోసెడు దూరంలో నీలారణ్యం. 
వాటి మధ్యలోంచి ఒక సన్నని దారి ఉంటుంది. అలా వెళ్ళండి అని దారి 
చూపాడు భరద్వాజుడు. 

రామలక్ష్మణులు అలాగే ప్రయాణించి చిత్రకూట పర్వతాన్ని చేరుకున్నారు. 

ఉండడానికి వీలుగా ఒక పర్ణశాల. క్షణాల్లో నిర్మించాడు లక్ష్మణుడు.

*  *  *

అక్కడ అయోధ్యానగరం.. పాడుపడినట్లు మూగవోయింది. 

దుఃఖం అనే అగ్నిలో బూడిదైపోయినట్లుంది. 

రాజూ, రాణులూ, ప్రజలూ రామా రామా అని పలవరిస్తున్నారు. 

సుమంత్రుడు తిరిగి వచ్చాడు. సీతారామలక్ష్మణులు గంగను దాటారని 
చెప్పాడు.  చెప్పగానే అంతా గొల్లుమన్నారు. 

ఇంకా చెప్పమని ఆత్రంగా అడిగాడు రాజు. సుమంత్రుడు పూస గుచ్చినట్లు 
చెప్పాడు. అతడి శోకం రెట్టింపయ్యింది. కౌసల్యాదశరథుల దుఃఖానికి 
అంతమే లేదు. 

దశరథుడికి గతం గుర్తుకు వస్తోంది. కౌసల్యతో అంటున్నాడు. 

అడవిలో ఒక వృద్ధ దంపతులు ఉన్నారు. గుడ్డివాళ్ళు. వాళ్ళకో పిల్లవాడు. 
నీళ్ళు తేవడం కోసం వెళ్ళాడు.  నేను అప్పుడే ఒకసారి వేటకు వెళ్ళాను అక్కడికి. 
నదిలో చప్పుడు. అది ఏనుగు దిగిన చప్పుడు అనుకొని నేను బాణంతో 
కొట్టాను. నా బాణం ఆ పిల్లవాడికి తగిలింది. పుత్రశోకంతో విలపిస్తున్న 

దంపతులు నన్ను శపించారు. నాకూ పుత్రశోకం కలుగుతుందన్నారు. దాని 
ఫలితమే ఇది. విలపిస్తున్నాడు. అర్ధరాత్రి గడిచింది. తెల్లవారింది. దశరథుడు 
దీర్ఘనిద్ర పోయాడు. వార్త నగరమంతా తెలిసింది. 

మహర్షులు సమావేశమయ్యారు. రాజు మరణించాడు. ఇప్పుడేం చెయ్యాలి? 
వసిష్ఠుడు దూతల్ని పంపి భరతుణ్ణి తీసుకురమ్మన్నాడు. ఇక్కడి విషయాలేవీ 
చెప్పకుండా వెంటపెట్టుకొని రమ్మన్నాడు. 

సరిగ్గా అక్కడ కేకయ రాజ్యంలో ఆ రాత్రి భరతుడికీ ఒక పీడకల వచ్చింది. 
కలలో - మాసిన బట్టలు కట్టుకొని దశరథుడు కొండపై నుంచి పేడకుప్పలో 
పడిపోతున్నాడు. నువ్వులనూనె తాగుతున్నాడు. తింటున్నాడు. ఒంటికి 
పూసుకొంటున్నాడు. చంద్రుడు పడిపోయినట్లూ, మండే అగ్ని చప్పున 
చల్లారిపోయినట్లూ ఇలా ఏవేవో అపశకునాలు. వాటిగురించే స్నేహితుడికి 
చెప్తున్నాడు. 

ఇంతలో వసిష్ఠుడి వర్తమానం. హుటాహుటిన బయలుదేరాడు భరతుడు. 
శత్రుఘ్నుడూ వెంట నడిచాడు. అయోధ్య చేరుకొన్నాడు. అయోధ్య 
బోసిపోయి ఉంది. చూసి ఆశ్చర్యపోయాడు. ఏదీ ఆ కోలాహలం? వీథుల్లో 
అలికిడే లేదు. పైగా ఇవేమిటి? అపశకునాలు. గుబులుగుబులుగా 
అంతఃపురంలోనికి వెళ్ళాడు. 

కైకేయి భరతుణ్ణి చూసి సంబరపడింది. నింపాదిగా అసలు సంగతి చెప్పింది. 

భరతుడు కుప్పకూలిపోయాడు. దుఃఖంతో మూర్ఛపోయాడు. కాసేపటికి 
తేరుకొన్నాడు. విలపించాడు. 

నాన్నా  అన్నా లేని ఈ రాజ్యం నాకెందుకు? దుఃఖం మీద దుఃఖం. పుండు 
మీద కారం.  వంశానికి నువ్వే కాళరాత్రివి. నువ్వే ఈ వంశాన్ని నాశనం 
చేశావు. నాకు చెడ్డపేరు తెచ్చావు. ఉండు. ఇప్పుడే అడవికి వెళ్ళి అన్నయ్యను 
తీసుకొని వస్తా. రాజ్యం అప్పగిస్తా. అదే నీకు తగిన శాస్తి.  అన్నాడు. కౌసల్యా 
సుమిత్రలూ భరతుణ్ణి కలుసుకున్నారు. 

మరునాడు వసిష్ఠుడి ఆదేశం ప్రకారం భరతుడు తండ్రిగారికి కర్మకాండలు  
నిర్వహించాడు. 

భరత శత్రుఘ్నులు కుమిలిపోతున్నారు. ఇంతలో ఎదురుగా మంథర. 
శత్రుఘ్నుడు దాన్ని చంపేస్తానన్నాడు. జుట్టుపట్టుకొని ఈడ్చుకొచ్చాడు. 
వదిలెయ్యమంది కైకేయి. ఎంత దుర్మార్గురాలైనా స్త్రీని చంపడం సమంజసం 
కాదు అన్నాడు భరతుడు.  శత్రుఘ్నుడు వదిలేశాడు. 

దశరథుడు కాలంచేసి పధ్నాలుగు రోజులయ్యింది. రాజ్యం స్వీకరించమని 
మంత్రులూ పురోహితులూ దండనాథులూ కోరారు. కానీ భరతుడు 
రాముడికే పట్టాభిషేకం జరగాలని పట్టుబట్టాడు. నేను అతడిని 
తీసుకువస్తానని బయలుదేరాడు. 

మంత్రులూ పురోహితులూ దండనాథులూ సామంతరాజులూ చతురంగ 
బలాలూ, కౌసల్య, సుమిత్ర, కైకేయి ఇలా భరతుడి వెంట ఒక జన సముద్రమే 
కదిలింది. రాముణ్ణి చూడబోతున్నందుకు అందరిలోనూ ఉత్సాహం అలలు 
అలలుగా. 

గంగాతీరంలో. భరతుడితోపాటూ సైన్యాలూ పరివారమూ శృంగిబేరపురం 
దగ్గర విడిది చేశాయి. అక్కడే ఉన్నాడు గుహుడు. అతడికి వర్తమానం 
అందింది. భరతుడు రాముడికి ఏదో కీడు తలపెట్టడానికి వచ్చాడేమో 
అనుకొన్నాడు గుహుడు. తానూ సైన్యం సిద్ధంగా ఉంచుకొన్నాడు. భరతుణ్ణి 
కలిసి తన అనుమానాన్ని అడగనే అడిగాడు. 

భరతా! రాముడికేమైనా కీడు తలపెడుతున్నావా? లేకపోతే ఈ సైన్యం 
ఏమిటి? 

రాముణ్ణి వెనక్కి తీసుకురావడానికే వెళ్తున్నానన్నాడు భరతుడు. 

గుహుడు సంతోషించి దారి చూపాడు. నందిఘోషం అనే నావలో వాళ్ళను  
నది దాటించాడు. 

భరతుడు భరద్వాజ మహర్షి ఆశ్రమం చేరుకొని అతిథి సత్కారాలు 
స్వీకరించాడు. 

‘నీ రాజ్యం నువ్వు ఏలుకోక ఇటెందుకు వచ్చావయ్యా భరతా! జరిగింది 
చాలు.   రామలక్ష్మణుల్ని చంపేసి అడ్డుతొలగించు కొందామనుకుంటున్నావా 
ఏం?’ గద్దించాడు భరద్వాజుడు.

భరతుడు ఆ మాటలకు తల్లడిల్లిపోయాడు. తన మనసు విప్పి చెప్పాడు. 
భరద్వాజుడు ప్రసన్నుడయ్యాడు. తన తపశ్శక్తితో వాళ్ళకి రాజభవనం 
సృష్టించి విశ్రాంతి తీసుకోమన్నాడు. అందరికీ గొప్ప విందు కూడా ఏర్పాటు 
చేశాడు. చివరిగా - ‘భరతా!  కైకేయిని దోషిగా చూడకు. రాముడి వనవాసం 
మంచిదే – దీని పరిణామం లోకకళ్యాణం.’ అని సాగనంపాడు. 

భరతుడు తన పరివారంతో కలిసి చిత్రకూటం వైపు సాగిపోతున్నాడు. 
భరతుడి మనసు కుదుటపడింది. భరద్వాజుడు చెప్పిన ఆనవాళ్ళను బట్టి 
చిత్రకూటాన్ని గుర్తుపట్టాడు. 

*  *  *

చిత్రకూటం. పర్ణశాల
శచీదేవేంద్రుల్లా ఉన్నారు సీతారాములు. ప్రకృతి సౌందర్యం వాళ్ళని 
పులకింప జేస్తోంది.  రాముడంటున్నాడు.

సీతా! ‘ఇక్కడే.. ఇలాగే.. ఉండిపోవాలని ఉంది.   ఏవీ గుర్తుకు రావడం 
లేదు. ఒకటే మైమరపు. హాయిగా ఉంది. ఈ వనవాసం వల్ల నాకు రెండు 
ఫలాలు దక్కాయి. ఒకటి- తండ్రిగారి మాటను నిలబెట్టాను. రెండు- 
భరతుడికి మంచి చేశాను. నీకూ ఆనందమేగా? ఎంత బావుందీ ప్రాంతం. 
చూడు!  ఈ పర్వతం భూమిని చీల్చుకొని వచ్చినట్లు లేదూ! అక్కడే ఉంది 
మందాకినీ నది. దాని అందం అంతా ఇంతా?!’ రాముడు ఇంకా పులకించి 
పోతున్నాడు. 

సీతా!  ‘రాజ్యం ఎక్కడ లేదు. ఇదుగో ఈ నదే నీ చెలికత్తె. రా! హాయిగా 
స్నానం చెయ్యి. ఈ పర్వతమే అయోధ్య. అడవిలోని జంతువులే మన ప్రజలు. 
ఈ మందాకినీ నదినే  సరయూ నది అనుకో.’ 

ఇలా కబుర్లు చెప్పుకొంటూ కులాసాగా ఉన్నారు సీతారాములు.

ఇంతలో సైన్యఘోష. జంతువులు బెంబేలెత్తి పోయాయి. అరుస్తూ ఒకటే 
ఉరుకులూ పరుగులూ. లక్ష్మణుడు గబగబా అక్కడే ఉన్న ఒక సాలవృక్షం 
ఎక్కి చుట్టూ చూశాడు. ఉత్తరం వైపు సైన్యం కన్పించింది. అది కోసలదేశపు 
సేన. దాని ముందుభాగంలో ఒక రథం. దానిపై కోవిదారధ్వజం. అది 
కన్పించింది లక్ష్మణుడికి.

అన్నయ్యా!  కవచం వేసుకో. విల్లు అందుకో. చెట్టుమీద నుంచే కేకలు.

అన్నా! అదుగో కోవిదార ధ్వజం. దానిపై భరతుడు. పట్టాభిషిక్తుడై 
మనల్ని చంపడానికి వస్తున్నట్లున్నాడు. ఇంత జరగడానికీ కారణం ఆ 
భరతుడే. ఇప్పుడు దొరికాడు. రా. అంతుచూద్దాం. లక్ష్మణుడు కోపంతో 
ఊగిపోతున్నాడు. రాముడు అతణ్ణి శాంతింపజేశాడు. అన్నాడు - 

లక్ష్మణా! భరతుణ్ణి చంపి తీసుకున్న రాజ్యం మనకి మంచిపేరు 
తెస్తుందనుకొన్నావా? అయినా ఎందుకీ భయం. భరతుడిపై ఎందుకు 
అనుమానం. రానీ చూద్దాం. 

భరతుడు వస్తున్నాడు. పర్ణశాల మధ్యలో విశాలమైన వేదిక. ఆ వేదికపై 
రాముడు. జడలు ధరించి ఉన్నాడు. అగ్నిశిఖలా -  దర్భలపై కూర్చున్న 
బ్రహ్మలా.

భరతుడు దుఃఖం ఆపుకోలేకపోయాడు. అన్నా! అన్నా!! అంటూ  కాళ్ళమీద 
పడ్డాడు. 

పెదవులు కదులుతున్నాయే కానీ మాట రావడం లేదు. శత్రుఘ్నుడూ అంతే. 
అమాంతంగా రాముడి కాళ్ళపై పడ్డాడు. 

రాముడు భరతుడి నుదుటిపై ముద్దుపెట్టుకొని ఒడిలో కూర్చోబెట్టుకొని 
కుశల ప్రశ్నలు వేశాడు. 

‘భరతా! నాన్నగారు ఎలా ఉన్నారు? నువ్వెందుకిలా అడవులకు వచ్చావు? 
నాన్న ఉండగా నువ్విలా రావలసిన అవసరం లేదే? ఏమయ్యింది 
నాన్నగారికి? ఆయన క్షేమమే కదా!’ 

అని ప్రశ్నల వర్షం కురిపించాడు. రాజనీతిని బోధించాడు. సుద్దులు 
చెప్పాడు. ఎన్నో సలహాలూ సూచనలూ జాగ్రత్తలూ హెచ్చరికలూ రాముడి 
మాటల్లో - భరతుడు వింటున్నాడు. అంతా విని అన్నాడు. 

‘అన్నా! అసలు నాకు ధర్మమే లేదు. ఇంక రాజ్యంతో పనేంటి? నువ్వలా 
అడవులకు రాగానే నాన్నగారు కాలంచేశారు. రా అన్నయ్యా!  నువ్వూ 
నాన్నగారికి తర్పణాలు వదులు. నువ్వంటే నాన్నకెంతో ఇష్టం కదూ!’ 

ఆ మాట విన్న రాముడు మూర్ఛపోయాడు. కొంతసేపటికి తేరుకొని ఏడుస్తూ 
మందాకినీ నదిలో దశరథుడికి తర్పణాలు వదిలాడు. ఈలోగా తల్లులు 
కూడా అక్కడికి వచ్చారు. 

మరునాడు ఉదయం. అనుష్ఠానాలు పూర్తయ్యాయి. భరతుడు  అందరూ 
ఉండగా ఇలా అన్నాడు. 

‘రామా! నా తల్లి మాట మన్నించావు. ఈ రాజ్యాన్ని నాకు ఇచ్చావు. దీనిని 
పాలించే శక్తి నాకు లేదు. నువ్వే సమర్థుడివి. గుర్రం నడక గాడిదకు రాదు. 
గరుత్మంతుడి వేగం ఇతర పక్షులకి రాదు. నువ్వు వెంటనే రాజ్యాభిషేకం 
చేసుకో’. 

రాముడు స్థిరంగా భరతుడికి ధర్మమార్గం ఉపదేశించాడు. 

‘నాయనా! మనిషి అంతా తన ఇష్ట ప్రకారం జరుగుతుందనుకుంటాడు. 
కానీ కాదు. అన్నిటికీ మూలం దైవమే. ఎంత బలంగా కట్టిన భవనమైనా 
కొన్నాళ్ళకి పాడై పోక తప్పదు కదా! అలాగే శరీరమూనూ.  మార్పులేనిదీ 
సుఖాన్నిచ్చేదీ ధర్మం ఒక్కటే. తండ్రిమాట పాటించడమే మన ప్రస్తుత ధర్మం. 

ఒక పని చెయ్యమని నన్నూ, ఇంకొక పని చెయ్యమని నిన్నూ తండ్రిగారు 
ఆదేశించారు. ఆయన మాటే మనకు వేదం. నువ్వు ప్రజలకి రాజువు. నేను 
ఈ అడవిలోని మృగాలకి మహారాజును. సంతోషంగా అయోధ్యకు వెళ్ళు. 
నేనూ ఆనందంగా దండకారణ్యానికి వెడతాను.’

భరతుడు పట్టు వదల్లేదు. అంటున్నాడు. ‘రామా! ధర్మం తెలిసినవాడు 
ఎవడైనా, కేవలం భార్యని సంతోషపెట్టడానికి ఇంత పాపం చేస్తాడా? 
అయినా దశరథుడు చేశాడు. సరే! ఏదో ముసలితనం అనుకో! 
పట్టించుకోకు. అజ్ఞానం వల్లనో, సాహసం వల్లనో ధర్మాన్ని మీరాడు. 
ఆయన చేసిన తప్పు సరిదిద్దవలసిన బాధ్యత నీకు లేదా? తండ్రి చేసిన 
మంచిని నిలబెట్టడం కుమారులకు ఎంత బాధ్యతో తప్పులను సరిదిద్దడం 
కూడా అంతే. నువ్వే రాజ్యాభిషేకం చేసుకో. ఈ రాజ్యాన్నీ ప్రజల్నీ రక్షించు. 
అయోధ్యకు బయలుదేరు.’ 

భరతుడి మాటలు విన్నవారంతా ఆనందం ప్రకటించారు. రాముడు తన 
నిర్ణయాన్ని మార్చుకోలేదు. అప్పుడు జాబాలి మహర్షి  రాముడి మనస్సు 
మార్చాలని ఇలా అన్నాడు. 

‘రామా! మనిషి ఎప్పుడూ ఒంటరే. పుట్టేటప్పుడు మరణించేటప్పుడు ఎవరూ 
తోడు రారు. ఈ మధ్యలో మనం కల్పించుకునే బంధుత్వాలు ఉన్నాయే! 
అవన్నీ మాయ.  అనుబంధాలు పెంచుకోవడం పిచ్చి పని. దశరథుడు నీకేమీ 
కాడు. నువ్వూ దశరథుడికి ఏమీ కావు. అయోధ్య నీకోసం ఎదురుచూస్తోంది. 
రాజ్యాభిషేకం చేసుకొని నీ క్షత్రియ ధర్మం నిర్వర్తించు. ఉంటుందో లేదో 
తెలియని పుణ్యలోకం కోసం  కర్తవ్యాన్ని మర్చిపోకు’  అన్నాడు. 

వినయం వీడకుండానే జాబాలికి కటువుగా సమాధానం చెప్పాడు రాముడు. 

‘మహర్షీ! మీరిలా మాట్లాడటం దారుణం. ఈ లోకం సుఖంగా 
ఎందుకుందంటారు?  కారణం కొన్ని కట్టుబాట్లు. రాజులకైనా సరే స్వేచ్ఛ 
లేదు. ప్రజలకు ఆదర్శంగా ఉండాలి. నియమాలు పాటించాలి.  నిబద్ధత 
ఉండాలి. కుంటి సాకులు చూపించి హద్దు మీరకూడదు. రాజ్యాధికారానికి 
పునాది సత్యమే. ఈ లోకంలో సత్యమే ఈశ్వరుడు. సత్యమే లక్ష్మి. సత్యమే 
అన్నిటికీ ఆధారం. సత్యాన్ని మించిన ఉత్తమ ధర్మం మరొకటి లేదు. నాది 
సత్యప్రతిజ్ఞ.  ప్రతిజ్ఞ చేశాను.  కాబట్టి మాట తప్పలేను.’ 

మధ్యలో వసిష్ఠుడు కలుగజేసుకున్నాడు. 

‘రామా! నువ్వు చెప్పినట్లే మీ వంశంలోనూ  కొన్ని కట్టుబాట్లు ఉన్నాయయ్యా. 
ఇక్ష్వాకువంశంలో రాజు తరువాత అతడి పెద్దకొడుకే రాజు. పెద్ద కొడుకు 
ఉండగా చిన్నవాడికి ఎప్పుడూ రాజ్యాభిషేకం చెయ్యరు. నీ వంశమర్యాద 
పాటించు. రాజ్యాభిషేకం చేసుకో. పుట్టిన ప్రతి వ్యక్తికీ ముగ్గురు గురువులు 
ఉంటారు. తల్లి, తండ్రి, ఆచార్యుడు. తల్లిదండ్రులు జన్మనిస్తారు. ఆచార్యుడు 
జ్ఞానాన్నిస్తాడు. నేను నీకే కాదు, నీ తండ్రికి కూడా గురువునే. ఏమీ 
ఆలోచించకు. నేను చెప్పినట్లు చెయ్యి. అది తప్పు కాదు. అయోధ్యలో ఉండు. 
నీ తల్లికి సేవ చెయ్యి. ఈ ప్రజలంతా నీవాళ్ళు. కన్నబిడ్డల్లా పరిపాలించు.’ 

రాముడు వినయంగా అన్నాడు. 

‘దశరథ మహారాజు నాకు జన్మనిచ్చాడు. నేనంటే ఎంతో ప్రేమ. పెంచి పెద్ద 
చేశాడు. అటువంటి తండ్రికి  నేను ఒక మాట ఇచ్చాను. ఇప్పుడు పరిస్థితులు 
మారాయని వెనక్కి తగ్గడం భావ్యమా? చెప్పండి’.

ఎంత చెప్పినా రాముడు మారడని భరతుడికి అర్థమయ్యింది. అక్కడే 
రాముడి దారికి అడ్డంగా దర్భలు పరుచుకొన్నాడు. ప్రాయోపవేశానికి 
పూనుకున్నాడు. రాముడు అతణ్ణి అనునయించాడు. 

‘భరతా!  క్షత్రియుడికి ప్రాయోపవేశం చేసే అధికారం లేదు. నీ దుఃఖాన్నీ, 
పట్టుదలనీ వదిలిపెట్టు. మన తండ్రి కైకేయిని పెళ్ళి చేసుకొనే సమయంలో 
ఒక మాట ఇచ్చాడు. అదేమిటో తెలుసా?  ఆమె సంతానానికి కన్యాశుల్కంగా 
రాజ్యం ఇస్తానని. అలాగే నీ తల్లి వరాల రూపంలోనూ రాజ్యం కోరుకుంది. 
అందువలన ఈ రాజ్యం ముమ్మాటికీ నీదే. 

ప్రజలారా! భరతుడు పట్టువదలడం లేదు. కాబట్టి నేనొక మాట ఇస్తాను. 
పధ్నాలుగు సంవత్సరాలు వనవాసం చేశాక భరతుడితో కలిసి రాజ్యపాలన 
చేస్తాను.’

ఆ సోదరుల సంభాషణ వినడానికి దేవతలు, 
గంధర్వులు, ఋషులు అదృశ్యరూపంలో 
అక్కడికి వచ్చారు. వాళ్ళూ రాముడి 
మాటల్ని సమర్థించారు. 

అప్పుడు భరతుడు ‘అన్నా! నీ పవిత్రమైన 
పాదాలు ఈ బంగారు పాదుకల మీద 
ఉంచు. ఈ పాదుకలే ఇక నుంచి 
ప్రజాపరిపాలన చేస్తాయి’  అన్నాడు 
పాదుకలను రాముడి ముందు పెట్టి.

రాముడు ఆ పాదుకలమీద పాదాలు 
ఉంచాడు. భరతుడు ఆ పాదుకలను తలపై 
పెట్టుకొన్నాడు. 

‘రామా!  నేనూ నీలాగే నారచీరలు ధరిస్తాను. జటలు కట్టుకుంటాను. 
రాజభోగాలు విడిచి పెట్టి కందమూల ఫలాలే తింటూ ఈ పధ్నాలుగు 
సంవత్సరాలూ నీ పాదుకలకు ప్రతినిధిగా రాజ్యపాలన చేస్తాను. అంతే! 
నిజంగా పధ్నాలుగు సంవత్సరాలే సుమా. నువ్వు రావడానికి ఒక్క రోజు 
ఆలస్యం అయినా  నేను నిప్పుల్లో దూకుతాను’  అన్నాడు. 

రాముడు భరతశత్రుఘ్నులను కౌగిలించుకున్నాడు. ‘భరతా!   తల్లి కైకేయిని 
బాగా చూసుకో. ఆమెను ఏమీ  అనవద్దు. పరుషంగా మాట్లాడావో నా మీద 
ఒట్టు’  అని చెప్పి సోదరులకు వీడ్కోలు చెప్పాడు.   

*  *  *

భరతశత్రుఘ్నులు, పరివారం, ప్రజలూ అయోధ్యకు చేరారు. దశరథుడి 
మరణం, రామ వనవాసంతో ఆ నగరం కాస్తా ఆకాశం నుంచి భూమిపై 
రాలి పడిన నక్షత్రంలా ఉంది. కళా లేదు. కాంతీ లేదు.  

భరతుడు వసిష్ఠుడితో ఇలా అన్నాడు. ‘రాముడు లేని ఈ నగరంలో నేను 
ఉండలేను. నందిగ్రామం వెళ్తాను. పధ్నాలుగు సంవత్సరాలూ అక్కణ్ణుంచే 
రాజ్యపాలన చేస్తాను. అనుమతించండి’.

అందరూ ఆమోదం తెలిపారు. నందిగ్రామం వెళ్ళాడు. అక్కడ 
రామపాదుకలకు అభిషేకం చేశాడు. సమస్త ప్రజలూ వినేలా ఇలా 
ప్రకటించాడు. 

‘ఇప్పటి నుండీ పధ్నాలుగేళ్ళు ఈ పాదుకలే పాలిస్తాయి. నేను సేవకుడిని 
మాత్రమే. అన్ని  లాంఛనాలూ ఈ పాదుకలకే జరగాలి. రాముడు 
తిరిగివచ్చాక వీటిని నేనే స్వయంగా ఆయన పాదాలకు తొడుగుతాను’. అని 
ఆ పాదుకలను సింహాసనం మీద పెట్టాడు. వాటికి వెల్లగొడుగు పట్టాడు. 
వింజామరలు వీచాడు. 

ఎవరు ఏ బహుమతులు తెచ్చినా అవి ఆ పాదుకలకే. ఒక సేవకుడిలా 
రాజకార్యాలన్నీ ఆ పాదుకలకు చెప్పిన తర్వాతే తగిన నిర్ణయం 
తీసుకునేవాడు. 

*  *  *

అక్కడ చిత్రకూటంలో ఋషులందరూ రాముణ్ణి తప్పించుకు తిరుగుతున్నారు. 
ఎందుకో అర్థం కాలేదు. రాముడు వారిలో పెద్దవాడైన ఒక మునిని అడిగాడు. 

‘రామా! ఇక్కడికి కొంతదూరంలో ఖరుడనే రాక్షసుడున్నాడు.  
నరమాంసభక్షకుడు. వాడు నీ తేజస్సు చూచి ఓర్వలేక మామీద దాడి 
చేస్తున్నాడు. మేమంతా ఇక్కణ్ణుంచి వెళ్ళిపోతున్నాం. ఇక్కడ ఉండడం క్షేమం 
కాదు. మీరూ వెళ్ళిపోండి’ అని ఆ వృద్ధముని చెప్పాడు. సీతారామలక్ష్మణులూ 
చిత్రకూటం వదిలి బయల్దేరారు.

అది అత్రిమహర్షి ఆశ్రమం
అత్రిమహర్షి రాముడికి ఆతిథ్యం ఇచ్చాడు. తన భార్య అనసూయాదేవిని 
పిలిచాడు.  సీతారామలక్ష్మణులకు అనసూయాదేవి గొప్పతనం  చెప్తున్నాడు 
అత్రి. 

‘రామా! ఈమె పదివేల సంవత్సరాలు తపస్సు చేసింది. అనావృష్టితో లోకం 
మొత్తం అలమటించి పోతుంటే తన తపశ్శక్తితో ఆహారం సృష్టించి ప్రజలను 
కాపాడింది. ఈ ప్రాంతంలో గంగ ప్రవహించేలా చేసింది. ఈమెకు కోపం 
లేదు. అసూయ లేదు. అందుకే అందరూ ఈమెను అనసూయ అంటారు 
అన్నాడు. 

సీత అనసూయాదేవికి ప్రదక్షిణం చేసి ఆమె దగ్గర నిలబడింది. అనసూయ 
సీతను దగ్గరకు తీసుకుని ప్రేమతో ఆమె తలమీద ముద్దు పెట్టింది. 
పట్టుబట్టలూ, అనేక ఆభరణాలూ ఇచ్చింది. ఆ తరువాత సీతాస్వయంవరం 
గురించి చెప్పమంది. సీత పూసగుచ్చినట్లు అంతా చెప్పింది.  

ఆ రాత్రి అత్రిమహర్షి ఆశ్రమంలో గడిచిపోయింది. తెల్లవారింది. ఆ 
పుణ్యదంపతుల ఆశీస్సులు అందాయి. సీతాలక్ష్మణులతో కలిసి రాముడు 
దండకారణ్యంవైపుకు సాగిపోతున్నాడు మేఘమండలంలోనికి ప్రవేశించే 
సూర్యుడిలా. 

 *  *  *

అరణ్యకాండ
దండకారణ్యం

రాముడు సీతాలక్ష్మణులతో కలిసి లోపలికి ప్రవేశించాడు.  

అల్లంత దూరంలో ఒక ఆశ్రమం. చూడడానికి సూర్యమండలంలా 
ఉంది.  ఎక్కడ చూసినా మహర్షులే.  బ్రహ్మ సభలా ఉంది.  రామలక్ష్మణులు 
విల్లుల్ని దించారు. ఆశ్రమంలోనికి ప్రవేశించారు.  

ఋషులు సాదరంగా ఆహ్వానించారు.  అతిథి సత్కారాలు చేశారు.  
తినడానికి ఆహారం, ఉండడానికో పర్ణశాల ఏర్పాటు చేశారు.  అర్చించారు.  
ఆశీస్సులూ అందించారు. ఇలా వేడుకొన్నారు.

శ్రీరామా! ప్రజారక్షణే రాజుకి ప్రథమ కర్తవ్యం.  మేమంతా నీ వాళ్ళం.  నీ 
రాజ్యంలోనే నివసించేవాళ్ళం.  మమ్మల్ని కాపాడే బాధ్యత నీదే.  నువ్వు 
నగరంలో ఉన్నా అడవిలో ఉన్నా నువ్వే మా ప్రభువ్వి.  మాకు కోపం లేదు.  
ఆయుధాలా? చేపట్టం.  శాంతంగా ఉంటున్నాం.  అందుకే కన్నబిడ్డల్లా 
నువ్వే మమ్మల్ని చూసుకోవాలి . 

మునులు రాముణ్ణి  ఈశ్వరుడిగా భావించి,  అర్చించారు.  సంతోషపెట్టారు. 
ఆ రాత్రి అక్కడే గడిచింది సీతారామలక్ష్మణులకి.  తెల్లవారుతూనే 
బయలుదేరారు.  నట్టడవిలోకి.. కీకారణ్యంలోకి ప్రవేశించారు.  ఎటుచూసినా 
భయంకరమైన క్రూరమృగాలు.  

హఠాత్తుగా ఒక రాక్షసుడు.  నరమాంసభక్షకుడు.  వాళ్ళముందుకొచ్చి 
పడ్డాడు.  భయంకరంగా అరుస్తున్నాడు.  

గుంటల్లాంటి కళ్ళు, పెద్ద మొహం.  బానపొట్ట. చూడడానికి భీకరంగా 
ఉన్నాడు.  పొడుగు.  ఒంటినిండా రక్తం మరకలు.  పులితోలు కట్టుకున్నాడు.  
నోరు తెరిచి కూర్చున్న యముడిలా ఉన్నాడు. చేతిలో ఒక పెద్ద శూలం.  
పేరు విరాధుడు.

వస్తూనే గబాలున సీతను పట్టుకొని తన ఒడిలోనికి తీసుకొని ఇలా అన్నాడు.. 

 నా పేరు విరాధుడు.  మీరు చూడడానికి ఋషుల్లా ఉన్నారు.  మీరు 
ఆడదానితో తిరగడం తప్పు.  ఈమె చాలా అందంగా ఉంది.  నాకు భార్య 
అవుతుందిలే.  మీ ఇద్దరినీ చంపి ఇప్పుడే రక్తం తాగుతా. 

ఆ మాటలకు సీత గడగడలాడి పోయింది.  ఇక రాముడి బాధ వర్ణనాతీతం.  

తమ్ముడూ! చూడు.  అంతా అయిపోయింది.  ఇంతకంటే ఏం కావాలి? 
సీత... జనకుడి కూతురు...  నా అర్ధాంగి... ఇప్పుడు.. ఇప్పుడు.. ఈ విరాధుడి 
ఒడిలో ఉంది.  పరాయివాడు నా భార్యను తాకాడు.  ఇంతకంటే దుఃఖం 
ఇంకేముంటుంది చెప్పు?  

లక్ష్మణుడు మాత్రం కోపంతో పాములా బుసలుకొట్టాడు.  

ఈ లోకానికే నువ్వు నాథుడివి.  అన్నా! ఎందుకలా మాట్లాడుతున్నావ్? 
ఒక్కక్షణంలో వీడి అంతుచూస్తా... అని ఎవడ్రానువ్వు? అని అడిగాడు.  

ముందు మీరెవరో చెప్పండన్నాడు వాడు.  రాముడు తమ వివరాలు చెప్పాడు.  

అప్పుడు విరాధుడూ చెప్పడం మొదలు పెట్టాడు.  

నా తండ్రి జయుడు.  తల్లి శతహ్రద.  నన్నే ఆయుధమూ ఏమీ చెయ్యలేదు.  
అది బ్రహ్మ నాకు ఇచ్చిన వరం.  ఇక ఈమె మీద ఆశలు వదులుకోండి.  
చంపకుండా వదిలేస్తున్నా.  నోరు మూసుకొని పొండి.  అన్నాడు.

రాముడు మండిపడ్డాడు.  విల్లు ఎక్కుపెట్టాడు. వరుసగా ఏడు బాణాలు 
రయ్యిరయ్యి మని వదిలాడు.  అంతే వాడిబాణాలు వాడి శరీరానికి 
గుచ్చుకొని రక్తమోడుతూ కిందపడ్డాయి.  

విరాధుడికి కోపం అందుకుంది.  సీతను దించి శూలం పట్టుకొని అరుస్తూ 
వస్తున్నాడు. రామలక్ష్మణులు బాణాలు వేస్తూనే ఉన్నారు. అవి వాడికి  
గుచ్చుకొంటున్నాయి.  కానీ వాడు వస్తూనే ఉన్నాడు.  

రాముడు మరో రెండు బాణాలు వేసి వాడి శూలాన్ని ముక్కలు చేసేశాడు.  
అయినా వాడు వస్తూనే ఉన్నాడు.  రామలక్ష్మణుల్ని చెరో సందిటా పట్టుకొని 
పరిగెత్తాడు.  అది చూసి సీత బెంబేలెత్తిపోయింది.  ఇక లాభం లేదనుకొని 

రాముడూ లక్ష్మణుడూ విరాధుడి చెరో చెయ్యి నరికిపారేశారు.  కొండలా 
నేలపై పడ్డాడు.  గిలగిలా కొట్టుకొంటున్నాడు. 

వీడు ఆయుధాలవల్ల చావడు.  లక్ష్మణా! గొయ్యి తియ్యి.  పూడ్చేద్దాం వీణ్ణి 
అన్నాడు రాముడు.  వీళ్ళు ఎవరో విరాధుడికి అప్పుడు తెలిసింది.  రామా! 
నువ్వెవరో నాకు తెలిసింది.  నేను రాక్షసుణ్ణి కాదు.  నేనో గంధర్వుణ్ణి.  
కుబేరుడి శాపం నాకీ గతి పట్టించింది.  మీ చేతుల్లోనే నాకు శాప విముక్తి.  
రండి! నన్ను పాతిపెట్టండి అన్నాడు.  రామలక్ష్మణులు అలాగే చేశారు. 

రాక్షసుడు కాస్తా గంధర్వుడై స్వర్గానికి వెళ్ళిపోయాడు. ఇదంతా చూసి 
హడలెత్తిపోయింది  సీత. వెన్ను తట్టి  ఆమెను ఊరడించాడు రాముడు.

* * *

సీతారామలక్ష్మణులు నడుస్తున్నారు. దూరంగా శరభంగ మహర్షి ఆశ్రమం.  
అక్కడో వింత కన్పించింది.

ఇంద్రుడు ఆకాశంలోనుంచి రథం దిగాడు.  నేలకు తాకకుండా 
నిలబడి  శరభంగుడితో ఏదో మాట్లాడుతున్నాడు. పక్కనే దేవకాంతలు.  
ఇంద్రుడికి వింజామరలు వీస్తున్నారు.  గంధర్వులు వేదాలు చదువుతూ 
పొగుడుతున్నారు.  

‘లక్ష్మణా! చూశావా? ఆ రథం.  సూర్యమండలంలా వెలిగిపోతోంది.  
అవే ఇంద్రుడి గుర్రాలు.  విన్నాం కానీ ఎప్పుడూ చూడలేదు.  ఇదుగో! 
చూస్తున్నాం. చూడు. బాగా చూడు.  కొంచెం రథం లోపలికి చూడు 
ఎవరున్నారో. అందరూ కుర్రాళ్ళే. వెలిగిపోతున్నారు.  ఏం రంగు! ఏం 
వర్చస్సు!  అంతా పాతికేళ్ళలోపువాళ్ళే.  అదే దేవతల వయస్సు.  నువ్వూ 
సీతా ఇక్కడే ఉండండి.  ఎవరో ఏమిటో తెలుసుకొని వస్తాను’ అని వెళ్ళాడు 
రాముడు.

రాముడి రాక చూశాడు దేవేంద్రుడు.  శరభంగుడితో ఏదో చెప్పి 
వెంటనే వెళ్ళిపోయాడు.  రాముడు అడిగాడు శరభంగుణ్ణి - ఆ వచ్చింది 
దేవేంద్రుడేనా అని.  

అవును. నేనిక్కడ ఉండవలసిన సమయం ముగిసింది.  ఇంక బ్రహ్మలోకానికి 
వెళ్ళాలి. తీసుకెళ్ళడంకోసం ఇంద్రుడే స్వయంగా వచ్చాడు.  నువ్వు 
వస్తున్నావని నాకు తెలుసు.  నిన్ను చూసి వస్తానని చెప్పా. ఇంద్రుడు 
వెళ్ళిపోయాడు. అన్నాడు శరభంగుడు.  

ఇక్కడ ఎక్కడైనా మేం ఉండడానికి తగిన ప్రదేశం ఉంటే చెప్పమని 
అడిగాడు రాముడు.  శరభంగమహర్షే సుతీక్ష్ణ మహర్షి ఆశ్రమం గురించి 
చెప్పి- ‘మీరు అక్కడికి వెళ్ళండి.  ఆ మహర్షే మీరు ఉండడానికి అనువైన 
ప్రదేశం చూపిస్తాడు.  నేనింక ఈ శరీరాన్ని విడిచిపెట్టేస్తున్నాను’ అంటూనే 
అగ్నిలోనికి దూకాడు.  

ఆశ్చర్యం! చూస్తుండగానే ముసలివాడిగా మంటల్లో కాలిపోయి కుర్రవాడిగా 
మారిపోయి బయటకు వచ్చాడు.  బ్రహ్మలోకానికి వెళ్ళిపోయాడు.

అక్కడి మునులంతా రాముడి దగ్గర ఇలా విన్నవించుకొన్నారు.  శ్రీరామా! 
మేము ఈ లోకాన్నే విడిచిపెట్టిన వాళ్ళం.  సన్యాసులం.  నువ్వా! గొప్ప పేరు 
గలవాడివి.  నీ తండ్రిపై నీకు ఎంత భక్తి ఉందో ధర్మంపై అంతే ఆసక్తి ఉంది.  
పంటలలో ఆరోవంతు పన్నుగా రాజును చేరుతుంది.  అలాగే మాబోటి 
వాళ్ళు చేసే తపస్సులో నాలుగో వంతు కూడా రాజుకే చెందుతుంది.  
అందువల్ల రాజు పట్టణాల్లోనే కాదు అడవుల్లోనూ అందరినీ రక్షించాలి.  
అందులో మాలాంటి సాధుజీవుల్ని మరీను.  అలా రక్షించేంత వరకే రాజుకు 
గౌరవం, మన్నన.  లేకపోతే లేదు. ఇంతకీ అసలు విషయం ఏమిటంటే 
ఏదో ముక్కు మూసుకొని మా మానాన మేం తపస్సు చేసుకొంటుంటే 
మమ్మల్ని హింసిస్తున్నారు దుష్టరాక్షసులు. పంపానది ఒడ్డునా మందాకినీ 
తీరంలోనూ. చిత్రకూటంలోనైతే మరీ. పేట్రేగిపోతున్నారు.  మరి నీదే 
భారం.  అన్నారు.

రాముడు అభయమిచ్చాడు.  మీరు నన్ను  ఆజ్ఞాపిం చాలిగానీ 
అభ్యర్థించడమేమిటన్నాడు.  నేనేదో నా సొంత పని మీద తండ్రికి ఇచ్చిన 
మాటకోసం వచ్చాను.  పనిలో పనిగా మీకు సేవ చేసే భాగ్యం దొరికింది.  
నా అదృష్టం.  నా వనవాసానికి తగిన ఫలితం కలిగినట్లే.  చంపుతాను.  
మిమ్మల్ని హింసించే రాక్షసుల్ని చీల్చి చెండాడతాను.  

అభయమిచ్చి సుతీక్ష్ణుడి ఆశ్రమంవైపు కదిలాడు రాముడు.

*  *  *

సుతీక్ష్ణుడి ఆశ్రమం
అది ప్రశాంతతకు నిలయం. మహర్షి  ఆదరించాడు. రాముణ్ణి 
కౌగిలించుకున్నాడు.  రామా! నీ విషయమంతా తెలుసు.  నీ కోసమే ఎదురు 
చూస్తున్నాను.  ఎందుకు నీకీ కష్టాలు? నేను నా తపస్సుతో జయించిన 
లోకాలను నీకు ప్రసాదిస్తాను.  హాయిగా విహరించు అన్నాడు.  

అవేమీ వద్దుగానీ మేము ఉండడానికి ఏదైనా మంచి చోటు చూపించమన్నాడు 
రాముడు. అయితే ఈ ఆశ్రమంలోనే ఉండు.  ఇక్కడ మృగాలు ఎక్కువ.  
అయితే అవేమీ చెయ్యవులే! అన్నాడు. 

మృగాలన్నాక సంహరించక తప్పదు.  అది మీ ఆశ్రమ ధర్మానికి విరుద్ధం..  
నేనిక్కడ ఉండలేను అన్నాడు రాముడు. 

ఈ దండకారణ్యంలోని ఆశ్రమాలన్నీ చూడాలని  బయలుదేరారు వాళ్ళు.

నడకసాగుతోంది.  దారిలో సీత -  రామా! నీకు అన్ని ధర్మాలూ 
తెలుసుకదా! బాగా చదువుకొన్నావు కదా! నువ్వు అబద్ధమాడవు.  పరస్త్రీలపై 
ఆసక్తి నీకు ఏ కోశానా లేదు.  ఎవరినీ చంపాలనుకోవు.  శాంతమూర్తివి.  
అటువంటివాడివి రాక్షసుల్ని చంపుతానని ప్రతిజ్ఞ చేశావే? ఇప్పుడూ విల్లూ 
బాణాలూ పట్టుకొని దండకారణ్యంలో తిరుగుతున్నావే? నువ్వు ఇప్పుడు 
క్షత్రియుడివి కావు.  మునివి.  ఇప్పుడు నువ్వు పాటించాల్సింది మునిధర్మమే 
కదా! అంది. కొంచెం చనువు తీసుకొని.  మళ్ళీ – 

అయినా ఇవన్నీ నీకు తెలియవని కాదు గానీ నాకు  తోచిందేదో చెప్పాను 
అంతే!  నువ్వూ నీ తమ్ముడూ ఎలా తోస్తే అలా చెయ్యండి.  అంది.

‘సీతా! నువ్వే చెప్పావు కదా! క్షత్రియులు ఆయుధం పట్టాలని.  నేనూ అదే 
చేస్తున్నాను.  ఎవరు కోరినా కోరకపోయినా నా ధర్మం నేను నెరవేరుస్తాను.  
ఋషులు నన్ను శరణుకోరారు కదా! మరి వారిని కాపాడటం నా ధర్మం 
కాదూ!’

‘సీతా! ఇచ్చినమాటే నాకు అన్నింటికంటే విలువైనది.  మాట తప్పను.  
అవసరమైతే ప్రాణాన్నీ నిన్నూ లక్ష్మణుణ్ణీ  ఏదైనా వదులుకుంటాను.  ప్రతిజ్ఞ 
చేశాను.  దానిని నిలబెట్టుకొంటాను.’ అన్నాడు రాముడు.  ఆ మాటలకు 
సీత ఆనందించింది.  నడక సాగుతోంది.

ముందు రాముడు, రాముడి అడుగు జాడల్లో సీత.  ఆ వెనుకే లక్ష్మణుడు.  
అడవులూ నదులూ సరోవరాలూ కొండలూ లోయలూ చెట్లూ తీగలూ 
పూలూ పళ్ళూ ఇలా చూట్టూ చూస్తూ నడుస్తున్నారు.  

దూరంగా ఒక సరస్సు. అందులో ఏనుగులు జలక్రీడలాడుతున్నాయి.  నీటి 
పక్షుల కిలకిలలూ, జలచరాల సందళ్లూ మనసు దోచుకొనేలా ఉంది ఆ 
సరస్సు.  అక్కడ నుండి ఏదో సంగీతం వస్తోంది.  అక్కడ ఎవరున్నారని 
అడిగారు రామలక్ష్మణులు తమ వెంట ఉన్న ముని బృందంలోని 
ధర్మభృతుణ్ణి.

ఇది మాండకర్ణి మహర్షి సృష్టించిన సరస్సు.  దీన్ని ‘పంచ అప్సరస్సరస్సు’ 
అంటారు.  మాండకర్ణి తపస్సును భంగం చేయడానికి వచ్చారు అప్సరసలు.  
వారికోసం ఈ తటాకం, దానిలోపల భవనం నిర్మించాడీ మహర్షి.  తన 
తపశ్శక్తితో యౌవనం పొందాడు.  వాళ్ళతో ఆటాపాటా.  అక్కడిదే ఈ 
సంగీతం. చెప్పాడు ధర్మభృతుడు.  ఆశ్చర్యపోయారు సీతారామలక్ష్మణులు.

ఇలా ఓ పద్ధతి ప్రకారం ఆశ్రమం తర్వాత ఆశ్రమం చూసుకొంటూ వస్తున్నారు.  
కాల చక్రం గిర్రున తిరిగింది.  పది సంవత్సరాలు ఇట్టే గడిచిపోయాయి.  
మళ్ళీ సుతీక్ష్ణుడి ఆశ్రమానికి వచ్చారు సీతారామలక్ష్మణులు.

శ్రీరామా! ఇక్కణ్ణుంచి నేరుగా నాలుగు యోజనాలు వెళ్ళు.  అక్కడ 
పిప్పళ్ళవనం ఉంది.  అది దాటాక పద్మ సరస్సు, దాని పక్కనే అగస్త్యభ్రాత 
ఆశ్రమం.  దానికి దక్షిణంగా ఒక యోజనదూరంలో అగస్త్యమహర్షి 
ఆశ్రమం.  వెళ్ళండి.  ఆ మహానుభావుడి దర్శనం చేసుకోండి.  చెప్పిపంపాడు 
సుతీక్ష్ణుడు.

అగస్త్యాశ్రమంవైపు వెళ్తూ రాముడు ఆ మహర్షి గొప్పతనం సీతకు విపులంగా 
చెప్పాడు.  

వాతాపి, ఇల్వలుడు అనే ఇద్దరు రాక్షసులు ఉండేవాళ్ళు.  ఇల్వలుడు 
బ్రాహ్మణవేషంలో వెళ్ళి బ్రాహ్మణులను ఇంటికి పిలిచేవాడు.  వాతాపి 
మేకగా మారేవాడు.  ఇల్వలుడు మేకగా మారిన వాతాపిని చంపి వండి 
వచ్చిన వారికి వడ్డించేవాడు.  వారు తిన్న తర్వాత, వాతాపీ బయటకు రా! 
అని ఇల్వలుడు పిలిచేవాడు. వాతాపి వాళ్ళ కడుపు చీల్చుకొని బయటకు 

వస్తే అలా మరణించిన బ్రాహ్మణులను ఈ ఇద్దరు రాక్షసులూ ఎంచక్కా 
ఆరగించేవాళ్ళు.  వీళ్ళ ఆటకట్టించా లనుకొన్నాడు అగస్త్యమహర్షి.  తానే 
అతిథిగా వెళ్ళాడు.  భోజనం చేశాక వాతాపీ బయటకురా! అన్నాడు 
ఇల్వలుడు.  ఇంకెక్కడి వాతాపి? ఎప్పుడో జీర్ణమైపోయాడు.  మేకతోపాటే 
యమలోకానికి వెళ్ళాడు అన్నాడు అగస్త్యుడు.  ఇల్వలుడు మండిపడ్డాడు.  
చివరికి మహర్షి కోపాగ్నికి వాడూ భస్మమైపోయాడు.  అంతటి ఘనుడు 
ఈ మహర్షి.  

ఒకసారి వింధ్యపర్వతం పైపైకి పెరిగిపోయింది. సూర్యుడి దారికి 
అడ్డుపడాలనుకొంది.  ఆ పర్వతాన్ని అణిచి ఇదుగో ఈ దక్షిణ దిక్కుకు 
వచ్చాడు అగస్త్యమహర్షి.  

ఇలా చెప్పుకొంటూ నడుస్తున్నారు.  చీకటిపడింది.  అగస్త్య భ్రాత ఆశ్రమం 
వచ్చింది.  రాత్రి అక్కడే ఉండి తరువాత రోజు అగస్త్యాశ్రమం చేరుకొన్నారు.

అగస్త్యమహర్షి ఆశ్రమం.

రాముడు మహర్షికి నమస్కరిస్తున్నాడు.  మహర్షి రాముణ్ణి తన పక్కనే 
కూర్చోబెట్టుకొన్నాడు.  ముందు ఆహారం ఇచ్చాడు.  ఆ తరువాత విశ్వకర్మ 
తయారుచేసిన వైష్ణవ ధనువును ప్రసాదించాడు.  దానితోపాటే బ్రహ్మ ఇచ్చిన 
ఒక బాణాన్నీ, ఇంద్రుడు ఇచ్చిన అక్షయతూణీరాన్నీ – అమ్ములపొదినీ, ఒక 
ఖడ్గాన్నీ ఇచ్చాడు.  సప్తగోదావరీ తీరంలో ‘పంచవటి’ ఉంది.  అక్కడ చాలా 
బావుంటుంది.  వెళ్ళండి.  కొన్నాళ్ళు అక్కడ ఉండండి అని పంపించాడు.

సీతారామలక్ష్మణులు బయలుదేరారు.  పంచవటి దగ్గరకు వస్తున్నారు.  
ఇంతలో పెద్ద గరుడపక్షి.  దానిపేరు జటాయువు.  అది దశరథుడికి 
స్నేహితుడట. పరిచయం చేసుకుంది.  

వినతకు ఇద్దరు కొడుకులు.  అరుణుడు, గరుడుడు.  ఆ అరుణుడికి ఇద్దరు 
కొడుకులు.  వారిలో ఒకడే ఈ జటాయువు.  మరొకడు సంపాతి.  తన చరిత్ర 
రాముడికి చెప్పాడు జటాయువు.  వనవాసం చేసేంతకాలమూ రాముడికి 
సహాయంగా ఉంటానన్నాడు.  రాముడు ఆనందించాడు.  జటాయువును 
కౌగిలించుకొన్నాడు.  

అందరూ పంచవటివైపు అడుగులు వేశారు. పంచవటి వచ్చింది.  అక్కడ 
లక్ష్మణుడు అందమైన పర్ణశాల నిర్మించాడు. సీతాలక్ష్మణులు సేవ చేస్తుంటే 
రాముడు దేవేంద్రుడిలా సుఖంగా ఉన్నాడు.  రోజులు గడుస్తున్నాయి. 
ఋతువులు మారుతున్నాయి.  

శరదృతువు వెళ్ళిపోయింది.  రాముడికి చాలా ఇష్టమైన హేమంతఋతువు 
వచ్చింది.  

ఎటువంటిదీ హేమంతం? ఇది రాగానే మంచుతో లోకం మొత్తం 
బిరుసైపోయింది చూడు.  నీళ్ళంటే భయం.  అగ్నిదేవుడే అండ.  మధ్యాహ్నం 
బావుంటుంది.  రాత్రి సమయం ఎక్కువ.  మామూలుగానే గాలి చల్లగా 
ఉంటుందీ కాలంలో.  దానికి తోడు పడమటిగాలి.  చేలన్నీ పండాయి.  
పండి ఖర్జూరపువ్వులా కంకులు బంగారురంగులో మెరుస్తున్నాయి.  ఇలా 
హేమంతాన్ని వర్ణిస్తున్నాడు లక్ష్మణుడు.  

అయ్యో! భరతుడు ఈ చలిలో ఎలా ఉన్నాడో కదా! ఎంత మంచివాడు 
భరతుడు!  ఇంతమంచి కొడుకునూ, గొప్ప భర్తనూ పొందిన కైకేయికి 
ఎక్కడి దింత దుర్మార్గం? మధ్యలో కైకేయి ప్రస్తావన తెచ్చాడు లక్ష్మణుడు.

‘లక్ష్మణా! ఆ తల్లిని ఏమీ అనకు.  చెప్తే దశరథుడి గురించో, భరతుడి 
గురించో చెప్పు కానీ ఆమెను మాత్రం నిందించకు’ ఇలా మాట్లాడుకుంటూ 
గోదావరి ఒడ్డుకు చేరుకొన్నారు.  అక్కడ చేయవలసిన పనులు పూర్తి 
చేసుకొన్నారు.

*  *  *

పర్ణశాల. సీతారామలక్ష్మణులు కబుర్లు చెప్పుకొంటున్నారు.

అంతలో వచ్చింది ఒక రాక్షసి.   పేరు శూర్పణఖ.  రావణాసురుడి చెల్లెలు.  
రాముడి అందాన్ని చూసి అతడిపై మనసు పారేసుకుంది.  అడిగింది.  
ఎవరు నువ్వు? ఎందుకొచ్చావు?  ఇది రాక్షసులు తిరిగే ప్రదేశం.  జటలు 
ధరించావు.  మునిలాగా ఉన్నావు.  విల్లూ బాణాలూ ఉన్నాయి.   నిజం 
చెప్పు? 

రాముడు అబద్ధం చెప్పడు.  ఉన్నది ఉన్నట్లు జరిగినదంతా పూసగుచ్చినట్లు 
చెప్పాడు.  

శూర్పణఖ తన గురించి ఇలా చెప్పింది.

నేను శూర్పణఖను.  రాక్షసిని.  కామరూపిణిని.  ఈ అడవిలోనే ఒంటరిగా 
తిరుగుతూ ఉంటాను. విశ్రవసుడి కొడుకులు -  రావణుడు, కుంభకర్ణుడు, 
విభీషణుడు. వీళ్ళు నా సోదరులు.  ఖర దూషణులు కూడా సోదరులే.  
చూసీ చూడడంతోనే నిన్ను నా భర్తగా అనుకొన్నాను.  రా! ఈ సీతతో ఏమి 
పాముకుంటావు... అంది. 

రాముడు పగలబడినవ్వాడు.  అన్నాడు. ‘అమ్మాయీ! నాకా పెళ్ళయ్యింది.  
నా భార్యంటే నాకు చాలా ఇష్టం.  నీలాంటి స్త్రీకి సవతిపోరు ఎందుకు? 
వద్దులే! అడుగో మా తమ్ముడు.  లక్ష్మణుడు.  వయస్సులో ఉన్నాడు.  నీకు 
అన్ని విధాలా తగినవాడు’ అని ఆటపట్టించాడు.  

ఇప్పుడు లక్ష్మణుడి వెంటపడింది శూర్పణఖ.  లక్ష్మణుడు  నువ్వా 
అందగత్తెవి.  నేనేమో సాధారణమైన సేవకుణ్ణి.  నన్ను చేసుకుంటే నువ్వూ 
మా అన్నగారికి దాసీవి అవుతావు. వద్దు.  వెళ్ళు మా అన్నయ్యనే అడుగు.  

నీ అంత అందగత్తె దొరికితే వదులుకుంటాడా ఏమిటి? అని వ్యంగ్యంగా 
అన్నాడు.  అదేమీ అర్థంకాలేదు దానికి.  దీనికంతటికీ కారణం సీతేనని 
ఆమెని తినెయ్యబోయింది.  ఈలోగా రాముడి ఆజ్ఞపై లక్ష్మణుడు చురుకుగా 
కదిలాడు.  శూర్పణఖ ముక్కూ చెవులూ కోసిపారేశాడు.  

శూర్పణఖ భయంతో పారిపోయింది.  నేరుగా జనస్థానం వెళ్ళింది.  తన 
సోదరుడు ఖరుడిముందు నిలబడింది.  ఖరుడు చలించిపోయాడు.  ఎవరిలా 
చేసిందని గద్దించి అడిగాడు.  ఏడుస్తూ చెప్పింది శూర్పణఖ.  అంత 
బాధలోనూ రామలక్ష్మణుల అందాన్ని పొగిడింది.  అదీ వారి సౌందర్యం!

సోదరా! ఇప్పటిదాకా నిన్నేమీ అడగలేదు.  ఆ ముగ్గురి రక్తం నాకు కావాలి.  
అంది కోపంగా.

ఖరుడు స్పందించాడు.  పధ్నాలుగు మంది రాక్షసుల్ని తోడుగా పంపి 
వాళ్ళను చంపిరమ్మన్నాడు.  శూర్పణఖ వెళ్ళింది.  కానీ రాముడి చేతిలో ఆ 
రాక్షసులకు చావు తప్పలేదు.  శూర్పణఖ ఏడ్చి గగ్గోలు పెట్టింది.  కిందపడి 
దొర్లింది.  చేతులతో పొట్టమీద బాదుకొంటూ బిగ్గరగా ఏడ్చింది.  

వెంటనే ఖరుడూ దూషణుడూ కలిసి పధ్నాలుగు వేలమంది రాక్షసులతో 
రాముడు ఉన్న చోటుకు వెళ్ళారు.

వెళ్తున్నప్పుడు ఇక్కడ ఖరదూషణులకూ అక్కడ రామలక్ష్మణులకూ 
అపశకునాలు కన్పించాయి.  రాముడి ఆజ్ఞమేరకు లక్ష్మణుడు సీతను 
తీసుకొని గుహలోకి వెళ్ళాడు.  అప్పుడు రాముడు దక్షయజ్ఞాన్ని ధ్వంసం 
చేసే రుద్రుడిలా  రాక్షస సైన్యంపై చెలరేగిపోయాడు.

ఘోరమైన యుద్ధం.  రామబాణాల ధాటికి రాక్షసులు రాలిపోయారు.  
చివరికి మిగిలిన ఖరుడిపై రాముడు - దేవేంద్రుడు ఇచ్చిన బాణాన్ని 
ప్రయోగించి వాడిని వధించాడు. ఆకాశం నుంచి పువ్వులు.  భూమిపై 
మునుల జయజయ ధ్వానాలు. సీత, లక్ష్మణుడు గుహనుంచి బయటకు 
వచ్చారు.  వారి ముఖాల్లోనూ ఆనందం వెల్లివిరిసింది.

* * *

లంకానగరం
సింహాసనంపై రావణుడు. మండే అగ్నిలా ఉన్నాడు. దేవతలు సేవిస్తున్న 
దేవేంద్రుడిలా ఉన్నాడు.

నిండు కొలువులో హఠాత్తుగా ఊడిపడింది శూర్పణఖ.  రాముడు అంతమంది 
రాక్షసుల్ని జనస్థానంలో ఊచకోత కోస్తే – ఏమీ తెలుసుకోకుండా ఉన్నావు.  
నువ్వేం రాజువు.  నీదేం మంత్రాంగం? అందరి ముందూ  కఠినంగా 
మాట్లాడింది శూర్పణఖ.  

రావణుడికి చెప్పలేనంత కోపం వచ్చింది.  ఆగు.  ఎవడా రాముడు? ఎలా 
ఉంటాడు? వాడి పరాక్రమం? ఆయుధం? ప్రశ్నలు గుప్పించాడు.

శూర్పణఖ రామలక్ష్మణుల అందాన్ని వర్ణించింది.  ఎంత దుఃఖం, బాధ, 
పగ ఉన్నా అంతే.  రామలక్ష్మణుల సౌందర్యం అటువంటిది మరి!  తనకు 
జరిగిన అవమానం అంతా చెప్పింది.

వెళ్ళు!  అతడి భార్య సీత. గొప్ప సౌందర్యవతి.  అటువంటి అందం ఎక్కడా 
లేదు.  నన్ను పరాభవించిన ఆ ఇద్దరినీ చంపి సీతను నీదాన్ని చేసుకో అని 
రెచ్చగొట్టింది.

రావణుడు సభ చాలించాడు.  రథం ఎక్కి ఆకాశం దారి పట్టాడు.  సముద్రం 
దాటి మారీచుడి ఆశ్రమంలో దిగాడు. సీతను అపహరించడానికి ఏమేం 
చెయ్యాలో ఎలా చెయ్యాలో వివరంగా మారీచుడికి చెప్పాడు.  

విశ్వామిత్రుడి యాగానికి ఆటంకం కలిగించిన  రాక్షసుల్లో ఈ మారీచుడూ 
ఉన్నాడు.  అప్పుడు రామబాణం తగిలి వంద యోజనాలు ఎగిరి సముద్రంలో 
పడ్డాడు.  అప్పటినుండీ ఇదుగో ఇలా తపస్సు చేసుకొంటూ గడుపుతున్నాడు. 
మారీచుడికి రాముడి గురించి పూర్తిగా తెలుసు.   రాముడి శక్తినీ 
పరాక్రమాన్నీ వివరంగా రావణాసురుడికి చెప్పాడు.  సీతను అపహరించడం 
మంచిది కాదన్నాడు.  

రావణుడు వింటేనా?  పైగా కోపం వచ్చింది.  రాజుగా ఆజ్ఞాపిస్తున్నాను.  
నేను చెప్పినట్లు చేస్తే నువ్వు రాముడి చేతిలో చావవచ్చు. అదృష్టం బావుంటే 
బతకనూ వచ్చు.  కానీ చెయ్యకపోతే మాత్రం నా చేతుల్లో కచ్చితంగా 
ఛస్తావు’ అన్నాడు.  మారీచుడు చేసేదేమీ లేక ఒప్పుకున్నాడు.

మారీచుడు అందమైన బంగారు లేడిలా మారాడు.  ఆ లేడి చెవులు 
ఇంద్రనీలమణుల్లా, గిట్టలు వైడూర్యాల్లా ఉన్నాయి. పొట్ట వజ్రంలా 
మెరిసిపోతోంది.  దాని తోక ఇంద్రుడి ధనుస్సులా ఉంది.  అదే మాయ 
లేడి.  సీతారాముల ఆశ్రమం వైపు వచ్చింది.  

పూలు కోసేందుకు చెట్లవైపు వెళ్ళిన సీత కంట్లో పడింది.  ముగ్ధురాలైపోయింది 
సీత.  దాన్నే చూస్తూ ఉండిపోయింది.  అది సీతను బాగా ఆకర్షించింది.  ఏమిటీ 
లేడి?  ఇలాంటిది ఎక్కడైనా ఉంటుందా?  ఇది నిజంగా రాక్షసమాయే!  ఆ 
మారీచుడే అయి ఉంటాడు.  అనుకున్నారు రామలక్ష్మణులు తమలో తాము.  

సీత దాన్ని తెచ్చిపెట్టమని కోరింది.  రాముడికీ దాన్ని చూస్తే ఆశ్చర్యం 
వేసింది. 

లక్ష్మణా! నేను వెళ్తున్నాను జాగ్రత్త.  సీతను రక్షించు. 

ఖడ్గాన్ని నడుముకు కట్టుకొని విల్లూ బాణాలూ తీసుకొని బయలుదేరాడు 
రాముడు.

ఆ లేడి చెంగు చెంగున దూకుతోంది.  అందినట్లే ఉంటోంది.  అందకుండా 
పోతోంది.  ఆశ్రమం నుంచి చాలా దూరం వెళ్ళింది.  దాని వెనుక రాముడు.  
కొంత సేపటికి అలసిపోయాడు.  చెట్టుకింద కూర్చున్నాడు.  

మళ్ళీ కన్పించింది లేడి. రాముడు బాణం వదిలాడు.  ఆ బాణం లేడిని 
చీల్చిపారేసింది.  ఆ దెబ్బకి రాక్షసుడు తాటిచెట్టంత ఎత్తు ఎగిరిపడ్డాడు.  

రాక్షసులకు ప్రాణాలు పోయేముందు అసలు రూపం వస్తుందట.  హా! సీతా!  
హా! లక్ష్మణా! అన్నాడు.  అచ్చం రాముడు అరిచినట్లే అరిచాడు. ఇదంతా 
రావణుడి పన్నాగంలో భాగమే.

అక్కడ సీత  ఆ అరుపు వింది.  రాముడికి ఏదో అయ్యిందని ఒకటే కంగారు. 
లక్ష్మణా! నీ అన్న గొంతే అది.  రాక్షసులకు దొరికినట్లున్నాడు.  నీ సహాయం 
కావాలి.  వెళ్ళు వెళ్ళు.  వెంటనే వెళ్ళు.  తొందర పెట్టింది.  

లక్ష్మణుడు కదల్లేదు.  ఒకవైపు ఆందోళన.  మరోవైపు లక్ష్మణుడిపై కోపం.

లక్ష్మణా! నీ అన్న ఆపదలో ఉంటే ఆలోచిస్తావేమిటి?  నువ్వు మిత్రుడి 
రూపంలో ఉన్న శత్రువులా ఉన్నావే.  సొంత అన్నగారికి ఆపద అన్నా నువ్వు 
కదలడం లేదంటే ఏదో ఉంది.  నామీద నీకు కోరిక ఉన్నట్టుంది.  రాముడు 
అడ్డు తొలగితే బావుండు అని అనుకొంటున్నావేమో.  ఇంకా ఏవేవో గబగబా 
నానా మాటలు అంది.  బొటబొటా కన్నీరు కార్చేసింది.  

లక్ష్మణుడు ప్రశాంతంగా ఉన్నాడు.  అంతే ప్రశాంతంగా అన్నాడు.

అమ్మా!  రాముడికేం కాదు.   అతణ్ణి ఎవరూ ఏమీ చెయ్యలేరు.  మనం 
ఈ అడవుల్లో ఎందరో రాక్షసుల్ని చంపాం కదా!  వాళ్ళు పగతో ఉన్నారు.  
ఇదంతా రాక్షసుల మాయే.  నువ్వు కంగారుపడకు.  నిశ్చింతగా ఉండు.  
నిన్ను వదిలి వెళ్ళను.  అన్నగారి ఆజ్ఞ.

సీతకు కోపం పెరిగింది.  మరిన్ని మాటలు అంది.  లక్ష్మణుడు మౌనం 
వహించాడు.  చేతులు జోడించాడు.  సీత మాటలు ఇనుప బాణాల్లా 
ఉన్నాయి.  అతడిని బాధించాయి.  సరే! వెళ్తున్నాను.  నీ మాటలకు ఈ 
వనదేవతలే సాక్షులు.  నేను మళ్ళీ వచ్చేదాకా కూడా ఈ వనదేవతలే రక్ష.

లక్ష్మణుడు రాముడు వెళ్ళిన వైపు కదిలాడు.  

లక్ష్మణుడు అలా వెళ్ళాడో లేదో రావణుడు సన్యాసి వేషంలో వచ్చాడు.  సీత 
సౌందర్యాన్ని రెప్పవేయకుండా చూశాడు.  అతడిలో కోరిక రెట్టింపయ్యింది.  
వేదాలు వల్లె వేస్తున్నాడు.  సీత దగ్గరికి వచ్చి ఇలా అన్నాడు.

ఎవరు నువ్వు?  ఎందుకీ అడవిలో ఒంటరిగా ఉన్నావు.  ఏమి అందం నీది?  
ఇంత అందం దేవస్త్రీలలోగానీ, యక్షకిన్నరవనితలలోగానీ లేదు.  ఎవరు 
నువ్వు?  పార్వతివా? లక్ష్మీదేవివా?  అప్సరసవా?  రతిదేవివా? 

 సీత అతణ్ణి చూసింది.  బ్రాహ్మణుడిలాగే ఉన్నాడు. గౌరవించింది. తన 
గురించీ రాముడి గురించీ చెప్పింది.  అతిథి సత్కారాలు చేసింది.  ఇంతకీ 
నువ్వెవరని అడిగింది.  

రావణుడు నిజం చెప్పాడు.  నా పేరు రావణుడు.  రాక్షసులకు రాజును.  
నాది లంకా నగరం.   సముద్రం మధ్య పెద్ద కొండ మీద ఉంది.  నీ అందం 
నన్ను ఆకర్షించింది.  నువ్వు ఊ అను.  నిన్ను నా రాణిని చేస్తాను.  అన్నాడు. 

సన్యాసి రూపం వదిలి రాక్షసుడి రూపంలోనికి వచ్చాడు.  తనెంత గొప్పవాడో 
చెప్పుకున్నాడు.  

‘సీతా! నీకు ఉత్తముడైన భర్త కావాలంటే రా! నన్ను ఆశ్రయించు’ ఇంకా 
ఏవేవో పేలుతున్నాడు.

సీతకి కోపం తారాస్థాయికి చేరుకుంది.  వచ్చినవాడు రాక్షసుడైతే ఏం?  
పట్టించుకొనే స్థితిలో లేదు.  అంటోంది.

నీకూ రాముడికీ పోలికా?  నక్కకూ సింహానికీ ఉన్నంత తేడా.  పిల్లికీ 
ఏనుగుకీ ఉన్నంత తేడా?!  కాకికీ గరుత్మంతుడికీ ఉన్నంత తేడా.  నువ్వు 
నక్కవి.  నేను  సివంగిని.  నువ్వు నన్ను కనీసం తాకను కూడా తాకలేవు.  
నాది సూర్యతేజస్సు.   ఆకలిమీద ఉన్న సింహాన్ని కదిలిస్తున్నావ్.  విషసర్పం 
కోరల్ని పట్టుకొంటున్నావ్.  జాగ్రత్త! సీత తీవ్రంగా నిందిస్తోంది.  

రావణుడు శరీరం పెంచి పదితలలతో నిలబడ్డాడు.  హఠాత్తుగా ఆమెను 
పట్టుకొని రథం ఎక్కాడు.  రథం ఎగిరిపోయింది.  ఆడపాములా మెలికలు 
తిరిగిపోతూ పెనుగులాడుతోంది సీత.  ఆమె ఆర్తనాదం అడవంతా 
మార్మోగిపోయింది.

రామా! లక్ష్మణా!  రక్షించండి రక్షించండి!  అంది.  చెట్టుకీ పుట్టకీ రాయికీ 
రప్పకీ చెప్పుకుంది. ఈ సంగతి రాముడికి చెప్పమని.

చెట్టుమీద జటాయువు.  చూసింది సీత.  నిద్రపోతున్నాడు.  అరుస్తూ 
పిలిచింది.  జటాయువు లేచాడు.

రావణా! వద్దు.  తప్పు చేస్తున్నావు.  నీకిది ధర్మం కాదు.  మంచిది కాదు.  
కోరి కోరి కాలసర్పాన్ని కొంగున కట్టుకొంటున్నావు.  నువ్వే నీ మెడకి 
యమపాశాన్ని తగిలించుకొంటున్నావు.  సీతను విడిచిపెట్టు.  నేను బతికి 
ఉండగా నిన్నీ పని చెయ్యనివ్వను సుమా!  అన్నాడు.  

అన్నదే తడవుగా చెలరేగిపోయాడు జటాయువు.  రావణుడి కవచాన్నీ, 
ధనువునీ చివరికి రథాన్నీ నాశనం చేసి పారేశాడు.  అయినా రావణుడు 
సీతను ఒక చేత్తో పట్టుకొన్నాడు.  మరో చేత్తో జటాయువుతో యుద్ధం 
చేస్తున్నాడు.  

కత్తి తీసుకొని ఒక్క వేటున జటాయువు రెక్కలూ, పాదాలూ నరికేశాడు 
రావణుడు.  అంతే నేలకూలిపోయాడు జటాయువు.  

సీత పారిపోవాలని చూసింది.  కానీ వీలుపడలేదు.  మళ్ళీ రావణుడు 
పట్టుకొన్నాడు.  సీత ముత్యాల దండ తెగిపడింది.

రావణుడు ఆకాశ మార్గం పట్టాడు.  సీతకు పర్వతం మీద కొందరు 
వానరులు కన్పించారు.  తన పట్టువస్త్రాన్ని చింపి కొన్ని నగల్ని మూటకట్టి 

వాళ్ళు చూసేలా విసిరేసింది సీత.  వీళ్ళైనా రాముడికి తన గురించి చెప్తారని 
ఆశ.

రావణ రథం పంపానదిని దాటింది. రివ్వున దూసుకుపోయింది 
లంకానగరం వైపు.  

సీతను అంతఃపురంలో దింపాడు.   పిశాచస్త్రీలను కాపలాగా పెట్టాడు.  
కొంతమంది రాక్షసుల్ని జనస్థానానికి పంపాడు.  రాముడిపై నిఘా పెట్టాడు.  
ఎలాగైనా రాముణ్ణి చంపేదాకా నిద్రపోను. ఇదే నా లక్ష్యం. అనుకున్నాడు.

సీతకు పన్నెండు నెలల గడువు ఇచ్చాడు.  ఆలోగా నాకు వశం కాకపోతే 
నువ్వు నా ఆహారం అవుతావని బెదిరించాడు.  సీత తెగేసి చెప్పింది.  ఒక 
గడ్డిపరక అడ్డుపెట్టుకొని మాట్లాడింది.    నీ ఆలోచన తప్పు.  రామలక్ష్మణులు 
నీ అంతు చూస్తారు అంది.

రావణుడికి కోపం కట్టలు తెంచుకొంది.  రాక్షస స్త్రీలతో చెప్పాడు.  ఈమె  
గర్వం అణచండి. అశోకవనంలో పెట్టి భయపెట్టో బతిమాలో బామాలో 
మనసు మార్చండి.  అని ఆజ్ఞాపించాడు.  

*  *  *

అక్కడ రాముడు మారీచుణ్ణి చంపి ఆశ్రమంవైపు వస్తున్నాడు.  ఏవో 
అపశకునాలు. దారిలో లక్ష్మణుడు ఎదురయ్యాడు.  ఇద్దరూ ఆశ్రమానికి 
వచ్చారు.  చుట్టూ చూశారు. సీత లేదు.  కనీసం జాడ కూడా దొరకలేదు. 

రాముడు కంగారుపడిపోయాడు. సీతా సీతా అని విలపించాడు.  లక్ష్మణుడు 
ఓదారుస్తున్నాడు.

రాజ్యం, తండ్రి, తల్లి, అందరికీ దూరం అయ్యాను.  ఇప్పుడు సీతకూ దూరం 
అయ్యాను.  సీత ఏమయ్యింది?  

ఓ సూర్యుడా! నువ్వు లోకసాక్షివి.  వాయుదేవా! నీకు అంతా తెలుసు! 
నా సీత ఏమయ్యింది?  మతిలేనివాడిలా మాట్లాడుతున్నాడు రాముడు.  
లక్ష్మణుడు ఓదారుస్తున్నాడు.

సీతకోసం గాలిస్తున్నారు రామలక్ష్మణులు.  అడవిలోని జంతువులు పెద్దగా 
అరుస్తూ దక్షిణంవైపు పరిగెత్తాయి.  అది చూసి రామలక్ష్మణులు దక్షిణంవైపు 
కదిలారు.

దారిలో రాలిపడ్డపూలు.  అవి సీతవే.  రాముడు గుర్తుపట్టాడు.  ఇంకొంచెం 
ముందుకు వెళ్ళగానే పెద్దపెద్ద అడుగులు.  రాక్షసుడివి అయ్యుంటాయి.  ఆ 
అడుగుల్లోనే చిన్న అడుగులు.  ఇవి సీతవే... అక్కడ విరిగిన రథం ముక్కలూ, 
తెగిన ఆభరణాలు.  అక్కడే నేలమీద గడ్డకట్టిన రక్తం.  ఇదంతా చూసి 
రాముడు కంగారుపడ్డాడు.  

ఏ రాక్షసుడైనా సీతను చంపి తినేశాడేమోనన్న భయం.  రాముడు బాధ 
పడుతున్నాడు.

లక్ష్మణా! ఎందుకిలా జరిగింది.  లోకం పట్ల దయచూపించడమే నేరమా! 
అలా చూపిస్తే జనులు లోకువ కట్టేస్తారే.  సీత పాటించే ధర్మం కూడా 
ఆమెను కాపాడలేకపోయిందా! నేను ఎంతగా ఈ దేవతల్ని పూజించాను!  
ఇప్పుడు నాకూ నా సీతలా ఇంత అన్యాయం జరిగాక ఈ దేవతలు చూస్తూ 
కూర్చున్నారా? ఇంకా ఈ దేవతలెందుకు? నాకేం చేసినట్లు?

నా సీత నాకు కావాలి. ఎలా ఉందో అలాగే కావాలి.  అలా నాకు 
అప్పచెప్పకపోతే సర్వనాశనం చేసేస్తా.  దేవతలూ, రాక్షసులూ, ఎవ్వరూ 
మిగలరు.  లోకాలన్నీ నాశనం చేస్తా.  పర్వతాలు కూల్చేస్తా.  నదుల్నీ, 
సముద్రాల్నీ ఎండగడతా.  గ్రహాలు ఆర్పేస్తా.  గాలిని స్తంభింపజేస్తా.  
సూర్యుడి తేజస్సును హరించేస్తా.  ముల్లోకాల్లోనూ ప్రళయం సృష్టిస్తా.  
రాముడు ధనువు చేతపట్టాడు.  ప్రళయకాల రుద్రుడే అయ్యాడు.

లక్ష్మణుడు అవాక్కయ్యాడు.  అన్నగారికి ఇంత కోపమా? ఎప్పుడూ 
చూడలేదు.

అన్నయ్యా! కోపం వద్దు.  ఈ కష్టం అనుకోకుండా వచ్చిపడింది.  దీనిని 
నీలాంటి ఉత్తముడే తట్టుకోలేకపోతే ఇంక సామాన్యుడెలా తట్టుకుంటాడు?  
ఓర్చుకో! నీలో ఏ తప్పూ లేదు.  సీతను వెతుకుదాం.  కనపడకపోతే అప్పుడు 
చూద్దాం.  అన్నాడు.

ఇద్దరూ బయలుదేరారు.  చుట్టూ ఉన్న అడవిని అడుగడుగునా గాలిస్తున్నారు.  
దక్షిణం వైపుకు వెళ్ళారు.  కొంతదూరం వెళ్ళారు. జటాయువు కన్పించాడు. 
గబగబా జరిగినదంతా  చెప్పాడు. అతడి నోటినుంచి రక్తం.   అతడి 
ప్రాణాలు గాలిలో కలిసిపోయాయి.  

అయితే జటాయువు రావణుడి గురించి చెప్తూ ఓ మంచి మాట చెప్పాడు.  
రావణుడు సీతను అపహరించుకుపోయిన ముహూర్తాన్ని ‘విందం’ 
అంటారట.  ఆ ముహూర్తంలో పోయిన వస్తువు యజమానికి కచ్చితంగా 
దొరుకుతుందట.   

రాముడు జటాయువుకి అగ్ని సంస్కారం చేసి దక్షిణంవైపు  కదిలాడు.  
జనస్థానం నుండి మూడు కోసులు నడిస్తే  ‘క్రౌంచం’ అనే పేరుగల అడవి 
వచ్చింది.  అక్కడ నుంచి మరో మూడు కోసులు.  ఒక చీకటి గుహ.  అది 
దాటితే మతంగాశ్రమం.  

అక్కడ ఒక రాక్షసి.  వికృతంగా ఉంది.  అది వచ్చి రామలక్ష్మణుల్ని 
పట్టుకుంది.  దాని పేరు అయోముఖి.  నువ్వు నా ప్రియుడివి.  రా! 
విహరిద్దాం అంది.

లక్ష్మణుడికి కోపం వచ్చింది.  కత్తి దూశాడు.  ముక్కూ చెవులూ తెగగోశాడు.  
అది పొలికేకలు పెడుతూ పారిపోయింది.  రామలక్ష్మణులు ముందుకు 
సాగారు.  మరో అడవి. అక్కడేవో కొన్ని అపశకునాలు కన్పిస్తున్నాయి 
లక్ష్మణుడికి.  అంతలో ఒక పెద్దరాక్షసుడు హఠాత్తుగా ఎక్కణ్ణుంచో 
ఊడిపడ్డాడు.  పర్వతంలా ఉన్నాడు.  వాడికి తలా మెడా లేవు.  ముఖం 
పొట్టలోనే ఉంది.  ఆ ముఖంలో ఒకే కన్ను.  వాడే కబంధుడు.  చేతులు 
చాచి రామలక్ష్మణుల్ని పట్టుకున్నాడు.  

రామలక్ష్మణులు ఏమాత్రం ఆలోచించకుండా ఆ రాక్షసుడి రెండు చేతులూ 
నరికేశారు.  కుప్పకూలిపోతూ కబంధుడు  అయ్యా! మీరెవరు?  అని 
ప్రశ్నించాడు.  లక్ష్మణుడు తమ కథంతా చెప్పాడు.  అప్పుడు కబంధుడిలా 
అన్నాడు.

ఆహా! ఇంతకాలానికి మిమ్మల్ని చూశానన్నమాట.  నేను దనుపుత్రుణ్ణి.  
ఇంద్రుడిలాగా చంద్రుడిలాగా నేనూ అందగాణ్ణే. అయితే వికృతరూపంలో 

అందర్నీ భయపెట్టేవాణ్ణి.  అప్పుడు ‘స్థూలశిరుడు’ అనే మహర్షి నన్ను 
శపించాడు.  ఈ వికృతరూపం ఇలాగే ఉండిపోతుందన్నాడు.  రాముడు 
వస్తాడు.  నీ చేతులు నరికి నీకు పూర్వరూపం ఇస్తాడు అని చెప్పాడు.  
ఇదుగో ఇప్పుడు నువ్వు వచ్చావు. అన్నాడు.  నువ్వే రాముడివి.  నాకు అగ్ని 
సంస్కారం చెయ్యి అన్నాడు.

రామలక్ష్మణులు అలాగే చేశారు.  కబంధుడి శరీరం నేతిముద్దలా 
కరిగిపోయింది.  అందులోంచి ఒక దివ్యరూపం పైకి లేచింది. అంతరిక్షంలో 
నిలబడి

మిత్రమా! రఘురామా! విను!  సీతాదేవి నీకు లభిస్తుంది.  నువ్వు సుగ్రీవుడితో 
స్నేహం చెయ్యి.  అతడు నీకు సహాయం చేస్తాడు.  అప్పుడే నీ కోరిక 
నెరవేరుతుంది.  అంటూ ఎలా వెళ్ళాలో ఎక్కడ ఏమేమి ఉంటాయో ఏం 
తినాలో వివరంగా చెప్పాడు కబంధుడు.  తన దారిన తను వెళ్ళిపోయాడు.  
అతడు చూపిన దారిలో రామలక్ష్మణులు శబరి ఆశ్రమం చేరుకున్నారు.

*  *  *

శబరి ఇద్దరి పాదాలకూ మొక్కింది.  ఎంతో మర్యాద చేసింది.

శబరీ! నీ తపస్సు సాగుతోందా!  క్రోధాన్ని జయించావా?  ఇలా ప్రశ్నలు 
గుప్పించాడు రాముడు.

రామా! ఈ రోజే నా తపస్సు సఫలం అయ్యింది.  నా జన్మ తరించింది.  
నీ దర్శనం వల్ల నాకు పుణ్యలోకాలు కలుగుతాయి రామా! నువ్వు  
చిత్రకూటానికి వచ్చినప్పటినుండీ నా గురువులూ, ఇంతకాలం నేను 
సేవించిన మహర్షులూ అందరూ దివ్యలోకాలకు చేరుకున్నారు.  రాముడు 
వస్తాడు.  లక్ష్మణుడితో కలిసి వస్తాడు.  అప్పటిదాకా నన్ను ఇక్కడ 
ఉండమన్నారు.  అందుకే నీకోసం నేను ఎదురు చూస్తున్నా.  నువ్వు వచ్చావు.  
ఇంక నాకు పుణ్యలోకప్రాప్తి.  అంది.

శబరి మతంగ మహర్షి ఆశ్రమాన్ని చూపించింది.  చూడడానికి 
పెద్దమేఘంలా ఉంది.  అవిగో పక్షులు.  ఇవిగో మృగాలు. చూడు.  అన్ని 
నదుల్నీ మా గురువులు ఇక్కడే ఏర్పాటు చేశారు.  ఇవేనయ్యా! పూజ 

చేసుకొనే వేదికలు.  ఇదుగో ఇక్కడే వణికే చేతులతో దండలు గుచ్చి 
గురువులకు సమర్పించేదాన్ని.  చూశావా! ఈ కాంతి.  అది మా గురువుల 
తపశ్శక్తి.  ఏమనుకొన్నావు?  మా గురువులు ఉపవాసాలతో కృశించి కదల్లేక 
ధ్యానిస్తే సప్తసాగరాలూ ఒక్కటై ఇక్కడికే వచ్చాయి. అలా వచ్చి అవి ఇక్కడే 
ఉండిపోయాయి.   కన్పిస్తున్నాయా!  ఆ సప్తసాగరజలాలలో స్నానం చేసి, 
మా గురువులు ఆరేసిన వల్కలాలు అవిగో!  ఇంకా ఎండిపోలేదు చూడు.  
పూజకు వాడిన పువ్వులు.  ఇంకా వాడిపోలేదు చూడు.  ఇదీ మా గురువుల 
తపోవనం.

చెప్పింది.  దగ్గరుండి చూపించింది శబరి.  ఇంక నాకు సెలవా? రామా? 
ఈ శరీరాన్ని వదిలి వెళ్ళిపోవాలయ్యా! అంది.

రామలక్ష్మణులకు ఆనందం, ఆశ్చర్యం రెండూ కలిగాయి.  ‘ఓ శబరీ! 
నువ్వు భక్తురాలివి. నువ్వు కోరుకున్న లోకాలకు వెళ్ళు’ రాముడి అనుజ్ఞ.  
శబరి యోగాగ్నిలో ప్రవేశించింది.  శరీరాన్ని విడిచిపెట్టింది.  స్వర్గానికి 
వెళ్ళిపోయింది.

రాముడు -  ఆలోచనల్లో ఉన్నాడు. మహర్షులూ వాళ్ళ వాళ్ళ ప్రభావాలూ.  
అవే పదే పదే సుళ్ళు తిరుగుతున్నాయి.  ఎంత ఆశ్చర్యం!  సప్తసముద్రాలూ 

ఇక్కడే. చక్కగా స్నానం చేశాం.  పితృకార్యాలూ పూర్తిచేశాం. అమంగళాలూ 
అశుభాలూ అన్నీ తొలగిపోయినట్లే! మనసు నిర్మలంగా ఉంది.  ఏదో శుభం 
జరుగుతుందనిపిస్తోంది. 

లక్ష్మణా! పద. ఋష్యమూకం వైపు వెళ్దాం. సుగ్రీవుణ్ణి కలుద్దాం.  

రామలక్ష్మణులు బయలుదేరారు. పంపానదిని దాటారు.  

దూరంగా..  ఋష్యమూక పర్వతం.

* * *

కిష్కింధాకాండ
పంపాసరోవరం

కలువపువ్వులతో తామరపువ్వులతో చేపలతో కళకళలాడుతోంది.  
దానిని చూసిన రాముడికి మనసులో ఒకటే గుబులు.  సీత ఎలా ఉందో!  

ఎక్కడ ఉందో! అసలు ఉందో లేదో! గుండె బరువెక్కింది.  జ్ఞాపకాలు 
ముంచెత్తుతున్నాయి. దుఃఖం కమ్ముకొచ్చింది. ప్రకృతి ఎంతో బావుంది.  
శిశిరం వెళ్ళి వసంతం వచ్చింది.

లక్ష్మణా! సీత లేకుండా నేనెలా బతకాలి?  ఇదంతా నా దురదృష్టం. నన్ను 
వదిలెయ్యి.  నువ్వైనా అయోధ్యకు వెళ్ళు.  సుఖంగా ఉండు అంటున్నాడు. 

రాముడు దీనాతిదీనంగా ఉన్నాడు.  విలపిస్తున్నాడు.  లక్ష్మణుడు అన్నగారి 
పరిస్థితి చూసి బాధపడ్డాడు.  ఓదారుస్తున్నాడు.  ధైర్యం చెబుతున్నాడు.

అన్నయ్యా! నీ మనసు మంచిదయ్యా!  మనసుకు దగ్గరైనవాళ్ళు దూరమైతే 
ఎవరికైనా ఇంతే.  అంతమాత్రానికే కుంగిపోతే ఎలా?  నీ బుద్ధి ఎంతో 
నిర్మలం.  స్వచ్ఛం.  కష్టం కలగగానే ఆలోచనలు మసకబారిపోతే ఎలా?  
తేరుకో. దుఃఖంలోనే ఉండిపోతే ఏం చెయ్యాలో తోచదు.

మనం సీతను వెతుకుదాం.  రావణుణ్ణి సంహరిద్దాం.  ఈ రెండూ 
మనముందున్న కర్తవ్యాలు. అవి నెరవేరాలంటే బాధను ఓర్చుకోవాలి.  
మనస్సును ఉత్సాహంగా ఉంచుకోవాలి.

లక్ష్మణుడి మాటలు పనిచేశాయి.  రాముడు కొంత తేరుకున్నాడు.  ఇద్దరూ 
కదిలారు  కర్తవ్యం దిశగా.  ఋష్యమూకం వైపు నడక సాగించారు.  

*  *  *

ఋష్యమూక పర్వతం.
సుగ్రీవుడు తన నలుగురు మంత్రులతో మంతనాలు సాగిస్తున్నాడు.  
రామలక్ష్మణులు అటే వస్తున్నారు.  అందరూ చూశారు. చూసీ చూడగానే 
వాళ్ళు అందగాళ్ళనీ, బలవంతులనీ అనిపించింది వాళ్ళకి.  సుగ్రీవుడి 
మనసులో కొంత భయం.  తనను చంపడానికే  వస్తున్నారేమో!  బహుశా 
వాలి పంపించాడా?  ఏమో?  అక్కణ్ణుంచి అందరూ పారిపోయారు.  చెట్టూ 
పుట్టా కొండా కోనా పట్టుకొని తిరిగారు.  దాక్కున్నారు.  కానీ అక్కడా 
వాళ్ళకి కాళ్ళు నిలవలేదు.

‘సుగ్రీవా! భయపడకు.  వాలి ఈ పర్వతం మీదికి రాలేడు కదా!  ఎందుకు 
కంగారు?  నువ్వే కంగారు పడితే మేమేం చెయ్యాలి.  నువ్వు మాకు ఆజ్ఞను 
జారీ చేయవలసిన రాజువి కదా’  అన్నాడు  హనుమంతుడు.  సుగ్రీవుడి 
కింకా ఆందోళనగానే ఉంది.  ఇలా అన్నాడు.

వాలి సామాన్యుడు కాదు.  వాడికి ఏ పని ఎలా చెయ్యాలో తెలుసు.  వాడు 
ఈ పర్వతం పైకి రాలేడు కాబట్టే ఇదుగో ఈ ఇద్దరినీ పంపి ఉంటాడని 
నా అనుమానం.  అందుకే మన జాగ్రత్తలో మనం ఉండాలి.  ఎందుకైనా 
మంచిది ఓ కన్నేసి ఉంచు. వాళ్ళెవరో ఎక్కణ్ణుంచి వచ్చారో ఆరా తియ్యి.

హనుమంతుడు మారువేషంలో ఒక 
సన్యాసిలా రామలక్ష్మణుల ముందు 
వా లా డు .   న మ స ్క రిం  చా డు .  
అడుగుతున్నాడు.

‘అయ్యా! మీరు చూడడానికి రాజర్షుల్లా 
ఉన్నారు.   దేవతల్లానూ ఉన్నారు.  
ధైర్యం ఉట్టిపడుతోంది.  మిమ్మల్నీ మీ 
చూడచక్కని రూపాన్నీ ఆయుధాల్నీ చూసి 
అడవిలోని జంతువులన్నీ బెంబేలెత్తి 
పోతున్నాయి.  అసలు మీరెవరు? 
ఈ ఘోరమైన అడవుల్లో ఎందుకు 
తిరుగుతున్నారు? ఇక్కడే సుగ్రీవుడనే 
వానరరాజు ఉన్నాడు.  అన్నకు భయపడి 
ఈ పర్వతంమీదే తిరుగుతున్నాడు.  

సుగ్రీవుడి అన్న వాలి.  గొప్ప పరాక్రమవంతుడు.  నేను హనుమంతుణ్ణి.  
సుగ్రీవుడి అనుచరుణ్ణి.  నేను, మరికొంతమంది అనుచరులం ఉన్నాం.  
మేం ధర్మాత్ముడైన ఆ సుగ్రీవుడితో ఉంటున్నాం.  సుగ్రీవుడు మీతో స్నేహం 
చెయ్యాలనుకొంటున్నాడు.’ అన్నాడు.

మనం సుగ్రీవుణ్ణి కలవాలనుకొంటుంటే సుగ్రీవుడే తన మంత్రిని మన దగ్గరకు 
పంపాడు.  లక్ష్మణా! చూడు.  ఇతడు ఎంత బాగా మాట్లాడుతున్నాడో! 
వేదాలు చదివిన పండితు డితడు.  వ్యాకరణం కూడా బాగా చదివాడు.  
అందుకే గొప్పగా తప్పుల్లేకుండా మాట్లాడుతున్నాడు.  అతడి శరీరం చూడు.  
ఎక్కడా ఏ లోపమూ లేదు.  దృఢంగా మంచి లక్షణాలతో ప్రకాశిస్తోంది.  
ఇలాంటి వాళ్ళయ్యా! నిజంగా రాజుగారికి కావల్సింది.  ఏ పనైనా ఇట్టే 
సాధించుకొస్తారు అన్నాడు రాముడు.

హనుమంతుడి మాటలు విన్న లక్ష్మణుడు సరే! సుగ్రీవుడితో స్నేహం 
మాకు ఇష్టమే అన్నాడు. తమ కథ మొత్తం హనుమంతుడికి చెప్పాడు.  
హనుమంతుడు ఆనందించాడు.  సుగ్రీవుడికి పోయిన రాజ్యం  రాముడి 
వల్ల దక్కుతుందనే ఆ ఆనందం.

మహావీరులారా! మీ దర్శనం మా అదృష్టం.  సీతను వెదకడంలో సుగ్రీవుడు 
మీకు సాయం చేస్తాడు అని చెప్పి – హనుమంతుడు వానరరూపం ధరించి 
రామలక్ష్మణులను తన భుజాలమీద ఎక్కించుకొని సుగ్రీవుడి దగ్గరకు 
తీసుకువెళ్ళాడు. పరస్పరం పరిచయాలు అయ్యాయి.

శ్రీరామా! నువ్వు గొప్పవాడివి.  ధర్మాత్ముడివి.  అన్ని ప్రాణులనూ 
ప్రేమించేవాడివి.  అంత గొప్పవాడివి ఇప్పుడు నువ్వు నా స్నేహం కోరడం 
నిజంగా నా అదృష్టమే అన్నాడు సుగ్రీవుడు.

రామసుగ్రీవులు చేతులు కలిపారు  అగ్నిసాక్షిగా.  రాముడు ఆప్యాయంగా 
సుగ్రీవుణ్ణి కౌగిలించుకొన్నాడు. అప్పుడు సుగ్రీవుడు 

‘రామా! నా అన్న పేరు వాలి.  మహావీరుడు.  నన్ను అవమానించాడు.  నా 
భార్యను అపహరించాడు.  నన్ను ఎన్నో బాధలు పెట్టాడు.  చంపుదామని 
చూస్తున్నాడు.  అతడికి భయపడి ఇదుగో ఈ కొండపైన దాక్కొన్నాను.  
నన్ను రక్షించు’ అన్నాడు.

‘నీకేం భయంలేదు.  నేను వాలిని సంహరిస్తాను’ రాముడి అభయం.  
‘హనుమంతుడు అంతా చెప్పాడు. నీ భార్య సీత ఎక్కడ ఉన్నా తెచ్చి నీకు 
అప్పగిస్తాను’ అన్నాడు సుగ్రీవుడు మహానందంగా.

‘రావణాసురుడు ఎత్తుకుపోతున్నపుడు మేం సీతను చూశాం..  రామా! 
లక్ష్మణా! అంటూ  సీత ఏడుస్తోంది.  నగల్ని మూటకట్టి మేం చూసేలా 
పడేసింది.  తెస్తాను ఉండు’ అని గుహలోకి వెళ్ళి నగలమూట తెచ్చాడు.

నగలు చూసిన రాముడి కళ్ళు చెమర్చాయి. చూడలేకపోతున్నాడు.  
కన్నీళ్ళు చూపుల్ని మసకబార్చేస్తున్నాయి. లక్ష్మణుడికి చూపించాడు.  
గుర్తుపట్టమన్నాడు.  లక్ష్మణుడు పరిశీలించి చూశాడు.

అన్నయ్యా! నాకు సీత పెట్టుకొనే కేయూరాలు – బాహుపురులు తెలీదు.  
ఆమె చెవులకు పెట్టుకొనే కుండలాలు అంతకన్నా  తెలీదు.   రోజూ ఆమె 
పాదాలకు నమస్కరిస్తాను కాబట్టి ఆమె కాళ్ళకు పెట్టుకొనే నూపురాలు 
మాత్రమే తెలుసు.  ఇవిగో ఆ నూపురాలు.  ఇవి సీతవే! అన్నాడు. రాముడు 
ఆ రాక్షసుడి వివరా లడిగాడు సుగ్రీవుణ్ణి.  సుగ్రీవుడు  ‘నాకు తెలీదుగానీ 
తెలుసుకుంటాను.  వాడికి తగిన శాస్తి జరిగేలా మాత్రం చూస్తాను.  
నువ్వు నిశ్చింతగా ఉండు.  నువ్వు మనోనిగ్రహం కలవాడివి.  ధైర్యాన్ని 
విడిచిపెట్టవద్దు.  ఎన్ని కష్టాలు వచ్చినా ధైర్యవంతుడు స్థిరంగా ఉంటాడు.  
కుంగిపోడు.  దుఃఖంలో మునిగిపోతే బుద్ధి పనిచేయదు.  బరువెక్కువైతే నావ 
నీటిలో మునిగిపోదూ.  అందుకే దుఃఖాన్ని వదలకపోతే సుఖం ఉండదు.  
తేజస్సుపోతుంది.  కాబట్టీ రామా! నీకివన్నీ తెలియనివి కావు. రా! ధైర్యం 
తెచ్చుకో.  స్నేహం కొద్దీ చెప్తున్నానంతే.’ అన్నాడు.

రాముడు కళ్ళు తుడుచుకున్నాడు.  మామూలు వాడయ్యాడు.  ‘సుగ్రీవా! నీ 
మాటలు నన్ను తేరుకొనేలా చేశాయి.  నా అదృష్టం.  నీలాంటి స్నేహితుడు 
దొరికాడు.  అసలు నీకూ వాలికీ ఎందుకు గొడవలు? మీరిద్దరూ అన్నదమ్ములే 
కదా’ అడిగాడు రాముడు.  సుగ్రీవుడు చెప్పడం మొదలుపెట్టాడు.

రామా! వాలి నా సొంత అన్న.  నాకూ మా నాన్నకూ వాలి అంటే ఎంతో 
ఇష్టం.  మా నాన్న తర్వాత వాలి రాజు అయ్యాడు.  నేను సేవకుడిలా అతడికి 
సేవచేస్తూ తరిస్తున్నాను.

ఒకరోజు అర్ధరాత్రి. మాయావి అనే రాక్షసుడు మా నగరంపైకి దండెత్తి 
వచ్చాడు.  వీడు దుందుభికి అన్న. మయుడి కొడుకు.  ఏవో పాతకక్షలు.  
వాలిని యుద్ధానికి కవ్వించాడు.  వాలి నిద్రలేచాడు.  యుద్ధానికి సై అన్నాడు.  
మేము ఎంతగా చెప్పినా వినలేదు.  నేనూ వెంట నడిచాను.

మమ్మల్ని ఇద్దర్నీ చూశాడు మాయావి.  పరుగో పరుగు.  వాడు ఒక 
గుహలోకి దూరాడు.  వాలి లోపలికి వెళ్ళాడు.  నన్ను అక్కడే ఉండమన్నాడు.  
వాణ్ణి చంపివస్తా అప్పటిదాకా ఇక్కడే ద్వారం దగ్గరే ఉండు అన్నాడు.  అలాగే 
ఉన్నాను.  

సంవత్సరం గడిచింది.  ఏమయ్యిందో తెలియడంలేదు.  ఎవరూ 
బయటికిరాలేదు.  నా మనస్సు కీడునే శంకిస్తోంది.  నెలలు గడుస్తున్నాయి.  
గుహలోంచి నురుగులు కక్కుతూ రక్తం వస్తోంది.  నాకు ఏడుపు 
ముంచుకొచ్చింది.  లోపల అసురులు చేసే గర్జనలు తప్ప వాలి ఆచూకీ 
లేదు.  వాలి చనిపోయాడనుకొన్నాను. నాకు దుఃఖం వచ్చింది.  పెద్దరాయిని 
అడ్డుగా పెట్టి కొండ ద్వారాన్ని మూసివేశాను.  అన్నగారికి తర్పణాలు వదిలి 
కిష్కింధకు చేరుకున్నాను.  

ఈ వార్త అందరికీ తెలిసింది.  నాకు పట్టాభిషేకం చేశారు.  న్యాయంగా 
రాజ్యం పాలిస్తున్నాను.  ఉన్నట్టుండి ఒకరోజు వాలి వచ్చాడు.  నన్ను 
సింహాసనం మీద చూసి కన్నెర్ర జేశాడు.  నా మంత్రుల్ని తిట్టిపోశాడు.  
వాలి తిరిగివచ్చాడని నాలో ఆనందం.  నమస్కరించాను.  ‘ రాజ్యం నీదే.  
నువ్వు లేవు కాబట్టే నేను పాలిస్తున్నాను.  నాకు దీనిమీద కోరికలేదు.  రా! 
సింహాసనం మీద కూర్చో.  నాపై కోపించకు’ అన్నాను.  

వాలి వినలేదు.  అపార్థం చేసుకొన్నాడు.  ఆగ్రహించాడు.  ధిక్కరించాడు.  
నా భార్యను సొంతం చేసుకొన్నాడు.  నన్ను కట్టుబట్టలతో వెళ్ళగొట్టాడు.  
ప్రాణభయంతో ఇదుగో ఈ పర్వతంపై తలదాచుకొన్నాను.  రామా! నన్ను 
రక్షించు. వాలిని శిక్షించు  అన్నాడు సుగ్రీవుడు బాధగా.

సుగ్రీవా! నీ బాధా నా బాధా ఒకటే.  ఇద్దరం భార్యలను పోగొట్టుకొన్నాం.  
నీ బాధ నాకు అర్థమయ్యింది.  నేను వాలిని సంహరిస్తాను.  నువ్వేం అధైర్య 
పడవద్దు. అన్నాడు రాముడు.

సుగ్రీవుడికి మాత్రం అనుమానం.  రాముడు వాలిని చంపగలడో లేదో! 
అందుకే వాలి శక్తి గురించి రాముడికి చెప్తున్నాడు.

రామా! వాలి రోజూ సూర్యుడు ఉదయించేలోపే నాలుగువైపులా ఉండే 
సముద్రాల్లో స్నానం చేసి వచ్చేవాడు.  అంతటి వేగం వాలిది.  బడలిక 
ఎరుగడు.  పర్వతశిఖరాలతో బంతాట ఆడుకుంటాడు.  పెద్దపెద్ద చెట్లను 
సైతం కూకటివేళ్ళతో పెకళించి విరిచిపారేసేవాడు.

ఒకసారి ఏం జరిగిందో తెలుసా?! ‘దుందుభి’ అనే రాక్షసుడు మా కిష్కింధ 
మీదికి వచ్చాడు.  వాడికి వెయ్యి ఏనుగుల బలం ఉంది.  అటువంటి 
దుందుభిని వాలి పైకెత్తి నేలపై కొట్టి మరీ చంపాడు.  విసిరి అవతల 
పారేశాడు.  దుందుభి శరీరం యోజనం దూరంలో పడింది.  అప్పుడు 
ఆ రాక్షసుడి నోట్లోంచి కొన్ని రక్తపు చుక్కలు వెళ్ళి అనుకోకుండా 
మతంగమహర్షి ఆశ్రమంలో పడ్డాయి.  దీనికి కారకుడైన వాలి తన ఆశ్రమం 
చుట్టుపక్కలకు వస్తే చస్తాడని ఆ మహర్షి శపించాడు.  

ఆ మహర్షి ఆశ్రమం ఇక్కడే ఉంది.  వాలి ఈ చుట్టుపక్కలకు  రాలేడు. వస్తే 
చస్తాడు.  అందుకే నేను నిర్భయంగా ఉంటున్నాను.  

ఇదుగో వాలి విసిరిన దుందుభి శరీరం.  చూడు వాడి అస్థిపంజరం.  అక్కడే 
ఏడు సాల వృక్షాలు ఉన్నాయి.  వాటిని చూపిస్తూ అన్నాడు సుగ్రీవుడు.  ఈ 
చెట్టును పట్టుకొని  ఊపేవాడు వాలి.  ఆకులన్నీ రాలిపోయేవి.  చెప్పు నువ్వు 
వాలిని చంపగలవా? తన అనుమానాన్ని బయటపెట్టాడు సుగ్రీవుడు.

లక్ష్మణుడు కలగజేసుకొన్నాడు. సుగ్రీవా! నువ్వు నమ్మాలంటే రాముడు 
ఏం చెయ్యాలి?  

ఆ దుందుభి కళేబరాన్ని నీ కాలితో రెండువందల ధనువుల దూరం విసిరితే 
నమ్ముతానన్నాడు సుగ్రీవుడు.  

రాముడు తన కాలి బొటనవేలితో ఎగరగొట్టాడు.  దుందుభి శరీరం 
పదియోజనాల దూరంలో ఎగిరిపడింది.  అయినా సుగ్రీవుడికి నమ్మకం 
కలగలేదు.  

వాలి విసిరినప్పుడు వాడి శరీరం పచ్చిది.  రక్తమాంసాలతో ఇంకా బరువుగా 
ఉంటుంది.  ఇప్పుడది ఎండిపోయింది.  తేలికగా ఉంటుంది కదా! నసిగాడు.

రామా! నీ మీద అనుమానం కాదు కానీ ఈ సాలవృక్షాలలో ఏదో  ఒక్క 
చెట్టునైనా బాణంతో కూలగొట్టు నమ్ముతానన్నాడు.

రాముడు బాణం వేశాడు.  ఆ బాణం ఏడు సాల వృక్షాలనూ చీల్చి, 
ఎదురుగా ఉన్న కొండ చరియనూ పగలగొట్టి అంతే వేగంతో వచ్చి రాముడి 
అమ్ములపొదిలో కూర్చుంది.

ఆశ్చర్యపోయాడు సుగ్రీవుడు.  నోట మాటరాలేదు. నమ్మకం కుదిరింది.  
రాముడికి మొక్కాడు.  నీకు సాటి ఎవడూ లేడన్నాడు.

రాముడు సుగ్రీవుణ్ణి కౌగిలించుకొన్నాడు.  ‘వెళ్ళు వాలిని యుద్ధానికి పిలువు’ 
అన్నాడు.

అందరూ కిష్కింధకు వెళ్ళారు.  సుగ్రీవుడు ఆకాశం బద్దలయ్యేలా అరిచాడు.  
అది సుగ్రీవుడి గొంతు.  గుర్తుపట్టాడు వాలి.  పరుగున వచ్చాడు.  వస్తూనే 
కలియబడ్డాడు.

వాలి సుగ్రీవులయుద్ధం.  భీకరంగా ఉంది.  పెనుగులాట.  పిడిగుద్దులు.  
బుధుడూ అంగారకుడూ లాగా అశ్వినీదేవతల్లా వాళ్ళిద్దరూ ఒకేలా 
కన్పిస్తున్నారు రాముడికి .

ఎవడు సుగ్రీవుడో ఎవడు వాలో గుర్తుపట్టడం కష్టమయ్యింది.  బాణం 
వెయ్యలేదు.  వాలి చేతిలో సుగ్రీవుడు నలిగిపోయాడు.  ఋష్యమూకంవైపు 
పారిపోయి బతికిపోయాడు.

రామలక్ష్మణ హనుమంతులు సుగ్రీవుడి దగ్గరకు వచ్చారు.  వెంటనే 
సుగ్రీవుడు  ‘ఏమయ్యా! రామా! పిలు పిలు అన్నావు.  వాలితో నన్ను 
చావగొట్టించావు.  నువ్వేమో బాణం వెయ్యలేదు.  చంపను అని ముందే 
చెప్తే నేనస్సలు వెళ్ళేవాణ్ణి కాదు కదా!’ అన్నాడు.  అప్పుడు  రాముడు  

‘సుగ్రీవా! కోపించకు.  వేషంలో, ఒడ్డూ పొడుగులో, రూపంలో, నడకలో 
మీరిద్దరూ ఒకేలా ఉన్నారు.  గుర్తుపట్టలేకపోయాను.  ఒకవేళ ఆ బాణం 
నీకు తగిలితే... అందుకే బాణం వెయ్యలేదు.  మళ్ళీ వెళ్ళు.  భయపడవద్దు.  
నిన్ను గుర్తించడానికి ఏదైనా, ఆనవాలు పెట్టుకో. లక్ష్మణా! ఇదుగో ఈ దండ 
సుగ్రీవుడి మెడలో వెయ్యి’ అన్నాడు.  లక్ష్మణుడు వేశాడు.  

మళ్ళీ కిష్కింధకు బయలుదేరాడు సుగ్రీవుడు.  మెడలో గజపుష్పమాల 
క్రిక్కిరిసి ఉంది.  దానితో మెడ రిక్కించి నడుస్తున్నాడు.  పక్కనే లక్ష్మణుడు.  
వెనుక రాముడు.  చేతిలో విల్లు.  నడుస్తున్నారు.  

దారిలో సప్తజనాశ్రమం ఉంది.  అదేమిటని అడిగాడు రాముడు.  సుగ్రీవుడు 
చెప్పాడు.  

అక్కడ ఏడుగురు ఋషులు సప్తజనులు అనే పేరుతో  నీటిలో తలక్రిందులుగా 
తపస్సు చేస్తుంటారు.  ఏడు రాత్రులకు ఒకసారి మాత్రమే గాలిని ఆహారంగా 
తీసుకొంటారు.  అలా చేస్తూ ఏడువందల సంవత్సరాలకు శరీరంతోపాటే 
స్వర్గానికి చేరుకుంటారట!  ఈ ఆశ్రమానికి చెట్లే ప్రాకారాలు.  దేవేంద్రుడు 
కూడా లోపలికి ప్రవేశించలేడు.  ఒకవేళ ప్రవేశిస్తే తిరిగిరాడు.  పక్షులు 
కూడా ప్రవేశించవు.  లోపలనుండి ఆభరణాల చప్పుళ్ళు వినబడతాయి.  
సప్తస్వరాలు వాద్యఘోషలూ విన్పిస్తాయి.  అంత గొప్పది ఈ వనం. ఈ 
ఆశ్రమానికి నమస్కరించండి.  అన్ని వ్యాధులూ తొలగిపోతాయి.  

రామలక్ష్మణులూ సుగ్రీవుడూ వానరులూ అంతా నమస్కరించారు.

సుగ్రీవుడు మళ్ళీ వెళ్ళి పెద్దగా బొబ్బలుపెడుతూ వాలిని యుద్ధానికి 
పిలిచాడు.  వాలి యుద్ధప్రియుడు.  బయలుదేరాడు. అతడి భార్య తార 
వాలిని వెళ్ళొద్దంది.  

‘ఇంతకుముందే నిన్ను యుద్ధానికి పిలిచి, నీ చేతిలో చావు దెబ్బలు తిని 
పారిపోయిన సుగ్రీవుడు మళ్ళీ తిరిగివచ్చి ధైర్యంగా పిలుస్తున్నాడంటే 
ఆలోచించుకో. ఎవరి అండో లేకుండా వచ్చాడంటావా? 

అంగదుడు ఓ వార్త తెచ్చాడు.  సుగ్రీవుడికి రాముడు అనే క్షత్రియుడితో 
స్నేహం కుదిరిందట. ఆ రాముడికి ఎదురే లేదట.  బహుశా సుగ్రీవుడు ఆ 
రాముణ్ణి సహాయంగా తెచ్చుకొని ఉంటాడు.  ఆలోచించు.  నువ్వు వెళ్ళడం 
మంచిదికాదు.  

పోనీ సుగ్రీవుడితో శత్రుత్వం మానెయ్యి.  నీకు సుగ్రీవుడికంటే దగ్గరివాడు 
ఇంకెవడుంటాడు?  అతడిని యువరాజును చెయ్యి.  రాముడు నీకు 
మిత్రుడౌతాడు.  ఏ బాధా ఉండదు.’ చెప్పింది తార.  

వాలికి ఆ మాటలు రుచించలేదు.  కసురుకున్నాడు.  

తారా! కుర్రకుంక, ఆ సుగ్రీవుడు యుద్ధానికి కవ్విస్తుంటే చేతులు 
కట్టుకొని కూర్చోమంటావా! అంతకంటే చావడమే నయం కదూ! ఇక 
రాముడంటావా? ఇక్ష్వాకువంశంలో పుట్టాడు. ధర్మం ఎప్పటికీ తప్పడు. 
భయపడకు.  సుగ్రీవుణ్ణి చంపనులే.  నాలుగు తగిలించి ఒదిలేస్తా అని 
బయటకు వచ్చేశాడు.

వాలి సుగ్రీవులు యుద్ధం చేస్తున్నారు.  సుగ్రీవుడు ఓపిక కూడదీసుకొని 
యుద్ధం చేస్తున్నాడు.  అంతలో వేశాడు రాముడు బాణం.  అది వాలి 
గుండెల్ని చీల్చింది.  వాలి శరీరం నేలపై పడింది.  

వాలికి దేవేంద్రుడు కాంచనమాలను ఇచ్చాడు.  అది మెడలో ఉంది.  
అందువల్ల బాణం తగిలింది కానీ ప్రాణం పోలేదు.  

రామలక్ష్మణులు వాలి దగ్గరకు వెళ్ళారు.  

వాలి అన్నాడు- రామా! నా భార్య ముందే చెప్పింది నీ గురించి.  కానీ 
నువ్వు ధర్మాత్ముడివని నమ్మాను.  నన్ను చాటునుంచి కొట్టావే.  ఇది నీకు 
ధర్మమేనా? నేను నీకేం అన్యాయం చేశాను? నీ జోలికి వచ్చానా? అసలు 
నీకు ధర్మం మీద శ్రద్ధ ఉందా?  ఇదేనా నువ్వు గురువుల వద్ద నేర్చుకొన్న 

రాజధర్మం?  ఎవర్నైనా శిక్షించడానికి కూడా కొన్ని నియమాలు ఉంటాయి 
కదా!  నేను రాజుని కదా అని ఎవడిని బడితే వాడిని ఎలా పడితే అలా 
చంపడానికి వీల్లేదు కదా!  మరి నన్ను ఏ కారణం చేత చంపావో చెప్పు?!

అసలు నీకూ నాకూ ఏమిటి సంబంధం? నా దేశం వేరు.  నా నగరం 
వేరు. నా తిండివేరు.  నువ్వు నరుడివి.  నేను వానరుణ్ణి.  నేను నీ 
దేశంలోగానీ నీ నగరంలోగానీ ఏ తప్పూ చేయలేదు.  పోనీ వేటకోసం 
నన్ను చంపానంటావా? నా శరీరం, మాంసం, చర్మం, గోళ్ళు ఇవేమీ 
పనికిరావు మరి!.  పోనీ నాతో యుద్ధం చేద్దామనా? అదీ లేదు కదా.  నాతో 
వీరుడిలా యుద్ధం చేస్తే ఈ పాటికే నీకు యముణ్ణి చూపించేవాణ్ణి.  నీ భార్య 
కోసమే ఇంతా చేశావా?  నాకో ముక్క చెప్తే ఆ రావణాసురుణ్ణి తెచ్చి నీ 
కాళ్ళదగ్గర పడవేసేవాణ్ణే!  చెప్పు? నన్నెందుకు చంపావో చెప్పు? అన్నాడు 
నీరుకారిపోయిన మేఘంలా చల్లారిపోయిన అగ్నిలా ఉన్న వాలి.  

రాముడు ఎంతో శాంతంగా – 

‘వాలీ! ధర్మం గురించి మాట్లాడుతున్నావు.  అది చాలా సూక్ష్మమైనది.  
నీకేం తెలుసు?  ఇష్టం వచ్చినట్లు ప్రవర్తించావు... ఇప్పుడు ఫలితం 
అనుభవిస్తూ నన్ను నిందిస్తున్నావు.  నన్నే నిలదీస్తున్నావు. నిన్ను చంపటం 
ధర్మమే.  ఎందుకో చెప్తా విను.  ఈ భూమండలం మొత్తం మాదే. 
ఇక్ష్వాకువంశీయులదే.  అందువల్ల నువ్వూ నీ రాజ్యమూ మా రాజ్యంలో 
భాగమే.  నువ్వు ధర్మం తప్పావు.  నీ తమ్ముడు బతికి ఉండగా అతని భార్యను 
చెరపట్టావు. అందుకే శిక్ష.  

నువ్వు వానరుడివి.  మానవులు జంతువులను మాటువేసి చంపడం ఉండనే 
ఉంది.  బాగా ఆలోచించి చూడు.  చేసిన పాపానికి రాజు దండన విధిస్తే 
ఆ పాపం అంతటితో సరి.  స్వర్గం లభిస్తుంది.  బాగా ఆలోచించి చూడు.  
నీకే అర్థమవుతుంది.’  అన్నాడు.

వాలిలో పశ్చాత్తాపం.  క్షమించమని వేడుకొన్నాడు.  రామా! నీకు నువ్వే 
సాటి. అన్నాడు.  అంగదుణ్ణీ తారనీ రాముడికి అప్పగించాడు.  సుగ్రీవుడు నా 
మీద కోపంతో వీళ్ళను బాధపెట్టకుండా చూడమన్నాడు.   మూర్ఛపోయాడు.

వార్త తెలిసిన తార పరుగున వచ్చింది.  గుండె లవిసేలా ఏడ్చింది.  

వాలికి మెల్లిగా స్పృహ వచ్చింది.  సుగ్రీవుణ్ణి పిలిచాడు.  

‘సుగ్రీవా! అంగదుణ్ణి జాగ్రత్తగా చూసుకో.  వాలికి తగిన కొడుకు.  నీకు 
యుద్ధాల్లో చేదోడు వాదోడుగా ఉంటాడు.  తార మంచి తెలివైనది.  మంచి 
చెడులు తెలుసు.  కష్టాల్లో ఉన్నప్పుడు ఆమె చెప్పిన మాటలు ఎంతో 
విలువైనవి.  ఆమె మాటను గౌరవించు.  తీసి పారెయ్యకు.  

రాముడు నిన్ను నమ్మాడు.  నీ సహాయం కోరాడు.  అతడి పని శ్రద్ధగా 
చేసిపెట్టు.  

ఇదుగో కాంచనమాల.  నువ్వు వేసుకో.  నీకు ఓటమన్నది ఉండదు.  నేను 
చనిపోయే సమయానికి ఇది నా మెడలో ఉంటే దీని శక్తిపోతుంది. త్వరగా 
తీసుకొని నీ మెడలో వేసుకో!’ అంగదుణ్ణి పిలిచాడు.  

‘నాయనా! అంగదా! ఎవరితోనూ అతిగా స్నేహం చేయకు.  ఎవరినీ అతిగా 
ద్వేషించకు’ అని చెప్పి కన్ను మూశాడు. 

 చుట్టూ ఉన్న వానర వీరులంతా గొల్లుమన్నారు.  తార వాలి శరీరంపై పడి 
బావురుమని ఏడ్చింది.  నన్నూ చంపెయ్యమని రాముణ్ణి బతిమలాడుకుంది.  
తార విలాపానికి అంతే లేకుండా పోయింది. 

 ‘నా మాట విన్పించుకున్నావు కాదే! ఏ నేలపై శత్రువుల్ని కూలగొట్టావో ఆ 
నేలపై ఇప్పుడు నువ్వే కూలిపోయావా? నన్ను అనాథను చేసి వెళ్ళిపోయావా? 
ఇంతకు ముందు నేను వీరపత్నిని.  ఇప్పుడు విధవను.’  ఇలా ఆకాశంనుండి 
రాలిపోయిన తారలా ఉంది తార.  

అంగదుడి దుఃఖానికి అంతే లేదు.  వానరులంతా శోకసముద్రంలో ఉన్నారు.  
అది చూసిన సుగ్రీవుడు చలించిపోయాడు.

ఎందుకీ రాజ్యం? ఎందుకీ భోగాలు? రాముడితో అన్నాడు.  

రామా! నువ్వు నీ మాట నిలబెట్టుకున్నావు.  కానీ నా అన్న మరణం నాకు 
దుఃఖాన్నే మిగిల్చింది.  నా కోరిక తీరిందన్న సంతోషం ఎంతమాత్రమూ 
లేదు.  నా అన్న ఎంత మంచివాడు! నా మీద ఎంత కోపం వచ్చినా? 

కొట్టాడేమో కానీ చంపలేదు.  అదీ సోదరప్రేమ.  ఛీ! మరి నేను? నా కోతిబుద్ధి 
చూపించాను.  నేను పాపాత్ముణ్ణి. నాకు రాజునయ్యే అర్హత లేదు.  అసలు 
బతికే అర్హత కూడా లేదు.

అక్కడి వాతావరణం గంభీరంగా మారింది. కాలగతిని ఎవడూ 
మార్చలేడంటూ రాముడు అందర్నీ ఊరడించాడు.   ఇక బాధపడడం మాని  
జరగవలసింది చూడండి అన్నాడు.

హనుమంతుడు అన్నాడు.  

‘రామా! సుగ్రీవుడికి   నీ చేతులతో నువ్వే పట్టాభిషేకం జరిపించాలి’ అని.  
రాముడు కాదన్నాడు. 

‘మా నాన్నగారికి ఇచ్చిన మాట ప్రకారం నేను అడవిలోనే ఉండాలి. నగరానికి 
రాకూడదు.  వానరులలోని పెద్దలతో ఆ కార్యక్రమం జరిపించండి.’

సుగ్రీవా! నువ్వు పట్టాభిషేకం చేసుకొన్నాక అంగదుడిని యువరాజుని 
చెయ్యి.  ఇప్పుడు వర్షాకాలం.  కాబట్టి సీతను వెతకడానికి తగిన సమయం 
కాదు.  నువ్వు నీ మందిరంలో విశ్రాంతి తీసుకో.  మేం ప్రస్రవణపర్వతం 
మీదే ఉంటాం.  నాలుగు నెలల తర్వాత పని మొదలుపెడదాం.’  
అలాగేనన్నాడు సుగ్రీవుడు. 

అన్నీ అనుకున్నట్లుగానే జరిగాయి.  

వర్షఋతువు వెళ్ళిపోయింది.  శరదృతువు ప్రవేశించింది.  

సుగ్రీవుడు అన్నీ మరిచాడు.  సుఖాల్లో తేలుతున్నాడు.

హనుమంతుడు సుగ్రీవుడి దగ్గరకు వచ్చాడు.  మనం సీతను వెతకాలి.  
రాముడు వచ్చి అడిగేలోపే పనులు ప్రారంభించాలి అని గుర్తుచేశాడు.  
సుగ్రీవుడు గుహనుంచి బయటకు వచ్చి పదిహేను రోజుల్లోగా 
అన్నివైపులనుండి వానరసైన్యాన్ని తెప్పించమని ఆదేశించాడు.  మళ్ళీ 
గుహలోనికి వెళ్ళిపోయాడు.

అక్కడ రాముడు లక్ష్మణుడితో 

లక్ష్మణా! చూడు.  సుగ్రీవుడు.  మనల్ని లోకువ కట్టేశాడు.  చేస్తానన్న పని 
ఇంకా మొదలుపెట్టనే లేదు.  శరదృతువు వచ్చేసింది.  కిష్కింధకు వెళ్ళు.  
వాలిని సాగనంపిన దారి ఇంకా మూసుకుపోలేదని  చెప్పు.  ఆడినమాట 
తప్పితే బంధువులతో సహా చంపేస్తానని చెప్పు.  

లక్ష్మణుడికైతే కోపం మరింత పెరిగిపోయింది.  ఆ సుగ్రీవుణ్ణి అక్కడే 
చంపేసివస్తానన్నాడు.   రాముడు శాంతింప జేశాడు.  ఆవేశపడవద్దు.  వెళ్ళి 
మంచిగా మాట్లాడి రమ్మన్నాడు.  లక్ష్మణుడు వెళ్ళాడు.  

దారిలో అంగదుడు కన్పించాడు.  లక్ష్మణుడు అంగదుణ్ణి సుగ్రీవుడి దగ్గరకు 
పంపాడు.  

‘సుగ్రీవా! మాట నిలబెట్టుకో! రాముడు చాలా బాధపడుతున్నాడు. లక్ష్మణుడు 
వచ్చి నీ వాకిట్లో నిల్చున్నాడు’ అని చెప్పి పంపాడు.   కానీ మద్యం మత్తు.  
సుగ్రీవుడికి ఆ మాటలు తలకెక్కలేదు.

లక్ష్మణుడు కోపంతో ఊగిపోతున్నాడు.  అతడిని శాంతింప జేయాలని 
వానరులు ప్రయత్నిస్తున్నారు.  రకరకాల శబ్దాలు చేస్తున్నారు.  సుగ్రీవుడి 
మత్తు కొంత వదిలింది.  ఇంతలో సుగ్రీవుడి మంత్రులూ, హనుమంతుడూ 
అందరూవచ్చి సుగ్రీవుడికి హితబోధ చేశారు.  సుగ్రీవుడు మేల్కొన్నాడు.  
తార మంచి మాటకారి.  అనుభవజ్ఞురాలు.  అందుకే సుగ్రీవుడు తారను 
పంపాడు  లక్ష్మణుణ్ణి  శాంతింపజేయడంకోసం.  

తార వెళ్ళింది.  లక్ష్మణుడికి నచ్చచెప్పింది.  అంతఃపురానికి తీసుకువచ్చింది.  
అక్కడ కులాసాగా విలాసంగా ఉన్న సుగ్రీవుణ్ణి చూసిన లక్ష్మణుడికి మళ్ళీ 
చుర్రుమంది.  ‘చేసిన మేలు మరిచిపోయిన కృతఘ్నుడికి ప్రాయశ్చిత్తం 
కూడా లేదు తెలుసుకో! నువ్వు నీ మాట నిలబెట్టుకోకపోతే నిన్ను కూడా  
వాలి దగ్గరికే పంపిస్తా ‘ అన్నాడు.

వెంటనే తార అడ్డుపడింది.  ‘లక్ష్మణా! సుగ్రీవుడు మంచివాడే.  కృతజ్ఞత 
లేని వాడు కాడు.  రావణాసురుడి దగ్గర చాలామంది రాక్షసులు ఉన్నారు.  
వాళ్ళని చంపాలంటే సైన్యం కావాలి.  ఈ విషయం నాకు వాలి చెప్పాడు.  

అందుకే సుగ్రీవుడు సైన్యాన్ని సిద్ధం చేస్తున్నాడు.  శాంతించు’ అంది.  

లక్ష్మణుడు శాంతించాడు.  ‘నేను మీ సేవకుణ్ణి.  నా వల్ల ఏదైనా పొరపాటు 
జరిగితే క్షమించండి’ అన్నాడు సుగ్రీవుడు.  ఇద్దరూ పల్లకీపై రాముడి దగ్గరకు 
వెళ్ళారు.  సుగ్రీవుడు రాముడి పాదాలకు నమస్కరించాడు.

ఇంతలో వానర వీరులు అక్కడికి వచ్చారు.  రాముడు చెప్తున్నాడు. 

 ‘సుగ్రీవా! ముందు సీత బతికి ఉందో లేదో తెలుసుకోవాలి.  అలాగే 
రావణుడు ఎక్కడ ఉంటాడో తెలుసుకోవాలి.  అప్పుడు గానీ ఏం చెయ్యాలో 
ఎలా చెయ్యాలో చెప్పలేం’ అన్నాడు.  

అలాగేనన్నాడు సుగ్రీవుడు.  

వినతుడు లక్షమంది వానరులతో తూర్పువైపుకు వెళ్ళాలి.  అంగదుడి 
నాయకత్వంలో హనుమంతుడూ, జాంబవంతుడూ ఇంకా కొందరు 
వానరవీరులు.  వీళ్ళు దక్షిణంవైపు.  సుషేణుడు రెండు లక్షలమందితో 
పశ్చిమదిక్కుకు.  శతబలుడూ మరో లక్షమంది ఉత్తరంవైపు.  అందరికీ 
ఒకే ఒక్క నెల గడువు.  గడువు దాటితే మరణశిక్ష.

ఆదేశాలు జారీ అయ్యాయి.

సుగ్రీవుడు హనుమంతుణ్ణి పిలిచి ‘నువ్వే ఏదైనా ఉపాయం ఆలోచించు’ 
ఈ పనిని సాధించగలిగే సమర్థుడివి నువ్వే’ అన్నాడు.  రాముడు తన 
పేరు ఉన్న ఉంగరాన్ని హనుమంతుడికి ఇచ్చి దీనిని సీతకు చూపిస్తే ఆమె 
నమ్ముతుందని చెప్పాడు.

* * *

వానరవీరులు  నాలుగు దిక్కులా వ్యాపించారు. ఒక్క దక్షిణం వైపుకు వెళ్ళిన 
గుంపు తప్ప మిగిలిన వాళ్ళందరూ సీత కనబడలేదంటూ తిరిగి వచ్చేశారు.

దక్షిణంవైపు వెళ్ళిన వానరులు.  పల్లె – పట్నం, కొండా – కోనా, చెట్టూ – 
పుట్టా గాలించారు.  ఎక్కడా సీత జాడలేదు.   అలసిపోయారు.  అంగదుడు 
ప్రోత్సహిస్తున్నాడు.  మళ్ళీ మళ్ళీ వెదుకుతూ ఒక అడవిలోకి వెళ్ళారు.  ఆకలి.  
దాహం.  తినడానికి గానీ తాగడానికి గానీ ఏమీ దొరకలేదు.  దారిలో ఒక 
బిలం.  దానిపేరు ఋక్షబిలం.  ఆ బిలంలోంచి పక్షులు వస్తున్నాయి.  అవి 
తడిసి ఉండడంతో లోపల కచ్చితంగా నీరు ఉండి ఉంటుందని అందరూ 
లోపలికి దూరారు.

లోపల కొన్ని సరస్సులు.  వాటిలో బంగారు పద్మాలు, చేపలు, తాబేళ్ళు 
ఉన్నాయి.  చుట్టూ బంగారపు కట్టడాలు.  ఆ పక్కనే విలువైన వస్త్రాలు, 
జంతువుల చర్మాలు.  ఆ వెనుక తోటలు.  ఆ తోటలనిండా పళ్ళు ఓహ్... 
వానరులకు ఆనందం.

అక్కడో తాపసి కన్పించింది.  వానరులంతా ఆమె చుట్టూ చేరారు.  ఆమె 
స్వయంప్రభ.  మేరుసావర్ణి కూతురు.  హేమ అనే అప్సరసకు ప్రాణసఖి.  
ఈ తోటలూ భవనాలు అన్నీ హేమవే.  స్వయంప్రభ కాపలాగా ఉంటోంది.  
హనుమంతుడు ఆమెకు నమస్కరించాడు.  ఆమె తన గురించి చెప్పింది.  వీళ్ళ 
గురించీ తెలుసుకొంది.  కడుపునిండా పళ్ళు తినమంది.  హనుమంతుడు 
తమ పని గురించి చెప్పి ఇక్కణ్ణించి బయటపడేదారి చెప్పమని అడిగాడు.  ఆ 
స్వయంప్రభ తన తపశ్శక్తితో వానరులందర్నీ ఆ బిలంనుంచి బయటపడేలా 
చేసింది.  మీరు ఉన్న ఈ ప్రాంతం దక్షిణసముద్రతీరంలో ఉన్న వింధ్యపర్వత 
ప్రాంతం. అని చెప్పి ఆమె వెళ్ళిపోయింది.

చుట్టూ చూశారు వానరులు.  చెట్లకు పువ్వులు విరబూసి ఉన్నాయి.  
అది చూసి వసంతం వచ్చిందనుకున్నారు.  సుగ్రీవుడు ఇచ్చిన గడువు 
తీరిపోయింది. కాబట్టీ మనల్ని సుగ్రీవుడు బతకనివ్వడు.  అందువల్ల 
ప్రాయోపవేశానికి సిద్ధపడ్డాడు అంగదుడు.  హనుమంతుడు వారించాడు.  
కానీ వినలేదు.  మరికొందరు వానరులూ సిద్ధపడ్డారు.  దర్భలు పరుచుకొని 
కూర్చున్నారు.  రాముడి గురించి మాట్లాడుకుంటున్నారు.

అక్కడే గుహలో ఒక పక్షిరాజు ఉన్నాడు.  పేరు సంపాతి.  ఏమిటా! 
ఈ కోలాహలం అని బయటికి వచ్చి చూశాడు.  గుంపులుగుంపులుగా 
వానరులు.  ‘ఆహా! ఎంత అదృష్టం.  దైవలీలలు చిత్రమైనవి.  ఇంతమంది 
వానరులు ప్రాయోపవేశం చేసుకొంటున్నారు.  వీళ్ళలో మరణించిన వారిని 
నేను ఆహారంగా తింటాను’ అనుకొంటూ బయటకువచ్చాడు.  ఈ మాటలు 
పైకి విన్పించేలా అనుకొన్నాడు సంపాతి.  ఆ మాటలు విన్న అంగదుడు 
హనుమంతుడితో ఇలా అన్నాడు.

‘హనుమంతా! చూడు! యముడే ఈ రూపంలో మనల్ని తినడానికి 
వచ్చినట్లున్నాడు.  సరే.  రాముడికోసం మనమూ ప్రాణాలు అర్పిద్దాం.  
అయితే మనం ఏమీ సాధించకుండానే పోతున్నాం.  మనకన్నా జటాయువు 
నయం.  వీరోచితంగా పోరాడిమరీ చనిపోయాడు’ అన్నాడు.

ఆ మాటలు విన్న సంపాతికి గుండె జారిపోయినంత పని అయ్యింది.   
‘జటాయువు చనిపోయాడా! ఏం జరిగింది?  ఓ వానరులారా! ఎవరు మీరు? 
నన్ను కిందికి దింపండి.  నేను కదల్లేను.  ముసలివాణ్ణి! ఆ జటాయువు నా 
సోదరుడు. దశరథుడు అతడికి మిత్రుడు. అసలేమయ్యిందో చెప్పండి?’ 
అన్నాడు ఆత్రంగా.

వానరులు సంపాతిని కిందికి దించి జరిగినదంతా చెప్పారు.  సంపాతి 
రావణుడి వివరాలు వానరులకు చెప్పాడు.  

ఇక్కడికి వందయోజనాల దూరంలో సముద్రం మధ్యలో ఒక ద్వీపం ఉంది.  
అందులో లంకానగరం ఉంది.  విశ్వకర్మ దాన్ని నిర్మించాడు.  అక్కడే 
లంకలో రాక్షస స్త్రీల కాపలాలో ఉంది సీత.  నాకు వంద యోజనాల 
దూరంలో ఉన్నది కూడా కన్పిస్తుంది.  అందుకే చెప్తున్నాను. అదిగో! లంకలో 
సీత పట్టుచీర కట్టుకొని ఉంది.  రావణాసురుడూ అక్కడే ఉన్నాడు.  ఈ 
సముద్రం దాటే ఉపాయం చూడండి.  ఈ లోగా నన్నూ సముద్రం దగ్గరకు 
తీసుకువెళ్ళండి.  చనిపోయిన నా తమ్ముడు జటాయువుకు తర్పణాలు 
ఇవ్వాలి అన్నాడు.  

వానరుల సాయంతో సంపాతి జటాయువుకు తర్పణాలు వదిలాడు.  
సంపాతి ఇంకా తనకు తెలిసినవన్నీ చెప్తున్నాడు.

నాకో కొడుకు ఉన్నాడు.  అతడి పేరు సుపార్శ్వుడు.  నా ఆహారం కోసం 
వెళ్ళి ఆలస్యంగా వచ్చాడో రోజు.  నేను తిట్టాను.  దానికి వాడిలా చెప్పాడు.  
వాడు మహేంద్రపర్వతం మీద కూర్చొని సముద్రంలోని జంతువుల కోసం 
చూస్తున్నాడట.  అప్పుడు రావణుడు సీతను ఎత్తుకు పోతున్నాడట.  వాళ్ళను 
పట్టుకొంటే నా ఆహారంగా పనికి వస్తారని పట్టుకొందామనుకున్నాడట.  
కానీ వాడు తనను విడిచిపెట్టమని ప్రార్థించాడట.  అందుకే వాడిని 
వదిలివేశాడట.  ఆ విషయం అక్కడ సిద్ధులు చెప్పుకొంటుంటే విన్నాడట.  
ఆమె జనకుడి కూతురు సీత అని,  ఆ రాక్షసుడు రావణాసురుడనీ.  అయుతే 
సీత గురించి నాకు ముందే తెలుసు.  ఎలాగంటే ‘నిశాకరుడు’ అనే ఒక 
మహర్షి ఉండేవాడు.  నేను రెక్కలు కాలిపోయి పడిపోయినప్పుడు ఈ ముని 
ఆశ్రమానికి వెళ్ళాను.  ఆయన వచ్చాడు.  నేను నమస్కరించాను కానీ 
ఆయన నన్ను గుర్తుపట్టలేదు.  తర్వాత కొంత సేపటికి గుర్తుపట్టి నువ్వు 



82 బాలల వాల్మీకి రామాయణము

సంపాతి కదా! ఏమయ్యింది? ఇలా అయిపోయావని అడిగాడు. నేను నా 
గురించి చెప్పాను.

అప్పుడు ఆ ముని చెప్పాడు.  సీతను వెదుకుతూ వానరులు వస్తారు.  
వారికి సీత జాడ చూపించు.  అప్పుడు నీ రెక్కలూ, బలమూ వస్తాయి 
అని.  ఇది నా కర్తవ్యం అని కూడా చెప్పాడు.  అలా చెప్తున్నప్పుడే కొత్త 
రెక్కలు మొలుచుకొచ్చాయి సంపాతికి.  ఆహా! మునివాక్కు.  నా రెక్కలు 
నాకు వచ్చాయి.  మీకు జయం కలుగుతుంది. అంటూ  రెక్కలవేగాన్ని 
పరీక్షించుకోవడానికి రివ్వున ఆకాశంలోనికి దూసుకుపోయాడు.

వానరులు సముద్రతీరం చేరుకున్నారు.  

మరునాడు. 

ఈ సముద్రాన్ని ఎవరు దాటగలరో చెప్పండి.  మీమీ బలాలు చెప్పండి 
అన్నాడు అంగదుడు.

‘నేను పది యోజనాలు దూకగలను’ అన్నాడు గజుడు. ‘నేను ఇరవై’ 
గవాక్షుడు.  ‘నేను ముఫ్పై’ శంభుడు.  ఋషభుడు అన్నాడు ‘నేను నలభై’. 
గంధమాదనుడు తాను ‘యాభై యోజనాలు’ దూకగలనన్నాడు.  అయితే 
అందరూ వంద యోజనాలలోపే చెప్పారు.

అంగదుడన్నాడు.  ‘నేను వంద యోజనాలు దూకగలను.  కానీ తిరిగి వచ్చే 
శక్తి ఉందో లేదో చెప్పలేను’ అన్నాడు. 

‘అంగదా! నువ్వు వెళ్ళగలవు.  కానీ నువ్వు వెళ్ళకూడదు.  నువ్వు మా 
నాయకుడివి.  చెప్తాను ఉండు’ అంటూ జాంబవంతుడు హనుమంతుడి 
దగ్గరకు వచ్చాడు.

హనుమంతా! ఎందుకు మౌనంగా ఉన్నావు.  శాపవశాత్తూ ‘పుంజికస్థల’ 
అనే అప్సరస ‘అంజన’ అనే వానర స్త్రీ గా పుట్టింది.  ఆమెకూ కేసరి అనే 
వానర వీరుడికీ వాయుదేవుడి అంశతో నువ్వు పుట్టావు. కాబట్టి నీకు 
వాయుదేవుడితో సమానమైన వేగమూ శక్తీ ఉన్నాయి.  

నువ్వు సామాన్యుడివి కాదు.  ఉదయిస్తున్న సూర్యుణ్ణి చిన్నప్పుడే పట్టుకోవాలని 
చూశావు. అప్పుడు ఇంద్రుడు నిన్ను వజ్రాయుధంతో కొట్టాడు.  కొండమీద 
పడ్డావు.  నీ ఎడమ దవడ (హనువు) విరిగిపోయింది. అప్పటినుండీ నీకు 

హనుమంతుడు అనే పేరు వచ్చింది తెలుసా?!  ఇంద్రుడు నిన్ను కొట్టాడని 
నీ తండ్రి వాయుదేవుడికి కోపం వచ్చింది.  ఆ కోపంవల్ల ముల్లోకాల్లోనూ 
గాలి స్తంభించింది.  దేవతలందరూ వచ్చి నీకు ఎన్నెన్నో వరాలు ఇచ్చారు.  
అప్పుడుగానీ నీ తండ్రి శాంతించలేదు.  కాబట్టీ ఈ లోకంలో ఏ ప్రాణికీ లేని 
శక్తి నీకే.. నీకొక్కడికే.. ఉంది.  లే! ఈ సముద్రాన్ని దాటు!

జాంబవంతుడు ఇలా అంటుంటే హనుమంతుడు కొంచెం కొంచెం 
పెరిగిపోతున్నాడు.  వానరు లందరికీ నమస్కరించాడు.

వానరులారా! నేనే హనుమంతుణ్ణి! వాయుపుత్రుణ్ణి! నాకు సమానమైన 
వారెవ్వరూ లేరు.  మేరు పర్వతాన్ని చుట్టిరావాలని తెగ ఉత్సాహంగా ఉంది.  
చూడండి.  ఆకాశాన్ని అందుకొంటున్నాను.  సీతాదేవిని చూసి వస్తాను.  
సంతోషంగా ఉండండి. అని గట్టిగా అరుస్తూ చెప్తున్నాడు హనుమంతుడు.  

మహేంద్రగిరి శిఖరాన్ని గెంతడానికి ఊతంగా చేసుకున్నాడు.  

ఆ శిఖరంపై నిలబడ్డాడు.  అప్పుడా పర్వతం కంపించింది.  

మనస్సును ఏకాగ్రతతో నిలిపాడు.

మనస్సుతోనే ముందుగా లంకను చేరుకున్నాడు.

* * *

సుందరకాండ

పర్వతాకారుడు హనుమంతుడు మహేంద్రపర్వతం మీద ఉన్నాడు.

తల ఎత్తి ఠీవిగా నిలబడ్డాడు. పంచభూతాలకు నమస్కరించాడు.

తూర్పువైపు తిరిగి తన తండ్రి వాయుదేవుడికి మొక్కి, శరీరాన్ని పెంచాడు. 
పున్నమనాటి సముద్రంలా పెరుగుతున్నాడు.  

కాళ్ళకింద మహేంద్రపర్వతం. గజగజలాడింది.  ఆ పర్వత గుహల్లో ఉన్నారు 
సిద్ధ చారణ యక్ష కిన్నర దంపతులు.  వాళ్ళు భయంతో  వణికిపోయారు.  
ఆకాశంలోకి ఎగిరిపోయారు.  

ఆ పర్వతం మీద ఉన్న పాములు పడగలు విప్పాయి.  ఏం చేయాలో 
తెలియక కోపంతో రాళ్ళనే కాటువేస్తున్నాయి. ఆ విషానికి కొన్ని రాళ్లు భగ్గున 
మండితే మరికొన్ని ముక్కలైపోయాయి. అతడి బరువుకి మహేంద్రపర్వతం 
అన్నివైపులనుంచీ నీళ్ళు కక్కుతోంది.  అలా నీళ్ళోడుతూ మహేంద్రపర్వతం 
మదం కారుతున్న ఏనుగులా ఉంది. 

హనుమంతుడు  తప్పకుండా సముద్రాన్ని లంఘిస్తాడు.  అవి ఋషుల 
ఆశీస్సులు. అవి వింటూ విద్యాధరులు.  వారితో పాటే సిద్ధులూ సాధ్యులూ 
అలాగే చారణులున్నూ. 

హనుమంతుడు ఒక్కసారి ఒళ్ళు విదిలించాడు.  మేఘంలా గర్జించాడు.  
తోక కదిలించాడు.  తోక కదిలింది అలలు అలలుగా.  అప్పుడు ఆ తోక 
గరుత్మంతుడు ఎగరేసుకుపోతున్న పాములా ఉంది.  

చేతులు నడుంపై మోపాడు.  మోకాళ్లను వంచాడు.  మెడ బిగించాడు.  
చెవులు రిక్కించాడు.  ఆకాశం వైపు చూశాడు. 

గట్టిగా ఊపిరి పీల్చి గుండెల్నిండా బిగబట్టాడు. రివ్వున ఆకాశంలోకి 
దూసుకుపోయాడు.  

ఆ వేగానికి చెట్లు వేళ్ళతో సహా వచ్చి సముద్రంలో పడ్డాయి.  ఆ చెట్ల 
పువ్వులూ సముద్రంలో రాలిపడ్డాయి.  అప్పుడు సముద్రం చుక్కలు పొడిచిన 
ఆకాశం అయ్యింది. 

చేతులు చాచి హనుమంతుడు ఎగురుతున్నాడు.  ఆ రెండు చేతులూ 
ఒక్కొక్కటీ అయిదు తలల పాముల్లా ఉన్నాయి. 

హనుమంతుణ్ణి చూశాడు సముద్రుడు.  సాయం చెయ్యాలనుకున్నాడు.  
ఎందుకంటే ఇక్ష్వాకు వంశంలో పుట్టిన సగరుడే తనను పుట్టించాడు కాబట్టి. 
ఋణం తీర్చుకోవాలనుకొన్నాడు. తనలోపల ఉన్న మైనాకుణ్ణి పంపించాడు.  

మైనాకుడు తన శిఖరాలు పెంచి బయటికి వచ్చాడు.  హనుమంతుడు దాన్ని 
ఢీకొన్నాడు.  అప్పుడు మైనాకుడు ఇలా అన్నాడు. 

‘సముద్రుడు నీకు సహాయం చేయమని నన్ను పంపాడు.  మీ నాన్న 
వాయుదేవుడూ ఒకప్పుడు నాకు సాయం చేశాడు.  ఇంద్రుడు పర్వతాల 
రెక్కలు నరుకుతుంటే వాయుదేవుడే నన్ను తెచ్చి ఈ సముద్రంలో 
పడవేశాడు.  నువ్వు బాగా దూరం ప్రయాణించాలి. రా!  కొంచెం సేపు నా 
పై సేదతీరు’ అన్నాడు. 

హనుమంతుడు ఇలా అన్నాడు. 

మైనాకా! చాలా సంతోషం.    చాలా పని ఉంది.  సమయం లేదు.  పొద్దు 
పోతోంది. వస్తా. అని తన చేతితో మైనాకుణ్ణి తాకి వెళ్ళిపోయాడు.  

సముద్రుడూ, మైనాకుడూ ఆశీర్వదించారు.   హనుమంతుడు 
సాగిపోతున్నాడు.  

దేవతలు హనుమంతుణ్ణి పరీక్షించాలనుకొని సురస  అనే నాగమాతను 
పంపారు. 

సురస రాక్షసిగా మారి హనుమంతుడికి అడ్డుపడింది.  

‘వానరా! నువ్వు నా ఆహారం.  నా నోటిలోకి ప్రవేశించు’ అంది.  
హనుమంతుడు తాను వెళ్తున్న పని గురించి చెప్పాడు.  సహకరించ 
మన్నాడు.  కానీ సురస తన నోటిలోకి ప్రవేశించవలసిందే అంది.  పెద్దగా 

నోరు తెరచింది.  హనుమంతుడికి కోపం వచ్చింది.  ‘ఏదీ నీ నోరు 
తెరువు. నేను పట్టేంత ఉందా నీ నోరు’ అన్నాడు.  సురస నోరు పెంచింది.  
హనుమంతుడూ శరీరం పెంచాడు.  వెంటనే హనుమంతుడు చిన్నగా 
బొటనవేలంతగా మారిపోయి చటుక్కున సురస నోట్లోకి దూరి అంతే 
వేగంగా బయటికి వచ్చేశాడు.  మళ్ళీ పెద్దగా మారి నిల్చున్నాడు.  సురసకు 
నమస్కరించాడు.  

అమ్మా! నమస్తే! నువ్వు నాగమాతవని  నాకు తెలుసు.  నువ్వు చెప్పినట్లే నీ 
నోట్లోకి ప్రవేశించాను.  నేను వెళ్ళడానికి అనుమతించు అని వేడుకున్నాడు.  

సురస సంతోషించింది.  నిజరూపం ధరించింది.  హనుమంతుడికి 
భుజబలమే కాదు బుద్ధిబలమూ ఉందని దేవతలు పెట్టిన పరీక్షలో నెగ్గి 
నిరూపించాడు. 

హనుమంతుడు ముందుకు సాగుతున్నాడు.  సముద్రంలో సింహిక అనే 
జంతువు.  అది విచిత్రమైనది.  ఆకాశంలో ఏ జంతువైనా ఎగురుతుంటే దాని 
నీడను చూసి సముద్రంలోనికి లాక్కొని తినేస్తుంది.  అలాగే హనుమంతుణ్ణి 
నీడను చూసి లాగడం మొదలు పెట్టింది. 

హనుమంతుడు ముందుకు వెళ్ళలేక పోతున్నాడు.  చుట్టూ చూశాడు.  ఏమీ 
కనబడడం లేదు. కిందకి చూశాడు. సింహిక.  భయంకరంగా ఉంది.  
శరీరం పెంచాడు.  సింహిక నోరు తెరచింది.  దాని నోరు పాతాళంలా 
ఉంది.  అది హనుమంతుడి వైపే వస్తోంది.  వెంటనే చిన్నగా మారిపోయి 
లోపలికి దూరి గుండెల్ని చీల్చుకొని బయటకు వచ్చాడు.  సింహిక ప్రాణాలు 
వదిలింది.  సముద్రంలో పడిపోయింది. 

సిద్ధులూ గంధర్వులూ ఆనందించారు.  ఇలా అభినందించారు.  

హనుమంతా! ఏదైనా పనిని సాధించాలనుకునే వాడికి ధైర్యం, సూక్ష్మ దృష్టి, 
తెలివి, నేర్పు ఉండాలి.  ఈ నాలుగూ నీకు ఉన్నాయి.  ఈ నాలుగూ ఎవరికి 
ఉంటాయో వాళ్ళు ఏ పని తలపెట్టినా విజయమే. 

హనుమంతుడికి దూరంగా సముద్రంలో ఒక ద్వీపం కనబడింది. అదే 
లంకా ద్వీపం.  శరీరాన్ని తగ్గించాడు.  అక్కడ లంబ పర్వతం అని ఉంది.  

దాని మీద దిగాడు. ఒక్క బిగిన వంద యోజనాలు దాటాడు.  అలసట 
కొంచెమైనా  లేదు.  కనీసం నిట్టూర్పు కూడా విడవలేదు. 

లంకలో బలమైన చుట్టు గోడలు కల కోటా ఆ గోడలపై శతఘ్నులూ 
ఉన్నాయి.  సీతను తెచ్చాక రావణుడు కాపలా మరింత పకడ్బందీగా చేశాడు.  

హనుమంతుడు లంకా నగర శోభను చూసి ఆశ్చర్యపోయాడు. ఆలోచనలు 
పరిపరి విధాలుగా పోతున్నాయి. 

ఈ లంకను జయించడం ఎలా?! సాధ్యమేనా?  మళ్ళీ ఇప్పుడే ఇలా 
ఆలోచించవలసిన అవసరం లేదనుకున్నాడు. ఇప్పుడు నా కర్తవ్యం  సీత 
గురించి తెలుసుకోవడమే.  తర్వాత మిగిలిన విషయాలు. ముందుకు 
నడిచాడు. 

ఎంత గట్టి కాపలా? ఈ రాక్షసులకు తెలియకుండా గాలైనా లోపలికి 
వెళ్ళగలుగుతుందా?! అసంభవం.  అయినా నేను లోపలికి ప్రవేశించాలి.  
అయితే వాళ్ళ కంటపడకూడదు.  లోపల అణువణువూ గాలించాలి.  సీత 
జాడ కనిపెట్టాలి.  ఎవరూ లేనప్పుడు చూసి ఆమె దర్శనం చేసుకోవాలి. 

సూర్యుడు అస్తమించాడు.  పిల్లి పిల్లంత చిన్నగా మారిపోయాడు 
హనుమంతుడు.  లంకలోనికి కాలు పెట్టబోతున్నాడు. అప్పుడు లంకకు 
అధిదేవత, రాక్షస స్త్రీ రూపంలో అడ్డు తగిలింది.  

నువ్వెవరో చెప్పు వానరా! లేకపోతే నా చేతుల్లో నీకు మూడిందే అంది.  
హనుమంతుడు తొణకలేదు. బెణకలేదు.  ఎదురు ప్రశ్నించాడు. నువ్వెవరో 
చెప్పమన్నాడు. 

‘నేనా?! ఈ లంకా నగరాన్ని. నన్ను ఎదిరించి ఒక్క పురుగు కూడా లోపలికి 
వెళ్ళలేదు.  అయినా నా ముందు నిలబడి ఇంతసేపూ మాట్లాడుతున్నావు. 
ఎంత ధైర్యం?  నీ ప్రాణాలు ఇప్పుడే తీసేస్తా. ఉండు’ అంది. హనుమంతుణ్ణి 
ఒక్క దెబ్బవేసింది.  హనుమంతుడూ ఒక్క గుద్దు గుద్దాడు దాన్ని.  

దెబ్బకు కళ్ళు గిర్రున తిరిగాయి దానికి. కళ్ళు తేలేసి నేలపై పడింది. 
దిక్కులేక ప్రాణ భయంతో హనుమంతుణ్ణి కాళ్ళావేళ్ళా పడి బ్రతిమలాడింది.  
ఆడదాన్ని చంపకూడదు.  నన్ను వదిలెయ్యి. ఎప్పుడో బ్రహ్మ చెప్పనే చెప్పాడు.     

నన్ను ఓ వానరుడు గెలుస్తాడని.  అప్పుడు రాక్షసులకు పోయేకాలం 
దాపురిస్తుందని. ఇప్పుడు నువ్వు వచ్చావు.  ఆ సమయం రానే వచ్చింది.  ఈ 
లంకకు నందీశ్వరుడి శాపం ఉండనే ఉంది.  దానికి తోడు రావణాసురుడు 
సీతను తీసుకొచ్చాడు.  ఇక రాక్షస జాతి సర్వనాశనమే.  వెళ్ళు.  లంక 
లోపలికి వెళ్ళు.  నీ ఇష్టం వచ్చినట్లు తిరుగు.  సీత ఎక్కడుందో తెలుసుకో! 
కలుసుకో. అంది.

హనుమంతుడు ఎగిరి లంకలోకి దూకాడు.  ఎడం కాలు పెట్టి మరీ లోపలికి 
ప్రవేశించాడు. 

లంక ఎంతో అందంగా శోభాయమానంగా ఉంది.  అందమైన మిద్దెలు. 
మణులతో అలంకరణ.  ప్రతి ఇంట్లోనూ వేడుకే.  రాక్షసులలో కొందరు 
ఆయుధాలు ధరించి, కొందరు మద్యం సేవించి, మరికొందరు హోమాలూ 
జపాలూ చేస్తూ, కొందరు వేదం చదువుతూ కన్పించారు.  హనుమంతుడు 
అంతా వెదికాడు.  సీత ఎక్కడా కన్పించలేదు. 

అదిగో రావణుడి మందిరం.  రాక్షసులు చేతుల్లో ఆయుధాలు పట్టుకొని 
కాపలా కాస్తున్నారు.  రాక్షసులకు అది ఒక దేవాలయం.  అక్కడే పుష్పక 
విమానం ఉంది.  అదీ చూశాడు.  హనుమంతుడు.  ఆ విమానంపై 
అద్భుతమైన శిల్పకళ.  ప్రపంచం మొత్తం దానిపైనే ఉందా అన్నట్లు 

చిత్రాలు చెక్కబడి ఉన్నాయి ఆ విమానంపై. ఏం విమానం అది?  దాన్ని 
పూర్వం విశ్వకర్మ బ్రహ్మకోసం తయారు చేశాడు.  కుబేరుడు బ్రహ్మకోసం 
తపస్సు చేసినప్పుడు బ్రహ్మ మెచ్చి ఈ పుష్పకాన్ని కుబేరుడికి ఇచ్చాడు. 
రావణాసురుడు కుబేరుణ్ణి యుద్ధంలో ఓడించి దాన్ని సొంతం చేసుకున్నాడు.  
ఒక్క మాటలో చెప్పాలంటే భూమికి దిగిన స్వర్గంలా ఉందా విమానం.  

ఇంతలో మద్యం వాసన.  గుప్పున వచ్చింది.  అటుగా వెళ్ళాడు.  అది 
రావణాసురుడి పడకటిల్లు.  అప్పటికి అర్ధరాత్రి అయ్యిందేమో ఎందరో 
స్త్రీలు. ఆదమరచి నిద్రపోతున్నారు.  

కొంచెం ముందుకు వెళ్ళాడు.  

మధ్యలో ఒక బంగారు మంచం.  దానిమీద గాఢ నిద్రలో ఉన్నాడు 
రావణుడు.  ఊపిరి తీస్తుంటే పాము బుసకొడుతున్నట్లుంది.  అతడి భుజాలు 
ఏనుగు తొండాలంత ఉన్నాయి.  ఛాతీ విశాలంగా ఉంది.  మొత్తానికి 
మదించిన ఏనుగులా ఉన్నాడు.   

ఆశ్చర్యపోయాడు హనుమంతుడు.  ముందుకు వెళ్ళాడు.  

అక్కడే వేరొక మంచం.  దానిపై ఒక అందాల రాశి. నిద్రపోతోంది.  ఆమె 
రావణుడి భార్య మండోదరి.  ఆమెను చూసి మొదట సీత అనుకున్నాడు 
హనుమంతుడు.  ఆనందంతో తోకను ముద్దాడాడు.  జబ్బలు చరుచు 
కొన్నాడు.  కుప్పిగంతులు వేశాడు.  

ఆమె సీత అయ్యుండదనిపించింది తరువాత.  నిజంగా సీతే అయితే అంత 
హాయిగా నిద్రపోతుందా? ఇంకొకరి అంతఃపురంలో ఎందుకు ఉంటుంది? 
కాదు.  ఈమె సీత కాదు వేరెవరో!

మళ్ళీ వెతుకులాట.  ఎందరినో చూశాడు కానీ ఎవర్ని చూసినా సీత 
అన్పించలేదు. ఇంతమంది పర స్త్రీలను చూడటం తప్పేమో అన్పించింది 
హనుమంతుడికి. కానీ తనకి ఏ దురుద్దేశమూ లేదు. కాబట్టీ తప్పు కాదని 
సర్దిచెప్పుకున్నాడు. 

ఒకరా? ఇద్దరా? విద్యాధర స్త్రీలు, నాగకాంతలు ఎందరో. అందగత్తెలు.  
వారందర్నీ రావణుడే అపహరించి తెచ్చాడు.  కానీ సీత జాడ కన్పించలేదు.  
అసలు సీత బ్రతికే ఉందా? హనుమంతుడికి సందేహం.  రావణుడే 
చంపేశాడా! రాక్షసుల్ని చూసి భయపడి సీతే చనిపోయిందా? లేక 

రావణుడి భార్యలు తినేశారా?! అంగుళం అంగుళం వెదికానే! సీత తనకు 
కన్పించిందని సంపాతి చెప్పాడు కదా! మరి కన్పించదేం?

నేనేదో శుభవార్త తెస్తానని ఎదురుచూస్తున్న వానరులు సీత లేదని చెప్తే 
గుండె పగిలి చస్తారు.  రాముడూ ప్రాణాలతో ఉండడు.  రాముడు లేకపోతే 
లక్ష్మణుడూ ఉండడు.  అయోధ్యలోనూ ఎవరూ ప్రాణాలతో ఉండరు.  

ఇంతా జరిగితే సుగ్రీవుడూ, అతణ్ణే నమ్ముకున్న వానరులూ అందరూ..  
అందరూ..  మరణిస్తారు.  నేను ఉట్టి చేతుల్తో వెనక్కి వెళ్ళి వాళ్ళందర్నీ 
చంపేకంటే ఇక్కడే నేను చావడం మేలు.  కాదు; ఇంతకీ కారకుడు ఈ 
రావణుడే.  అతణ్ణి చంపి ప్రతీకారం తీర్చుకుంటాను.  

పరిపరి విధాలుగా ఆలోచనలు.  నిరాశ.  నిస్పృహ. కూలబడ్డాడు.  మళ్ళీ 
తేరుకున్నాడు.  ఉత్సాహం తెచ్చుకున్నాడు.  వెదకాలి.  ఎలాగైనా సాధించాలి.  
ముందుకు సాగాడు. 

ఎదురుగా అశోకవనం.  ఇంతవరకూ కన్పించని ఈ వనం ఇప్పుడే 
కన్పించింది. మరింత ఉత్సాహం కోసం రామలక్ష్మణులకూ, సీతకూ, 
రుద్రుడికీ, ఇంద్రుడికీ, వాయుదేవుడికీ... ఇలా అందరికీ నమస్కారాలు 
అర్పించాడు.  తనకు పనిలో జయం కలిగేలా చేయాలని అభ్యర్థించాడు.  

తెలతెలవారుతోంది. 

అశోకవనంలో చెట్లపై అటూ ఇటూ తిరుగుతూ అంతా కలియజూస్తున్నాడు 
హనుమంతుడు.  అక్కడే ఒక శింశుపావృక్షం ఉంది.  దాని చుట్టూ 
చూశాడు. 

ఒకచోట రాక్షస స్త్రీలు చుట్టూ గుండ్రంగా కూర్చొని ఉన్నారు.  వారి మధ్యలో 
ఒక అందమైన స్త్రీ.  మాసిన చీర.  ఉపవాసాలుందేమో బక్కచిక్కి కన్పిస్తోంది.  
తలవంచుకొని ఉంది. కూర్చొని ఏడుస్తోంది.  నిట్టూరుస్తోంది.  చూశాడు 
హనుమంతుడు. 

ఋష్యమూక పర్వతంపై చూసిన స్త్రీ, ఈమే ఒకేలా ఉన్నట్లు లీలగా 
అన్పించింది.  చూశాడు.  రాముడు చెప్పిన ఆభరణాలూ ఈమె వద్ద 
ఉన్నాయి.  ఆ రోజు ఏ చీర కట్టుకొందో ఇప్పుడూ అదే చీర.  అయితే 
మాసింది. అంతే!  చంద్రుడు మేఘాల చాటునుంచి బయటకు వచ్చాడు. 
వెలుతురు పెరిగింది.  ఇంకా స్పష్టంగా కన్పించింది సీత.  చంద్రరేఖలా 

చిక్కిపోయింది.  రూపు దాల్చిన దైన్యంలా ఉంది.  అయితే ధైర్యం మాత్రం 
సడల లేదు.  అదే పాతివ్రత్యబలం. 

హనుమంతుడు ఒక నిర్ణయానికి వచ్చేశాడు.  ఈవిడే సీత.  సందేహం 
లేదు.  రాముడు గుర్తొచ్చాడు.  ఎదురుగా సీత, మదిలో రాముడు. ఇద్దరినీ 
చూస్తుంటే అన్నింటిలో ఒకరికి ఒకరు సాటి అనిపిస్తున్నారు.  వాళ్ళిద్దరూ 
ఒకరికి ఒకరు తగిన వారు.  ఒకరిని విడిచి మరొకరు జీవించలేరు.  ఇప్పుడు 
విడిపోయారు కదా! అయినా ఒకరి మనసు మరొకరి వద్ద ఉంది.  కలిసి  
ఉన్నట్టే. 

ఇంతలో తెల్లవారింది.  రాజమందిరంలో మంగళవాద్యాలూ  వేదాలూ  
అందెల చప్పుళ్ళూ మువ్వల సవ్వళ్ళూ విన్పిస్తున్నాయి. అటువైపు చూశాడు.  

రావణుడు అశోకవనంవైపు వస్తున్నాడు. అతడి వెనుక రాక్షస స్త్రీలు.  
వాళ్ళ ఆభరణాల చప్పుళ్ళే ఇవి.  రావణుణ్ణి చూసింది సీత.  భయంతో 
వణికిపోయింది.  శింశుపావృక్షం దగ్గరకు వచ్చాడు రావణుడు.

సీతా! నీది అతిలోక సౌందర్యం.  నీ అందంతో సమానమైన అందం 
ముల్లోకాల్లో ఎక్కడా లేదు.  నిన్ను సృష్టించాక బహుశా బ్రహ్మ ఇంక 
సౌందర్యాన్ని సృష్టించడం మానేసి ఉంటాడు.  నీ కష్టాలన్నీ ఇక 
తీరిపోయినట్లే.  ఈ ఉపవాసాలూ దీక్షలూ మానెయ్యి. భోగాలు అనుభవించు. 

యౌవనం రోజురోజుకీ తగ్గిపోతూ ఉంటుంది.  అది ప్రవాహంతోపాటుగా 
కొట్టుకుపోయే నీరు.  వెనక్కి రాదు.  నన్ను భర్తగా అంగీకరించు.  నిన్ను 
నా పట్టమహిషిని చేసుకొంటాను.  అప్పుడు సకల సంపదలూ, రాజ్యం, 
భోగాలూ అన్నీ నీవే.  రాముణ్ణి మర్చిపో.  రాముడు ఎందులోనూ నాతో 
సరిపోడు.  ఇలా ఏవేవో మాట్లాడుతున్నాడు. 

సీత ఒక గడ్డిపరకను అడ్డుపెట్టి ఇలా అంది.  

‘రాక్షసుడా! నేను ఒక గొప్ప వంశంలో పుట్టి మరో గొప్ప వంశంలో 
కోడలుగా కాలుపెట్టాను.  పతివ్రతను. నేను నీకు అందను.’  తెలుసుకో.  
వెనక్కి తిరిగి మళ్ళీ అంది. 

‘రావణా!  మంచి దారిలోకి రా! ధర్మం తెలుసుకో.  నీకెవరూ ఇంత గడ్డి 
పెట్టేవారే లేరా?!’ ఈ లంకలో.  ఉన్నా నువ్వు లెక్క చెయ్యవేమో! ఇదంతా 
మీ నాశనానికే వచ్చిందిలే.  పరస్త్రీవ్యామోహం నాశనానికి హేతువు అని 
నీకు తెలీదా? ధనానికి నేను లొంగేదాన్ని కాను.  నన్నెవ్వరూ రాముడి 
నుంచి వేరు చెయ్యలేరు.  నీ మంచి కోరి చెప్తున్నా.  నన్ను రాముడికి 
అప్పగించి తప్పైపోయిందని కాళ్ళమీద పడు. క్షమిస్తాడు రాముడు.  
బతికిపోతావు. లేకపోతే నీకు చావు తప్పదు.  ఇంద్రుడి వజ్రాయుధం నిన్ను 
వదిలెయ్యవచ్చు.  యముడూ చూసీ చూడనట్లు ఉండవచ్చు.  కానీ రాముడు 
వదలడు.  నీ అంతు చూస్తాడు.  మాట్లాడితే నీ గురించి నువ్వే గప్పాలు 
కొట్టుకొంటున్నావు.  రామలక్ష్మణుల ముందు నువ్వెంత?  నీ పరాక్రమం 
ఎంత? జాగ్రత్త! త్వరలోనే రామబాణం దూసుకువస్తుంది.  నువ్వు ఎక్కడ 
దాక్కున్నా నిన్ను విడిచిపెట్టదు.’  అంది. 

రావణుడికి సీత మాటలు రుచించలేదు సరికదా కోపం తెప్పించాయి.  
కసిగా సీతను తిట్టాడు. 

మెల్లగా చెప్తుంటే ఇలాగే ఉంటుంది.  ఈపాటికే నిన్ను చంపెయ్యాలి.  
కానీ ఊరుకున్నాను.  నీకింకా గడువు రెండు నెలలే.  ఈ లోగా మనసు 
మార్చుకో.  నన్ను భర్తగా ఒప్పుకో! లేకపోతే నిన్ను పొద్దుటిపూట తిండిగా 
తినేస్తాను.  అన్నాడు. 

సీత మాటకు మాట ఘాటుగా చెప్పింది. 

‘నువ్వు? రాముణ్ణి ఎదిరించడం? అది ఎలా ఉందో తెలుసా? చెవుల పిల్లి 
ఏనుగును ఢీకొట్టినట్లు ఉంది.  ఇక్కడ రాముణ్ణి నానామాటలూ అంటున్నావే 
కానీ రాముడి ముందుకు వెళ్ళడం లేదు.  ఎందుకు? రాముడంటే నీకు 
భయం.  అసలు అంతదాకా ఎందుకు?  నేనే చాలు.  నిన్ను బూడిదగా 
మార్చడానికి.  కానీ ఎందుకు ఊరుకొంటున్నానో తెలుసా?! నేను రాముడి 
కోసం తపస్సు చేస్తున్నాను.  పైగా నిన్ను బూడిద చేసేందుకు రాముడి 
అనుమతి నాకు లేదు. దొంగచాటుగా నన్ను తీసుకురావడమేనా నీ 
శూరత్వం?’ 

సీత నిర్భయంగా తిడుతోంది.  

రావణుడికి పట్టరాని కోపం వస్తోంది. 

హనుమంతుడు అంతా చూస్తున్నాడు. 

సీతను కాపలా కాసే రాక్షస స్త్రీలతో అన్నాడు రావణుడు. 

‘మీరేంచేస్తారో నాకు తెలీదు. ఏదో ఒకటి చేయండి. ఈమెను లొంగదీయండి’ 

అని వెళ్ళిపోయాడు. 

సీత భయం భయంగా కూర్చొంది.  రాక్షస స్త్రీలు చుట్టూ చేరారు.  రాముణ్ణి 
మరిచి పొమ్మన్నారు.  మొదట మెల్లగా చెప్పి చూశారు.  తరువాత తిట్టారు.  

చంపేస్తాం, తినేస్తాం అంటూ బెదిరించారు.  సీత చలించలేదు.  మనసు 
మారదని తెగేసి చెప్పింది.  దుఃఖం ముంచుకొచ్చి బోరున ఏడ్చేసింది.  

రాముడు లేని ఈ జీవితం వ్యర్థం.  చచ్చిపోతానంది.  

అక్కడే ఉంది ఒక ముసలి రాక్షసి.  దాని పేరు త్రిజట.  అది అప్పటిదాకా 
నిద్రపోతోంది.  మెలకువ వచ్చి లేచింది.  సీతను మాటలతో హింసిస్తున్న 
రాక్షస స్త్రీలను తిట్టి పోసి ఇలా చెప్పడం మొదలు పెట్టింది. 

నాకు ఇప్పుడే ఒక కల వచ్చింది.  ఆ కలలో ఏనుగుదంతంతో చేసిన ఒక 
పల్లకి కన్పించింది. ఆ పల్లకిని వెయ్యి హంసలు మోస్తున్నాయి. దానిలో 
రాముడూ లక్ష్మణుడూ. ఇటే వస్తున్నారు.  తెల్లటి బట్టలూ పూలదండలూ 
వేసుకున్నారు.  విజయం సాధించివస్తున్నట్లుగా ఉన్నారు. సీత సముద్రం 
మధ్యలో. ఒక పర్వతం మీద ఉంది. ఆమెను ఎక్కించుకున్నారు.  

రావణుడేమో ఎర్రటి బట్టలూ ఎర్రని పూలమాలలూ మెళ్ళోవేసుకొని, 
నూనె తాగి నేలపై దొర్లుతున్నాడు.  పుష్పక విమానం మీదనుంచి కింద 
పడిపోయాడు.  ఒక నల్లని స్త్రీ. ఒళ్ళంతా బూడిద పూసుకొని ఉంది. 
రావణుడి మెడకు తాడుకట్టి దక్షిణం వైపు ఈడ్చుకెళ్తోంది.  ఇంకా ఏవేవో 
అపశకునాలు.  ఇవన్నీ ఏదో కీడును సూచిస్తున్నాయి.  కాబట్టి ఈమెను 
తిట్టకండి.  రాముడు ఊరుకోడు.  ఈమెను వేడుకొందాం.  నమస్కారం 
చేస్తే చాలు.  ఈమె మన తప్పులన్నీ క్షమిస్తుంది.  ఇలా త్రిజట చెప్తోంది.  
రాక్షస స్త్రీలు కొందరు వింటున్నారు.  కొందరు కునికి పాట్లు పడుతున్నారు. 

సీత శింశుపావృక్షం దగ్గరికి వెళ్ళింది.  తన జడనే ఉరి తాడు చేసుకొంది. 
ఉరేసుకో బోయింది.  ఇంతలో కొన్ని శుభశకునాలు.  ఎడమకన్నూ, 
ఎడమ భుజమూ, ఎడమ తొడా ఒకేసారి అదిరాయి. సీతకు బాధ తీరింది.  
ఆనందం చివురులేస్తోంది. 

హనుమంతుడు అంతా చూస్తున్నాడు. వెంటనే వెళ్ళకపోతే సీత మనకు 
దక్కదనుకొన్నాడు.  

సీతతో మాట్లాడాలి? ఎలా? ఆలోచించాడు.  అనగనగా దశరథ మహారాజు 
– అని రామకథను చెప్పడం ప్రారంభించాడు.  

రాముడు చెప్పిన లక్షణాలున్న సీతను చూశాను. అంత వరకూ చెప్పి ఆపాడు 
హనుమంతుడు. 

ఈ లంకలో రామకథా?! ఎవరు? ఆశ్చర్యపోయింది  సీత.  తల పైకెత్తి 
చూసింది.  చెట్టు మీద ఒక వానరుడు.  

హనుమంతుడు కిందికి దిగాడు.  సీత ముందు నిలబడి చేతులు జోడించి 
వినయంగా అడిగాడు.  

అమ్మా! నువ్వు సీతవేనా? అని.  

అవును అంది. సీత కూడా తన కథ అంతా చెప్పింది.  హనుమంతు డామెను 
ఓదార్చాడు.  రావణుడే వానర రూపంలో వచ్చాడేమోనన్న అనుమానమూ 
కలిగింది సీతకి.  హనుమంతుడు రాముడి గుణ గణాలను పొగిడాడు. 
అయినా ఆమె అనుమానం పోలేదు.  కొన్ని ప్రశ్నలు వేసింది.  వాళ్ళ 
గుర్తులు చెప్పమంది.  

రాముణ్ణి వర్ణించాడు హనుమంతుడు.  సీతకు నమ్మకం కలిగింది.  తన 
గురించీ, సుగ్రీవుడి గురించీ ఇప్పటిదాకా జరిగిన విషయాలన్నీ సీతకు 
విన్నవించాడు. తన వెంట తెచ్చిన ఉంగరాన్ని ఆమెకు చూపించాడు.  
రాముడి దుఃఖాన్ని విపులంగా చెప్పాడు.  సీత కళ్ళల్లో నీళ్ళు సుళ్ళు తిరిగాయి.  

హనుమంతుడన్నాడు ‘అమ్మా! నా వీపుపై కూర్చో.  రాముడి దగ్గరకు 
చేరుస్తాను’

 సీత నవ్వింది.  పిల్లి పిల్లంత ఉన్నావు.  నువ్వు నన్ను మోస్తూ సముద్రం 
దాటగలవా? అంది. 

తన శరీరం పెంచి చూపించాడు.  సీత హనుమంతుడి శక్తిని గుర్తించింది. 
కానీ నీతో రానని చెప్పింది.  అలా వస్తే రాముడికే అప్రతిష్ఠ.  అంది.  

హనుమంతుడు ఆనందించాడు.  రాముడికి చూపించడానికి ఏదైనా గుర్తు 
ఉంటే ఇమ్మన్నాడు.  సీత చూడామణి తీసి ఇచ్చింది.  ఇంకా ఏమైనా గుర్తులు 
ఉంటే ఇవ్వమన్నాడు హనుమంతుడు. సీత తనకూ రాముడికీ మాత్రమే 
తెలిసిన రెండు కథలూ చెప్పింది. 

హనుమంతుడు బయలుదేరుతున్నాడు. సీత గొంతు మూగబోయింది.  ఇక 
కార్యభారం నీదే! బాగా ఆలోచించి నా దుఃఖం పోయే విధంగా ప్రవర్తించు. 
అంది. రాముడికి నమస్కారాలు చెప్పమంది.  లక్ష్మణుడి క్షేమం అడిగింది.  
సుగ్రీవుణ్ణీ తక్కిన వానరుల్నీ కుశలమడిగానని చెప్పమంది. 

హనుమంతుడు బయలుదేరే ముందు రాక్షసుల శక్తి సామర్థ్యాలు ఏపాటివో 
తెలుసుకోవాలనుకున్నాడు. రాక్షసుల్ని కవ్వించాడు.  రెచ్చగొట్టాడు.  
అశోకవనాన్ని ధ్వంసం చేశాడు. అందరినీ కాసేపు హడలెత్తించాడు.  అంతా 
పోయి రావణాసురుడికి చెప్పారు. 

ఈలోగా హనుమంతుడు జంబుమాలిని చంపాడు.  ఇంకా ఎందరో 
హనుమంతుడి దెబ్బకు చచ్చారు.  రావణుడు ఏడుమంది మంత్రికుమారుల్ని 
పంపాడు.  వాళ్ళనీ అంతే.  పాదాలతో తొక్కి,  పిడి గుద్దులు గుద్ది మరీ 
పైకి పంపేశాడు హనుమంతుడు.  ఇంకా కొందరు సేనానాయకుల్నీ మట్టి 
కరిపించాడు. రావణుడి కొడుకు ‘అక్షుడు’ అని ఒకడున్నాడు.  వాడినీ 
గిరగిరా తిప్పి నేలకేసి కొట్టి మరీ చంపాడు.  రావణుడు తన మరో కొడుకు 
ఇంద్రజిత్తుని పంపాడు.  ఇంద్రజిత్తు అనేక బాణాలు వేశాడు. ఎంతకీ 
వానరుడు అదుపులోనికి రాకపోవడంతో చివరికి బ్రహ్మాస్త్రం సంధించాడు.  
నిజానికి బ్రహ్మాస్త్రం హనుమంతుణ్ణి ఏమీ చెయ్యదు. ఒక వరం ఉంది.  
కానీ హనుమంతుడు రావణుణ్ణి చూడాలనే లొంగిపోయినట్లు నటించాడు.  
రాక్షసులు బంధించి రావణుడి ముందు నిలబెట్టారు. 

ఏమా వానరుడి తేజస్సు? చూసి ఆశ్చర్యపోయాడు రావణుడు.  అడిగాడు 
నువ్వెవరని.  

హనుమంతుడు అంతా వివరంగా చెప్పాడు.  నేను కావాలనే.. నిన్ను 
చూడాలనే అశోక వనం ధ్వంసం చేశానన్నాడు.  నన్ను ఏ అస్త్రాలూ ఏమీ 
చెయ్యలేవు.  నేను వాయుపుత్రుణ్ణి.  నా పేరు హనుమంతుడు.  సుగ్రీవుడి ఆజ్ఞ.  
సీతను వెదుకుతూ వచ్చాను.  నీ ఇంట్లో సీతను చూశాను.  నువ్వు చాలా పెద్ద 
తప్పు చేశావు.  ఫలితం త్వరలో అనుభవిస్తావు.  సీత ఎవరనుకొన్నావు? నీ 
లంకను సర్వనాశనం చేసే కాళరాత్రి. వద్దు. వద్దు.  తప్పుదిద్దుకో! అన్నాడు.  

 హనుమంతుడు జంకూగొంకూ లేకుండా అలా మాట్లాడుతున్నాడు. 
రావణుడు కోపం పట్టలేక  ‘ఈ వానరుడి తోకకు నిప్పంటించండి’ అన్నాడు.  
రాక్షసులు అలాగే చేశారు. 

తోక భగభగా మండుతోంది.  మండే తోకతో నగరమంతా తిప్పారు 
రాక్షసులు హనుమంతుణ్ణి.  హనుమంతుడూ తిరిగాడు. వాళ్ళనుంచి 
విడిపించుకోలేక కాదు.  శత్రువు బలాలూ బలహీనతలూ తెలుసుకోవడం 
కోసం.  

ఈ వార్త సీత దాకా వెళ్ళింది.  సీత అగ్నిదేవుణ్ణి ప్రార్థించింది.  హనుమంతుణ్ణి 
కాల్చవద్దని మరీ మరీ వేడుకొంది. 

ఒకపక్క తోక మండుతున్నా చివర చల్లగా హాయిగా ఉంది.  

ఆశ్చర్యం అన్పించింది హనుమంతుడికి.  అదే తోకతో లంకకు 
నిప్పంటించాడు.  

కొద్ది సేపట్లోనే లంకా నగరం మొత్తం మంటలు. 

హనుమంతుడు తోకను సముద్రంలో ముంచాడు.  మంటలు ఆరిపోయాయి.  
త్రికూటపర్వతంపైకి దూకాడు.  ఈ మంటల్లో మరి సీత?!  కాలదు. కాలదు 
కాక కాలదు.  అనుకొన్నాడు.  ఇంతలో ఆకాశంలో చారణుల మాటలు.  
‘ఆశ్చర్యం! లంకా నగరం మొత్తం కాలిపోతున్నా సీతకు ఏమీ కాలేదు’ అని.  

హనుమంతుడు సంతోషించాడు.  ఒక్కసారి రివ్వున వెళ్ళి సీతను చూసి 
నమస్కరించి వెనక్కి తిరిగాడు. 

అక్కడో పర్వతం ఉంది.  దాని పేరు అరిష్టం.  దానిపైకి ఎక్కి ఉత్తర దిక్కుకు 
తిరిగాడు.  గాల్లోకి ఎగిరాడు.  దారిలో మైనాకుణ్ణి తాకాడు.  ఆవలి ఒడ్డు 
కన్పించింది.  సింహంలా అరిచాడు.  ఒక్క ఉదుటున మహేంద్ర పర్వతంపై 
దూకాడు. 

‘సీతను చూశాను’  ఒక్కటే మాట. ఆ మాటకు వానరుల్లో ఆనందం ఉరకలు 
వేసింది.

హనుమంతుడు జరిగినదంతా పూస గుచ్చినట్లు చెప్పాడు. మనం వెళ్ళి 
సీతను తీసుకువచ్చి రాముడికి అప్పజెబుదాం.  అన్నారు వానరులు. 

జాంబవంతుడు వారించాడు.  ‘చెప్పిన పని చేయడం వరకే మన పని.  
రాముడు ఎలా చెప్తే అలా చేద్దాం’ అన్నాడు.  అందరూ అంగీకరించారు. 
బయలుదేరారు. 

దారిలో మధువనం కన్పించింది. అదంటే సుగ్రీవుడికి చాలా ఇష్టం. సీత 
కన్పించిన ఆనందంలో మధువు తాగి సంబరం చేసుకొందామన్నారు 
వానరులు.  అంగదుడు సరేనన్నాడు.  అందరూ మధువు తాగారు.  
కాపలావాళ్ళని వానరులు చితక్కొట్టారు. 

ఆ వనపాలకులకు నాయకుడు దధిముఖుడు.  అతడికీ నాలుగు వడ్డించారు 
వానరులు.  అతడు సుగ్రీవుడి దగ్గర మొర పెట్టుకున్నాడు.  సుగ్రీవుడు 
కోపగించలేదు.  ఆనందించాడు.  మధువనంలోకి వానరులు వెళ్ళి 
సంబరాలు చేసుకొంటున్నారంటే సీత జాడ తెలిసిందన్నమాట!  అందుకే 
ఆనందం. 

హనుమంతుడూ, అంగదుడూ తక్కిన వానరులూ రామలక్ష్మణులవద్దకు  
వచ్చారు.  సీత క్షేమంగా ఉందన్న వార్త చెప్పాడు హనుమంతుడు.  
హమ్మయ్య! అని ఊపిరి పీల్చుకున్నారు రామలక్ష్మణులు. వాళ్ళ 
మనస్సిప్పుడు తేలిక పడింది. 

సీత ఇచ్చిన చూడామణిని రాముడి చేతికి అందించి జరిగింది జరిగినట్లు 
చెప్పాడు హనుమంతుడు.    అది చూసి రాముడి మనస్సు దూడను చూసిన 
ఆవులా కరిగిపోయింది.  

రాముడు ఎంతో ఆనందంగా  

లక్ష్మణా! ఇంత కాలానికి ఈ మణిని చూశాను.  ఇంక సీత నెప్పుడు చూస్తానో 
కదా! ఇంకా ఇంకా సీత గురించి వినాలని ఉంది రాముడికి. తనివి తీరడం 
లేదు.  ‘చెప్పవయ్యా! హనుమంతుడా!’ అన్నాడు. 

హనుమంతుడిలా చెప్తున్నాడు. 

రామా! సీత కుమిలిపోతోంది. రాముడే రావాలి. రావణుణ్ణి చంపాలి. నన్ను 
తీసుకు వెళ్ళాలి అని ఎదురు చూస్తోందయ్యా! నేను సీతాదేవిని ఓదార్చాను.  
సందేహాలు తీర్చాను.  ధైర్యం చెప్పాను. 

ఇప్పుడు కొంచెం తేరుకొందిలే.  నన్ను ఆశీర్వదించింది.  ఇదుగో.. ఇలా 
వచ్చాను. అన్నాడు హనుమంతుడు రాముడికి వినయంగా నమస్కరిస్తూ.

*  *  *

యుద్ధకాండ

హనుమంతుడు అసాధ్యమైన పనిని సాధ్యం చేసి చూపించాడు. సీత 
ఆచూకీ కనిపెట్టాడు. అందుకే రాముడు హనుమంతుణ్ణి  ఇలా 

మెచ్చుకొంటున్నాడు. 

మహావీరుడా! ఆ సముద్రాన్ని గరుత్మంతుడూ, వాయుదేవుడూ తప్ప 
ఇంకెవరూ దాటలేరు. కానీ నువ్వు దాటావు. లంకానగరంలోనికి దేవతలు 
కూడా ప్రవేశించలేరు. కానీ నువ్వు ప్రవేశించావు. సీతను చూశావు. ఆమెనూ 
నన్నూ బతికించావు. నువ్వెన్నో ఉపకారాలు చేశావు. నీకు నేనేమీ చెయ్యలేను. 
ఒకసారి ఇటురా! నన్ను కౌగిలించుకోనీ. ఇదే నా బహుమానం. ఆనందంతో 
ఆలింగనం చేసుకొన్నాడు.  ఇక లంక వివరాలు చెప్పు అన్నాడు. 

హనుమంతుడు చెప్తున్నాడు. 

రామా! నదీ, వన, పర్వత, కృత్రిమాలు అనే నాలుగు రకాల దుర్గాల మధ్య 
లంక పటిష్ఠంగా ఉంది. నాలుగు వైపులా నాలుగు ద్వారాలు. వాటికి 
లోతైన అగడ్తలు. ఆ ద్వారాలకు బలమైన తలుపులూ, ఇనుపగడియలూ 
ఉన్నాయి. రాళ్ళయంత్రాలూ, బాణయంత్రాలూ, శతఘ్నులూ ఇలా సమస్త 
ఆయుధాలతో రాక్షసులు ఎప్పుడైనా సరే యుద్ధానికి సై అన్నట్టు ఉంటారు. 
రావణుడు యుద్ధ ప్రియుడు. భయం అంటే ఏమిటో అతడికి తెలియదు. 

తాను చూసినదంతా చెప్పాడు హనుమంతుడు. రాముడు సుగ్రీవుడితో 
అన్నాడు. 

‘సుగ్రీవా!  ఈ రోజు మంచి రోజు. ఉత్తర ఫల్గుణీ నక్షత్రం. ఇది విజయతార. 
శకునం కూడా బావుంది. వెంటనే బయల్దేరుదాం’.

దక్షిణం వైపుకి కదిలింది వానర సేన. 

పగలనకా రాత్రనకా ప్రయాణించి దక్షిణ సముద్రాన్ని చేరుకుంది. ఎదురుగా 
నీటి సముద్రం. దాని ముందు వానర సైన్యం. ఇదీ సముద్రంలాగే ఉంది.

*  *  *

అక్కడ లంకానగరంలో రావణుడు మంత్రులతో మంతనాలు సాగిస్తున్నాడు. 

అవమానం! అవమానం! ఒకే ఒక్క వానరుడు లంకను తగలబెట్టి సీతతో 
మాట్లాడి కులాసాగా వెళ్ళిపోతే ఇంత మంది రాక్షసులు ఉండీ ఏమీ 
చెయ్యలేకపోవడం ఎంత అవమానం? ఒక్క వానరుడే లంకను అల్లకల్లోలం 
చేశాడే! మరి ఇప్పుడు లక్షల సంఖ్యలో వానరవీరులతో రామలక్ష్మణులు 
లంకపై దండెత్తి వస్తున్నారట. ఇప్పుడు మనమేం చెయ్యాలి? లంకను ఎలా 
కాపాడుకోవాలి?  చెప్పండి. 

సేనాధిపతి ప్రహస్తుడు లేచి నిలబడి ఇలా అన్నాడు. 

రాజా! మనల్ని ఎవడేం చేస్తాడులే! అన్న ధీమాలో ఉన్నప్పుడు ఒక వానరుడు 
దొంగలా వచ్చి దొంగదెబ్బ తీశాడు. మీరు ఆజ్ఞాపించండి. ఈ భూమ్మీద 
ఒక్క వానరుడూ లేకుండా సమూలంగా నాశనం చేసేస్తాను. 

వెంటనే దుర్ముఖుడూ, వజ్రదంష్ట్రుడూ, కుంభకర్ణుడి కొడుకు నికుంభుడూ 
ఇంకా కొందరు రాక్షసులూ ఒకరి తర్వాత ఒకరు శత్రువులందర్నీ 
సర్వనాశనం చెయ్యాలన్నారు. నేను చంపుతానంటే నేను చంపుతానని 
ఆవేశంగా బీరాలు పలికారు. 

వాళ్ళ ఆవేశం చూసిన విభీషణుడు అందర్నీ శాంతింపజేసి ఇలా అన్నాడు. 

అసలు తప్పు మనలోనే ఉంది. సీతను అపహరించడం తప్పు. అందుకే 
సీతను తిరిగి రాముడికి అప్పజెప్పేస్తే ఏ సమస్యా ఉండదు. యుద్ధం 
చేయనక్కర్లేదు. ఒక్క వానరుడే అంత చేశాడంటే అటువంటి వానరులు 
లెక్కలేనంతమంది వస్తే మనం ఏమౌతామో ఆలోచించండి. పైగా వాళ్ళు 
ప్రతీకారం కోసం రగిలిపోతున్నారు. జాగ్రత్త!

విభీషణుడి మాటలు ఎవరికీ నచ్చలేదు. 

మరుసటి రోజు మళ్ళీ సభ ఏర్పాటు చేశాడు రావణుడు.

‘ఇప్పటి వరకూ జరిగింది మీకు తెలుసు. ఏది ఏమైనా సీతను తిరిగి ఇచ్చే 
ప్రసక్తే లేదు. సీతను ఇవ్వకుండా రామలక్ష్మణులను సంహరించేందుకు 
ఎటువంటి వ్యూహాలు పన్నాలో చెప్పండి’ అన్నాడు. 

కుంభకర్ణుడు కోపంగా అన్నాడు. 

ముందూ వెనుకా ఆలోచించకుండా సీతను అపహరించి తీసుకొచ్చావు. 
అప్పుడు మాతో చెప్తే బావుండేది. సరే జరిగిందేదో జరిగింది. ఇప్పటిదాకా 
రాముడు నిన్ను చంపలేదంటే అది నీ అదృష్టమే. అయినా భయపడకు. 
నేనున్నాను. నిశ్చింతగా ఉండు. 

మహాపార్శ్వుడు అన్నాడు.   మహారాజా!  నువ్వు ఈశ్వరుడికే ఈశ్వరుడివి. 
నీకు అడ్డేమిటి? ముందు ఆ సీతను బలాత్కరించు. అప్పుడు చచ్చినట్టు సీత 
నీ వశం అవుతుంది. ఆపై కుంభకర్ణుడు ఉన్నాడు. ఇంద్రజిత్తూ ఉన్నాడు. 

అప్పుడు రావణుడు అసలు రహస్యం చెప్పాడు. 

మిత్రమా!  విను. నేను ఒకసారి బ్రహ్మ సభకు వెళ్తూ దారిలో పుంజికస్థల అనే 
అప్సరసను చూశాను. ఆమెకు ఇష్టం లేకపోయినా ఆమెను బలాత్కరించాను. 
అప్పుడు నన్ను బ్రహ్మ శపించాడు. ఏ స్త్రీనైనా బలాత్కరిస్తే నా తల నూరు 
ముక్కలవుతుందని. అందుకని ఊరుకొన్నాను గానీ ఈ పాటి ఆలోచన 
నాకు లేకనా? అన్నాడు. 

వీళ్ల ఆలోచనలు చూసి విభీషణుడు మళ్ళీ చెప్పి చూశాడు. 

రావణా! సీత ఐదుతలల కాలసర్పం. కోరి కోరి కాలసర్పాన్ని ఎందుకు 
కౌగిలించుకొంటున్నావో నాకు అర్థం కావడం లేదు. మేలుకో! రామబాణం 
ఈ కుంభకర్ణ, ఇంద్రజిత్, ప్రహస్త,  మహాపార్శ్వ, మహోదర, కుంభ, 
నికుంభ, అకంపనాది రాక్షస వీరులందర్నీ చంపకముందే సీతను రాముడికి 
అప్పగించు. 

ఎవరు అడ్డుపడినా రాముడు నిన్ను చంపకుండా వదలడు. 

ఇలా విభీషణుడు ఎంతగానో చెప్పి చూశాడు. రాక్షసులెవరికీ ఈ మాటలు 
రుచించలేదు సరికదా! అందరూ కలిసి విభీషణుణ్ణి నిందించారు. 



102 బాలల వాల్మీకి రామాయణము

విభీషణుడికి సహనం చచ్చిపోయింది. వెంటనే తన నలుగురు మిత్రులతో 
కలిసి రావణుణ్ని విడిచి వచ్చేశాడు. రామలక్ష్మణులను సమీపించాడు. 

సుగ్రీవుడూ మొదలైన వాళ్లు విభీషణుణ్ని చేరదీయవచ్చో లేదోనని 
శంకించారు. కానీ హనుమంతుడు బాగా ఆలోచించి అతణ్ణి ఆదరించడం 
మంచిదేనని చెప్పాడు. 

రాముడూ అంగీకరించాడు. శరణువేడిన వాడు దుష్టుడే అయినా రక్షించడం 
సత్పురుషుల లక్షణం అన్నాడు. సుగ్రీవుడు ససేమిరా అన్నాడు. రాముడు 
ఎన్నో రకాలుగా ధర్మసూక్ష్మాలు చెప్పాడు. తన భర్తను చంపిన వేటగాడే 
వచ్చి శరణు వేడితే ఓ ఆడపావురం తన మాంసాన్నే అతడికి ఆహారంగా 
సమర్పించి రక్షించలేదూ!  ఆ కథ నీకు తెలియదూ!  శక్తి ఉండి శరణు 
కోరిన వాడిని కాపాడకపోతే అది మహాపాపం. ఇది కణ్వ పుత్రుడైన కండు 
మహర్షి చెప్పిన మాట!

ఎవ్వరైనా సరే! నన్ను శరణు వేడితే నేను తప్పక రక్షిస్తాను. ఇది నా వ్రతం. 
నియమం. అది విభీషణుడే కావచ్చు. రావణుడే కావచ్చు. అన్నాడు. 

విభీషణుడు రాముడి కాళ్ళపై పడి శరణు వేడాడు. రాముడు  రావణుడి 
బలాబలాలు గురించి అడిగాడు. విభీషణుడు చెప్తున్నాడు. 

రామా!  రాక్షసులు కోట్ల సంఖ్యలో ఉన్నారు. వీళ్ళ బలంతోనే రావణుడు 
దిక్పాలకుల్ని జయించాడు. దేవేంద్రుణ్ణి హింసించాడు. 

రాముడు ఆనందించి విభీషణా ! విను. ఇదే నా ప్రతిజ్ఞ. రావణుడు 
ఎక్కడున్నా సరే !  అతణ్ణి సంహరించి నిన్ను లంకా సామ్రాజ్యానికి రాజును 
చేస్తాను. ఇది సత్యం. 

శ్రీరామా! నా శక్తివంచన లేకుండా నేను నీకు సాయం చేస్తాను. 

విభీషణుడు మాట ఇచ్చాడు. అనడమే తడవుగా రాముడు లక్ష్మణుడితో 
సముద్రపు నీరు తెప్పించి అప్పుడే విభీషణుడికి పట్టాభిషేకం చేశాడు. 

సముద్రం దాటడానికి విభీషణుడి సలహా మీదట రాముడు సముద్రుణ్ణి 
పూజిస్తున్నాడు.

మూడు రోజులు గడిచాయి. సముద్రుడు కనికరించలేదు. రాముడికి కోపం 
వచ్చింది. ఇన్నాళ్ళూ ఓర్పుగా పూజిస్తే నేను చేతకాని వాడిననుకొంటున్నాడీ 
సముద్రుడు. ఉండు.  నా తడాఖా చూపిస్తాను అంటూ సముద్రంపైకి 
బ్రహ్మాస్త్రం సంధించాడు.

సముద్రం అల్లకల్లోలం అయ్యింది. లోకాలు అతలాకుతలమయ్యాయి. 
పర్వతాలు గజగజలాడాయి. చుక్కలు రాలిపడ్డాయి. సూర్యుడూ చంద్రుడూ 
మాయమైపోయారు. 

సముద్రుడు ప్రత్యక్షమయ్యాడు.. మేరుపర్వతంపై సూర్యుడిలా కన్పించాడు. 

శ్రీరామా! నేను సముద్రుణ్ణి.  నన్నెవరూ దాటకూడదు. ఇది నా ప్రకృతి. 
అయినా ఒక మేలు చేస్తాను. నన్ను ఆశ్రయించుకొని ఉన్న జంతువులకు 
ఏ హానీ కలగని రీతిలో మీకు నేను సహాయం చేయడానికి సిద్ధమే. 

మరి ఎక్కుపెట్టిన ఈ బ్రహ్మాస్త్రాన్ని ఏం చెయ్యమంటావు? రాముడు అడిగాడు. 

దానికి సముద్రుడిలా చెప్పాడు. 

ఉత్తరం వైపు ‘ద్రుమకుల్య’ అనే చోట కొంతమంది దస్యులు నా నీళ్ళు 
తాగేస్తున్నారు.  నీ బ్రహ్మాస్త్రాన్ని వాళ్ళ మీదకు వదిలి పుణ్యం కట్టుకో! 
అన్నాడు. రాముడు అలాగే బాణం వదిలాడు. 

మళ్ళీ సముద్రుడు ఇలా చెప్పాడు. 

రామా! మీ సైన్యంలో నలుడు అని ఒక వానరుడు ఉన్నాడు. వాడు విశ్వకర్మ 
కొడుకు. తండ్రివల్ల ఎన్నో వరాలు పొందాడు. అతడే నా మీద వంతెన 
కట్టగలడు. అలా చెయ్యండి అని చెప్పి అంతర్ధానమయ్యాడు . 

వానరుల్లో ఉత్సాహం. రాళ్ళూ అవీ అందించారు. నేర్పుగా నలుడు 
సముద్రంపై సేతువు నిర్మించాడు. ఆహా! ఎంత గొప్పగా ఉందీ వంతెన! 
సముద్రుడికి పాపిడిలాగా ఉంది. అందరూ ప్రశంసించారు. 

*  *  *

రావణుడు శార్దూలుడు అనే ఒక గూఢచారిని పంపాడు. వాడు అంతా 
తెలుసుకొని వెళ్ళి రావణుడితో ఇలా చెప్పాడు. 

రాక్షసరాజా! సముద్రం పక్కన మరో సముద్రంలా ఉందా వానర సైన్యం. 
నిన్ను చంపడానికి వాళ్ళంత ఉత్సాహంగా ఉన్నారు. 

రావణుడు ఆ మాటలు విని మండిపడ్డాడు. శుకుడు అనే మరో గూఢచారిని 
పంపాడు. ఎలాగైనా సుగ్రీవుణ్ణి మనవైపు తిప్పుకోవాలి. వెళ్ళు. సుగ్రీవుడిని 
ప్రలోభపెట్టు. ఆ పనిమీద ఉండు. అని పంపాడు.

వాడు వెళ్ళాడు. ఆకాశంలో నిల్చొని రావణుడు పంపిన సందేశం చెప్పాడు. 
ఆ మాటలు విన్న వానరులు పైకెగిరి వాణ్ణి పిడిగుద్దులతో గుద్దిపారేశారు. 
బాబోయ్! నేను దూతని. నన్ను చంపకండని వాడు పారిపోబోయాడు. వాణ్ణి 
వానరులు బంధించారు. 

వానర సైన్యం వారధి మీద ప్రయాణించింది. సముద్రాన్ని దాటింది.

లంకారాజ్యంలో దుశ్శకునాలు కనబడుతున్నాయి. వాటిని చూశాడు 
రాముడు. లంకపై దాడి చెయ్యడానికి ఇదే మంచి సమయం అనుకున్నాడు. 

సైన్యంలో ఎవరు ఎక్కడ ఉండాలో స్పష్టంగా సేనావిభాగం చేశాడు రాముడు. 

అంగదుడు నీలుడితో కలిసి సైన్యానికి గుండెకాయగా నిలుస్తాడు. 
ఋషభుడు దక్షిణ భాగంలోనూ, గంధమాదనుడు ఎడమవైపూ ఉంటారు. 
రాముడూ లక్ష్మణుడూ ముందు నడుస్తారు. జాంబవంతుడూ, సుషేణుడూ 
వేగదర్శీ సైన్యం మధ్యలో అంటే కుక్షిభాగంలో ఉంటారు. సుగ్రీవుడు మిగిలిన 
వీరులతో జఘనభాగాన్ని రక్షిస్తూ ఉంటాడు. ఇదీ రాముడి యుద్ధతంత్రం. 

ఆ తర్వాత శుకుణ్ణి వదిలెయ్యమన్నాడు. 

వానరసైన్యం దిక్కులు పిక్కటిల్లేలా జయజయధ్వానాల మధ్య తరంగాలతో 
కదిలివస్తున్న సముద్రంలా ఉంది. లంకలో ప్రవేశించింది. 

శుకుడు రావణుడి దగ్గరకు వెళ్ళి అంతా చెప్పాడు. వానరసైన్యానికీ మన 
సైన్యానికీ పోలికే లేదు. అది భూమి పట్టనంత ఉంది. ఇక చేసేదేమీ లేదు. 
రాముడిని శరణు వేడడం తప్ప. త్వరపడు. అన్నాడు శుకుడు.

రావణుడు ఆ మాటలు లక్ష్యపెట్టలేదు. 

ఇంకా వివరాలు సేకరించండి. వానరుల యుద్ధతంత్రాలు ఏమిటో తెలుసుకు 
రండి అని శుకసారణులు అనే మరో ఇద్దరు దూతల్ని పంపించాడు. 

వాళ్ళు వానరరూపాలు ధరించి వానరసైన్యంలో ప్రవేశించారు. విభీషణుడు 
వాళ్ళని కనిపెట్టేశాడు రాముడికి అప్పగించాడు.

‘మీకింకేం కావాలో చెప్పండి. స్వేచ్ఛగా అడగండి. భయం లేదు. కానీ మీ 
ప్రభువుకు చెప్పండి. ఏ బలం చూసుకొని సీతను అపహరించి తెచ్చాడో ఆ 
బలంతో రమ్మనండి. పొండి’ అని వదిలేశాడు రాముడు. 

శుకసారణులు వెళ్ళి వానరసైన్యం అపారమైనదనీ, రాముడితో యుద్ధం 
కష్టమనీ చెప్పారు. సీతను రాముడికి అప్పగించి శరణు వేడడం ఒక్కటే 
సరియైనదని హెచ్చరించారు. 

రావణుడు మండిపడ్డాడు. సేకరించిన వివరాలు చెప్పమన్నాడు. 

నీలుడు, అంగదుడు, హనుమంతుడు, నలుడు, కుముదుడు, కపిలుడు, 
రంభుడు, శరభుడు, పనసుడు, వినతుడు, క్రోధనుడు, గవయుడు వానరుల్లో 
ప్రముఖులు.  ఋక్షసైన్యంలో మహావీరుడు జాంబవంతుడు ఉన్నాడు. ఇంకా 
హరుడు, ధూమ్రుడు, దంభుడు, సన్నాదుడు, క్రథనుడు, ప్రమాథి మొదలైన 
మహావీరులెందరో ఉన్నారు.  యముడికి కూడా భయపడరు. వీళ్ళు 
ఒక్కొక్కరూ నాలుగు కోరలు కల సింహాలు. బుసకొట్టే కాలసర్పాలు.  వానర 
వీరుల్లో ఒక్కొక్కడి అధీనంలోనూ పదికోట్ల సైన్యం ఉంది. శుకసారణులు 
చెప్పారు. 

రావణుడు ఇంకా కొంతమంది చారుల్ని పంపి మరిన్ని వివరాలు 
రాబట్టాలనుకొన్నాడు. అలా వెళ్ళిన చారులందరికీ బాగా దేహశుద్ధి 
జరిగింది. వాళ్ళంతా ముక్తకంఠంతో ఒకే మాట చెప్పారు. ‘రావణా!  
సీతనైనా అప్పగించు. లేదా యుద్ధానికి తయారుగా ఉండు’ అని.

రావణుడు విద్యుజ్జిహ్వుణ్ణి పిలిచాడు. నేను సీతతో మాట్లాడుతుంటాను. 
అప్పుడు నువ్వు కృత్రిమంగా సృష్టించిన రాముడి తల, విల్లూ బాణాలూ 
తీసుకురా!  అని  అశోకవనంలో సీత దగ్గరకు వెళ్ళాడు రావణుడు. 

సీతా! నా భర్త అంతటివాడూ ఇంతటివాడూ అని తెగ ప్రగల్భాలు పోయావే! 
చూడు. ఇప్పుడేమయ్యిందో! నీ భర్త మరణించాడు. ఇప్పటికైనా మనసు 
మార్చుకో! నన్ను భర్తగా స్వీకరించు.  

రాముడి తలా ధనుర్బాణాలూ తెప్పించాడు. 

కావాలంటే చూడు! అని వాటిని చూపించాడు.  

నిజమేననుకున్న సీతకు గుండె ఆగిపోయినంత పనయ్యింది. కన్నీరు 
మున్నీరుగా  విలపిస్తోంది. 

ఇంతలో ఏదో వర్తమానం. రావణుడు హుటాహుటిన వెళ్ళిపోయాడు. 
అతడితో పాటే రాముడి తలా ధనుర్బాణాలూ మాయం. 

సరమ అనే రాక్షసి సీతకు ఇదంతా రావణుడి మాయ అని చెప్పింది. 
ఊరడించింది. రాముణ్ణి చంపడం ఎవరి తరమూ కాదనీ సముదాయించింది. 

సీత సరమను ఒక కోరిక కోరింది. నాకెందుకో భయంగా ఉంది. ఆ 
రావణుడు ఏం కుట్రలు పన్నుతున్నాడో ఏమో! కొంచెం తెలుసుకొని వచ్చి 
చెప్పవూ అంది. సరమ అలాగేనని వెళ్ళి, తెలుసుకొని తిరిగి వచ్చి సీతకు 
చెప్తోంది. 

అక్కడ రావణుడి తల్లి కైకసీ, వృద్ధమంత్రి అవిద్ధుడూ, మాతామహుడు 
మాల్యవంతుడూ ఉన్నారు. రాముడితో సంధి చేసుకోమని చెప్తున్నారు. 
రావణుడు ఆగ్రహించాడు. నా ఉప్పు తింటూ నా శత్రువుని సమర్థిస్తారా? 
ఇదుగో చెప్తున్నా వినండి. సీతను విడిచి పెట్టే ప్రసక్తే లేదు. నా ముందు ఆ 
మానవుడెంత? ఆ వానరులెంత? అందరినీ సర్వనాశనం చేస్తాను. చూస్తూ 
ఉండండి. అన్నాడు.  స్వయంగా వ్యూహరచన చేశాడు. 

తూర్పు ద్వారంలో ప్రహస్తుణ్ణీ, దక్షిణ ద్వారంలో మహాపార్శ్వుణ్ణీ 
మహోదరుణ్ణీ,  పశ్చిమద్వారంలో ఇంద్రజిత్తునీ పెట్టాడు. ఉత్తరద్వారంలో 
శుకసారణులు. తానే స్వయంగా ఆ ద్వారాన్ని కాపలా కాస్తానన్నాడు. 
విరూపాక్షుణ్ణి సైన్యం మధ్యలో ఉండమన్నాడు. 

రావణుడి యుద్ధ తంత్రాలన్నీ విభీషణుడి అనుచరులు పక్షిరూపాల్లో వెళ్ళి 
తెలుసుకొని వచ్చారు. దానికి అనుగుణంగా రాముడు వీరులందరితో 
సమావేశమై వ్యూహరచన చేస్తున్నాడు. ఇలా ఆజ్ఞాపించాడు. 

కపివీరులారా!  పూర్వ ద్వారాన్ని నీలుడు వానరసైన్యంతో ఆక్రమిస్తాడు. 
అక్కడ ప్రహస్తుడు ఉంటాడు కాబట్టి వాడికి నీలుడే సరియైన వాడు. 
మహాపార్శ్వ మహోదరులు సంరక్షిస్తున్న దక్షిణ ద్వారాన్ని అంగదుడు 
ఆక్రమిస్తాడు. వానరసైన్యంతో హనుమంతుడు పశ్చిమ ద్వారాన్ని 
కమ్ముకొస్తాడు. సరే! ఆ రావణుడి సంగతి నేను చూసుకొంటాను. నేనూ 
లక్ష్మణుడూ ఉత్తర ద్వారాన్ని ముట్టడిస్తాము. రావణుడు అక్కడే ఉన్నాడు 
కదా!  ఎవరూ మానవరూపాలు  ధరించకండి. నేనూ లక్ష్మణుడూ 
విభీషణుడూ అతడి నలుగురు మంత్రులు మాత్రమే మానవరూపంలో 
ఉంటాము. ఇదీ యుద్ధ వ్యూహం. 

రాముడు సువేల పర్వతం ఎక్కి లంకను చూశాడు. ఎత్తయిన రాజభవనం. 
పై అంతస్తులో రావణుడు. ఠీవిగా కూర్చున్నాడు. నల్లని మేఘంలా ఉన్నాడు. 
ఎర్రని వస్త్రాలు ధరించాడు. 

అది చూసిన సుగ్రీవుడు ఉండబట్టలేక సువేల పర్వతం మీదనుంచి త్రికూట 
పర్వతం మీదికి దూకి ఎగురుకుంటూ వెళ్ళి రావణుడి ముందు వాలాడు. 

రావణా!  నేను రాముడి మిత్రుణ్ణి. సుగ్రీవుణ్ణి.  నీ అంతు చూస్తాను. 
అంటూ అతడి కిరీటం పడగొట్టాడు. రావణుడూ అతడితో తలపడ్డాడు. 
కాసేపు ఇద్దరూ మల్లయుద్ధం చేశారు. రావణుడు మాయలు పన్నడం 
మొదలు పెట్టాడు. సుగ్రీవుడు ఆకాశంలోనికి ఎగిరి తిరిగి రాముడి దగ్గరకు 
వచ్చేశాడు. సుగ్రీవుడు పెద్ద సాహసమే చేశాడు. తిరిగి వచ్చినందుకు 
రాముడు ఆనందించాడు. 

రాముడు అంగదుణ్ణి పిలిచి ‘అంగదా! నువ్వు రావణుడి దగ్గరకు వెళ్ళు. 
చేసిన తప్పులకు ఫలితం అనుభవించే సమయం వచ్చిందని రావణుడితో 
చెప్పు. సీతను అప్పగించి శరణు కోరుకోమను. అంతేకాదు. విభీషణుడు 
లంకకు రాజు అవుతాడు. నీకు కాలం చెల్లింది. అని కూడా చెప్పు’ అన్నాడు. 

అంగదుడు వెళ్ళి రాముడి సందేశం చెప్పాడు. 

రావణుడు కోపంతో ఊగిపోయాడు. అంగదుణ్ణి చంపెయ్యాలనుకొన్నాడు. 
కానీ అంగదుడు అందర్నీ తప్పించుకొని రాముడి దగ్గరకు వచ్చేశాడు. 

యుద్ధం మొదలయ్యింది. 

వానరసైన్యం లంకానగరాన్ని ఆక్రమిస్తోంది. విధ్వంసం సృష్టిస్తోంది. 

రావణుడూ రాక్షస సైన్యాన్ని పురికొల్పాడు. 

వానర రాక్షస సైన్యాలు రెండూ తలపడ్డాయి. పోరు సాగుతోంది. 

సాయంత్రానికి ఇంద్రజిత్తు ఒక్కడే మిగిలి ఉన్నాడు. తక్కిన రాక్షస 
వీరులందరూ మరణించారు. ఆ రోజుకి వానరులదే యుద్ధంలో పై చేయి. 

అంగదుడికీ ఇంద్రజిత్తుకీ యుద్ధం. భీకరంగా సాగుతోంది. అంగదుడు 
ఇంద్రజిత్తు రథం విరగ్గొట్టాడు. ఇంద్రజిత్తు మరో రథంపై వచ్చాడు. 
అంగదుడు మళ్ళీ ఆ రథం కూడా నాశనం చేశాడు. 

ఇంద్రజిత్తుకు తీవ్రమైన కోపం వచ్చింది. మాయలు మొదలు పెట్టాడు. 
విషసర్పాలనే బాణాలుగా మార్చి రామలక్ష్మణులపై ప్రయోగించాడు. 
రామలక్ష్మణులు కదల్లేకపోతున్నారు. బాణాలు గుచ్చుకొంటున్నాయి. 
ఇద్దరూ కిందపడిపోయారు. బాణాలు వాళ్ళని కప్పేశాయి. 

ఇంద్రజిత్తు  వికటాట్టహాసం చేశాడు. రామలక్ష్మణులు అశక్తులై పడి 
ఉన్నారు. సుగ్రీవుడు చూశాడు. బాధ పడ్డాడు. 

ఇంద్రజిత్తు ఆ వార్త రావణుడికి చెప్పాడు. రావణుడి ఆనందానికి అవధుల్లేవు. 

త్రిజట సీతను పుష్పక  విమానంపై తీసుకువెళ్ళి బాణాల మధ్య 
మూర్ఛపోయిన రామలక్ష్మణుల్ని చూపించింది. సీత ఆక్రోశించింది.  
ఏడుస్తున్న సీతను త్రిజట ఓదార్చింది. నీ భర్త మరణించలేదు. ఎందుకంటే 
ఈ విమానం పవిత్రమైనది. నీ భర్త మరణిస్తే ఇది నిన్ను మొయ్యదు అంది.

 రాముడికి స్పృహ వచ్చింది. పక్కనే లక్ష్మణుడు. అచేతనంగా ఉన్నాడు. 
రాముడు బాధపడ్డాడు. ఎక్కడైనా సరే సీతలాంటి భార్య దొరకవచ్చునేమో 
గానీ లక్ష్మణుడు లాంటి సోదరుడు మాత్రం దొరకడు గాక దొరకడు. 
లక్ష్మణుడే లేకపోతే ఇంక నాకు సీత ఎందుకు? రాజ్యం ఎందుకు? అంటూ  
విలపిస్తున్నాడు. 

వానరులు రామలక్ష్మణుల్ని ఎలా కాపాడాలా అని ఆలోచిస్తున్నారు. 

ఇంతలో గరుత్మంతుడు వచ్చాడు అక్కడికి. రామలక్ష్మణులపై వేసిన 
సర్పబాణాలన్నింటినీ చిటికెలో హరించేశాడు. ఒక్కసారి రామలక్ష్మణుల్ని 
స్పృశించాడు. మునుపటి తేజస్సుతో బలంతో ప్రకాశించారు రామలక్ష్మణులు. 

వానరులు ఆనందంతో ఉప్పొంగిపోయారు. 

రావణుడికి ఆ విషయం తెలిసింది. ధూమ్రాక్షుణ్ణి పంపాడు. హనుమంతుడు 
వాణ్ణి వధించాడు. తరువాత వజ్రదంష్ట్రుణ్ణి పంపాడు. వాణ్ణి అంగదుడు 
సంహరించాడు. తర్వాత అకంపనుడు. హనుమంతుడి చేతిలో చచ్చాడు. 

తర్వాత ప్రహస్తుణ్ణి పంపాడు. నీలుడు వాణ్ణి వధించాడు. తర్వాత రావణుడే 
స్వయంగా యుద్ధరంగంలో కాలుపెట్టాడు. 

దగ్గరగా చూసిన రాముడు రావణుడి తేజస్సు చూసి ఆశ్చర్యపోయాడు. 
రావణుడి దెబ్బకు సుగ్రీవుడూ, గజుడూ, గవాక్షుడూ, గవయుడూ 
మూర్ఛపోయారు. 

అప్పుడు హనుమంతుడు రావణుడికి అడ్డు తగిలాడు. రావణుడు గుండెల్లో 
గుద్దాడు. హనుమంతుడు తూలిపోయాడు. హనుమంతుడు నిలదొక్కుకొని 
తన అరచేతితో రావణుణ్ణి కొట్టాడు. ఆ దెబ్బకు భూకంపంతో ఊగిపోయిన 
పర్వతంలా రావణుడు గజగజలాడాడు. మళ్ళీ హనుమంతుడిపై ఇంకో దెబ్బ 
వేసి లక్ష్మణుడివైపు కదిలాడు. 

రావణలక్ష్మణుల యుద్ధం. లక్ష్మణుడు రావణుడి విల్లు విరిచేశాడు. మరో 
విల్లు అందుకోబోయేంతలో మరో మూడు బాణాలు వేసి అతణ్ణి తీవ్రంగా 
గాయపరిచాడు. రావణుడికి స్పృహతప్పింది. కొద్దిసేపటికి తేరుకొని బ్రహ్మ 
తనకు ఇచ్చిన శక్తిని లక్ష్మణుడిపై ప్రయోగించాడు. 

అది లక్ష్మణుడి గుండెల్లో దిగబడింది. అంతలో హనుమంతుడు రావణుడిపై 
దూకి పిడిగుద్దులు గుద్దాడు. రావణుడు గింగిరాలు తిరిగాడు. నోటినుంచీ 
చెవులనుంచీ రక్తం కారింది. 

హనుమంతుడు లక్ష్మణుణ్ణి భుజంపై వేసుకొని రాముడి వద్దకు తీసుకు 
వెళ్ళాడు. 

రాముడు రకరకాల బాణాలు వేసి రావణుణ్ణి హింసించాడు. రావణుడి 
విల్లునూ, రథాన్నీ, కిరీటాన్నీ ఇలా అన్నీ నాశనం చేసి రావణా! నువ్వు బాగా 
అలసిపోయావు. పో! ఈ రోజు నిన్ను చంపను. మళ్ళీ తేరుకొని కొత్త శక్తి 
తెచ్చుకొని రేపు రా!  అన్నాడు. 

రావణుడు వెనక్కి వెళ్ళి అందరినీ సమావేశ పరిచాడు. తనకు జరిగిన 
అవమానానికి కుంగిపోయాడు.  వెంటనే కుంభకర్ణుణ్ణి లేపండి అని 
అరిచాడు. 

రాక్షసులు ఎంతగా ప్రయత్నించినా కుంభకర్ణుడు లేవలేదు. చివరికి 
వెయ్యి ఏనుగుల్ని తెచ్చి తొక్కించారు. అప్పుడు లేచాడు. జరిగినదంతా 
తెలుసుకున్నాడు. రావణుడి మందిరానికి బయలుదేరాడు. నగరంలో 
నడుస్తున్న కుంభకర్ణుణ్ణి చూసి రాముడు, విభీషణుణ్ణి వీడెవడని అడిగాడు. 

విభీషణుడు చెప్తున్నాడు. 

‘రామా! ఇతడు మా చిన్నన్న కుంభకర్ణుడు. వీడికీ శక్తి పుట్టుకతోనే వచ్చింది. 
పుట్టగానే కొన్ని వేల జీవుల్ని తినేశాడు. వీణ్ణి అలాగే వదిలేస్తే ఇంక సృష్టిలో 
ఏ ప్రాణీ మిగలదని బ్రహ్మ వీడికో నియమం పెట్టాడు. వీడు ఆర్నెలలు 
పడుకుంటాడు. ఒక రోజు నిద్రలేస్తాడు. ఆ రోజు వీడు దొరికిన ప్రతి ప్రాణినీ 
తినేస్తాడు. నిన్ను చంపడానికే రావణుడు వీణ్ణి నిద్రలేపాడు’ అన్నాడు. 

కుంభకర్ణుడు అన్న రావణుడి కోరిక మీదట యుద్ధానికి బయలుదేరాడు. 
వానరుల్ని గుప్పిళ్ళతో పట్టుకొని మింగేస్తున్నాడు. 

హనుమంతుడు వేగంగా వెళ్ళి కుంభకర్ణుణ్ణి ఒక్కటి కొట్టాడు. వాడికి కోపం 
వచ్చింది. తన శూలంతో మోదాడు హనుమంతుణ్ణి. కిందపడిపోయాడు. 

కాస్సేపటికి లేచాడు హనుమంతుడు. 

అంగదుడూ కొట్టాడు. కుంభకర్ణుడు తిరిగి కొట్టాడు. అంగదుడు 
పడిపోయాడు. 

సుగ్రీవుడు కుంభకర్ణుణ్ణి ఎదిరించి చివరికి అతడు కొట్టిన దెబ్బకు 
స్పృహతప్పాడు. కుంభకర్ణుడు సుగ్రీవుణ్ణి ఎత్తుకొని లంకవైపు వెళ్ళిపోయాడు. 
కోటలోనికి ప్రవేశించగానే సుగంధపరిమళాలతో కూడిన  చల్లగాలి తాకిడికి 
సుగ్రీవుడికి స్పృహ వచ్చింది. ఒకపక్క రాక్షసులు  చిత్రహింసలు పెడుతున్నా 
తానూ వాళ్ళను హింసించి ఎలాగో తప్పించుకొని రాముడి దగ్గరకు 
వచ్చేశాడు సుగ్రీవుడు. వానరుల్లో ఆనందమే ఆనందం.

కుంభకర్ణుడు తిరిగి యుద్ధ భూమికి వచ్చాడు. దొరికిన వాళ్ళని దొరికినట్లు 
తినేస్తున్నాడు. చంపేస్తున్నాడు.  వానర సైన్యాన్ని అల్లకల్లోలం చేస్తున్నాడు. 

రాముడు వాయవ్యాస్త్రం, ఇంద్రాస్త్రం వేసి కుంభకర్ణుడి చేతులు ఖండించాడు. 
అర్ధచంద్రాకారంలో ఉన్న బాణం వేసి పాదాలూ ఖండించాడు. కుంభకర్ణుడి 
శక్తి తగ్గింది. అయినా వాడి దూకుడు తగ్గలేదు. తొడలతో దేకుతూ నోరు 
తెరిచి వస్తూనే ఉన్నాడు. 

రాముడు ఇంద్రుడు ఇచ్చిన బాణం తీశాడు. వేశాడు. ఆ బాణం కుంభకర్ణుడి 
శిరస్సును ఖండించింది. తల ఎగిరి లంకానగర ప్రాకారాన్ని గుద్దుకుంది. 
మొండెం ఎగిరి సముద్రంలో పడింది. వానరులు ఆనందంతో సింహనాదాలు 
చేశారు. 

కుంభకర్ణుడి మరణం రావణుణ్ణి ఎంతగానో కలచి వేసింది. రాముణ్ణి 
చంపనైనా చంపాలి. లేదా అతడి చేతుల్లో చావనైనా చావాలి అని 
నిశ్చయించుకున్నాడు. 

తర్వాత త్రిశిరస్సు, దేవాంతకుడు, నరాంతకుడు, అతికాయుడు అనే 
రావణుడి కొడుకులు యుద్ధానికి బయలుదేరారు. వాళ్ళూ వీరస్వర్గం 
అలంకరించారు. 

ఇంద్రజిత్తు మళ్ళీ రంగ ప్రవేశం చేశాడు. ఈసారి క్రూరాతిక్రూరంగా దాడి 
చేశాడు. తాను కనబడకుండా  యుద్ధం చేస్తున్నాడు. బ్రహ్మాస్త్రం వేసి, బాణ 
వర్షం కురిపిస్తున్నాడు.  ఇంద్రజిత్తు వేసిన బ్రహ్మాస్త్ర బలానికి రామలక్ష్మణులతో 
సహా వానరవీరులందరూ స్పృహతప్పి పడిపోయారు.  వినండి! బ్రహ్మాస్త్రాన్ని 
గౌరవించడం కోసమే రామలక్ష్మణులు స్పృహతప్పారు. అంతకుమించి ఏం 
లేదు. భయపడకండి అని అందరికీ విన్పించేలా చెప్తున్నాడు విభీషణుడు. 

హనుమంతుడూ బ్రహ్మాస్త్రాన్ని గౌరవించి కదలకుండా ఉన్నాడు. 

జాంబవంతుడు కన్పించాడు. విభీషణుణ్ణి అడిగాడు. విభీషణా! 
హనుమంతుడు బతికే ఉన్నాడా! అని .

విభీషణుడు ఆశ్చర్యపోయాడు. మిగిలిన వారి ఎవరి గురించీ అడక్కుండా ఒక్క 
హనుమంతుడి గురించే అడుగుతున్నావేమిటి? అన్నాడు. జాంబవంతుడు 
చెప్పాడు. 

‘హనుమంతుడు ఒక్కడూ బతికి ఉంటే సైన్యం మొత్తం మరణించినా అది 
బతికి ఉన్నట్లే, హనుమంతుడు ఒక్కడూ మరణిస్తే సైన్యం బతికి ఉన్నా 
మరణించినట్లే.

అప్పుడే అక్కడికి వచ్చాడు హనుమంతుడు. జాంబవంతుడికి నమస్కరించాడు. 
అతడి సూచన మీదట మృతసంజీవిని, విశల్యకరణి, సువర్ణకరణి, 

సంధానకరణి అనే ఓషధుల్ని తీసుకురావడానికి బయలుదేరాడు. అవి కైలాస 
ఋషభ పర్వతాల మధ్య ఉన్న ఓషధిపర్వతంపై ఉన్నాయి. హనుమంతుణ్ణి 
చూసి ఓషధులన్నీ కన్పించకుండా పోయాయి. కోపగించిన హనుమంతుడు 
ఏకంగా ఆ పర్వతాన్నే పెకలించి తీసుకొని వచ్చాడు. 

ఆ ఓషధుల గాలి తగిలి రామలక్ష్మణులూ, వానరులూ లేచి కూర్చున్నారు. 
అందరూ కోలుకున్నారు. హనుమంతుడు ఆ పర్వతాన్ని తిరిగి అక్కడే పెట్టి 
వచ్చేశాడు. 

తర్వాత వానరులు లంకపై విజృంభించారు. నిప్పుపెట్టారు. కుంభకర్ణుడి 
కొడుకులు కుంభుడూ, నికుంభుడూ, ఖరుడి కొడుకు మకరాక్షుడూ 
యుద్ధంలో ప్రాణాలు కోల్పోయారు. 

ఇంద్రజిత్తు మళ్ళీ వచ్చాడు. అదృశ్యంగా ఉంటూ బాణాలు కురిపిస్తున్నాడు.  
రాముడు అందరితో చర్చిస్తున్నాడు. అది గమనించిన ఇంద్రజిత్తుకి రాముడు 
ఏదో వ్యూహం పన్నుతున్నాడని అర్థమయ్యింది. ఒక మాయాసీతను 
సృష్టించి రథంలో ఉంచుకొని ఈసారి అందరికీ కనబడేలా యుద్ధానికి 
వచ్చాడు. హనుమంతుడూ మొదలైన వానరులు యుద్ధం చేస్తున్నారు. 
అందరూ చూస్తూ ఉండగా ఇంద్రజిత్తు మాయాసీతను నరికేశాడు. అది 
నిజమేననుకొని వానరులు ఈ వార్త రాముడికి చెప్పారు. 

రాముడూ దీనాతిదీనంగా విలపించాడు. స్పృహ తప్పి పడిపోయాడు. 

అంతలో విభీషణుడు ఇలా అన్నాడు. ఇది ఇంద్రజిత్తు మాయ. మిమ్మల్ని 
కొంతసేపు తప్పుదారి పట్టించడంకోసమే ఇలా చేశాడు. ఇప్పుడు వెళ్ళి యజ్ఞం 
చేస్తున్నాడు. ఆ యజ్ఞం పూర్తయితే వాణ్ణి ఎవరూ చంపలేరు. వెళ్ళండి. ఆ 
యాగం ఆపండి అన్నాడు. 

లక్ష్మణుడు హనుమంతుణ్ణీ జాంబవంతుణ్ణీ వెంట తీసుకొని వెళ్ళాడు. రాక్షస 
వలయం ఛేదించి మరీ లక్ష్మణుడు లోపలికి వెళ్ళాడు. హనుమంతుడి 
భుజంపై కూర్చొని లక్ష్మణుడు చాలా సేపు యుద్ధం చేశాడు. 

ఇంద్రజిత్తు శక్తి క్షీణించసాగింది. చివరిగా లక్ష్మణుడు ఇంద్రాస్త్రం 
ప్రయోగించాడు. అది ఇంద్రజిత్తు తలను ఖండించింది. 

ఇంద్రజిత్తు మరణంతో రావణుడికి ఏం చెయ్యాలో పాలుపోలేదు. పట్టరాని 
కోపం వచ్చింది. బ్రహ్మ ఇచ్చిన అభేద్యమైన కవచం, తన తాత ఇచ్చిన విల్లూ 
బాణాలూ తియ్యమన్నాడు. 

అసలు ముందు సీతను చంపేయాలి అనుకొంటూ అశోకవనం వైపు 
బయలుదేరాడు. మంత్రి సుపార్శ్వుడు అతణ్ణి వారిస్తే వెనక్కి తగ్గాడు. 

రాముడిమీదికి మళ్ళీ సైన్యం పంపాడు. రాముడు వాళ్ళందర్నీ సంహరించాడు. 
లంక మొత్తం శోకంలో మునిగిపోయింది. ఏ ఇంట్లో చూసినా ఏడుపులూ 
పెడబొబ్బలే. 

ఎనిమిది గుర్రాల రథంపై రావణుడు యుద్ధానికి బయలుదేరాడు. 
మహోదరుడూ మహాపార్శ్వుడూ విరూపాక్షుడూ అతడి వెంట ఉన్నారు. ఆ 
ముగ్గురూ ఎంతో సేపు నిలవలేదు. వానరుల చేతిలో మరణించారు. 

రావణుడు విభీషణుణ్ణీ లక్ష్మణుణ్ణీ చంపాలని చూస్తుంటే రాముడు 
అడ్డుపడ్డాడు. తక్కిన వానర వీరులందరికీ చెప్పాడు. 

వానరులారా! ‘మీరింక యుద్ధం చేయకండి. నేను చేసే యుద్ధం చూడండి. 
ఈ రావణుడు ఇంక భూమ్మీద ప్రాణాలతో ఉండడు.’

రామరావణ యుద్ధం. ఘోరభీకరంగా సాగుతోంది. రావణుడు వేసిన శక్తి 
ఆయుధం లక్ష్మణుడి గుండెల్లో దిగబడింది. అతడు నేలపై పడిపోయాడు. 
రాముడికి పదే పదే లక్ష్మణుడే గుర్తుకు వస్తున్నాడు. అప్పుడు సుషేణుడితో 
అన్నాడు. 

‘లక్ష్మణుడికి ఏమౌతుందోనన్న ఆందోళన నన్ను యుద్ధంపై మనసు 
పెట్టనివ్వడం లేదు. ప్రతి దేశంలోనూ భార్యలూ, బంధువులూ దొరుకుతారు. 
కానీ లక్ష్మణుడిలాంటి సహోదరుడైన తమ్ముడు దొరికే దేశం ఎక్కడా లేదు’.

సుషేణుడు అన్నాడు. రామా ! విచారించకు. లక్ష్మణుడికి ఇంకా శ్వాస 
ఆడుతోంది. బతికే ఉన్నాడు.  

ఇంతలో హనుమంతుడు ఓషధులకోసం  వెళ్ళాడు. అక్కడ ఓషధుల్ని 
గుర్తించలేక పర్వతాన్నే పెకలించి తెచ్చాడు. 

సుషేణుడు ఆ ఓషధులతో లక్ష్మణుడికి స్పృహ తెప్పించాడు. లక్ష్మణుడు లేచి 
కూర్చొనే సరికి రాముడిలో ఉత్సాహం రెట్టింపయ్యింది. 

దేవేంద్రుడు రాముడి కోసం రథం, ధనువు, కవచం, బాణాలు పంపాడు. 
ఆ రథంమీదే రాముడు రావణుడిపై యుద్ధానికి బయలుదేరాడు. ఇంద్రుడి 
రథసారథి మాతలి. అతడే సారథ్యం వహించాడు. 

అస్త్రాల మీద అస్త్రాలు. భీకరంగా పోరు. ఇద్దరూ గాయపడ్డారు. 
అలసిపోయారు. రావణుడు ఒక శూలం విసిరాడు. రాముడు దానిపైకి శక్తి 
ఆయుధాన్ని వేశాడు. శూలం నిస్తేజమై పోయింది. 

రాముడి బాణాలకు రావణుడికి ఊపిరి ఆడలేదు. అతడి సారథి రథాన్ని 
యుద్ధభూమి నుండి దూరంగా తీసుకుపోయాడు. రావణుడు కొంచెం 
కోలుకున్నాక మళ్ళీ యుద్ధభూమికి రథాన్ని పోనిచ్చాడు. 

ఎంతగా యుద్ధం చేస్తున్నా రావణుడు లొంగడం లేదు. ఏం చెయ్యాలి? 
అని ఆలోచిస్తున్న రాముడి దగ్గరకు అగస్త్యుడు వచ్చాడు. ఆదిత్యహృదయం 
అనే స్తోత్రం ప్రసాదించాడు. జపించమన్నాడు.  రాముడు అలాగే చేశాడు.  
మనస్సునిండా ఉత్సాహం. 

ఏడు రోజులు. రాత్రనకా పగలనకా రామరావణ యుద్ధం జరిగింది. ఆ 
యుద్ధానికి ఆ యుద్ధమే సాటి. దానితో పోల్చదగిన యుద్ధం మరొకటి లేదు 
అని దేవతలూ గంధర్వులూ అందరూ అనుకొంటున్నారు. 

రాముడు సర్పంలాంటి ఒక బాణం వేశాడు. రావణుడి శిరస్సు కిందపడింది.  
ఇంకో శిరస్సు పుట్టుకొచ్చింది. ఇలా ఎన్ని సార్లు ఖండిస్తే అన్నిసార్లూ 
పుట్టుకొస్తోంది. 

మాతలి సూచన మీదట రాముడు బ్రహ్మాస్త్రాన్ని ప్రయోగిస్తున్నాడు. ఆ 
అస్త్రానికి రెక్కలలో వాయువు ఉంటుంది, ములుకులో సూర్యాగ్నులు 
ఉంటారు. బరువులో మేరుమందర పర్వతాలు. దాని శరీరం బ్రహ్మ. 

రాముడు అభిమంత్రించాడు. ప్రయోగించాడు. ఆ అస్త్రం వెళ్ళి రావణుడి 
గుండెలు చీల్చి వచ్చి  తిరిగి అమ్ములపొదిలో కూర్చుంది. 

రావణుడు చేతిలోని విల్లునీ శరీరంలోని ప్రాణాల్నీ ఒకేసారి వదిలేశాడు. 

రాక్షసుల హాహాకారాలు. 

ఆకాశంలో జయజయ ధ్వానాలు. పుష్పవృష్టి. 

విభీషణుడు కంటతడి పెట్టాడు. రాముడు ఓదార్చాడు. నీ అన్నది వీరమరణం 
అన్నాడు. 

అంతలో అంతఃపురకాంతలు ఏడుస్తూ వస్తున్నారు. వారిలో మండోదరి. 
రావణుడి భార్య. హృదయ విదారకంగా ఏడుస్తోంది. 

రావణుడికి విభీషణుడు అంతిమ సంస్కారం చేశాడు. వచ్చి రాముడి వద్ద 
వినయంగా నిలబడ్డాడు. అప్పుడు లంకాధిపతిగా విభీషణుడికి పట్టాభిషేకం 
చేశాడు రాముడు. 

రాముడు హనుమంతుణ్ణి పంపి సీతకు ఈ వార్త చెప్పు. ఆమె ఏమంటుందో 
తెలుసుకొని రా!  అన్నాడు. 

హనుమంతుడు వెళ్ళాడు. 

సీ త కు  ఆ న ం ద ం తో  నో ట  మా ట  రా లే దు .  నే ను  రా ము ణ్ ణి 
చూడాలనుకొంటున్నాను అంది. 

ఆ విషయం హనుమంతుడు రాముడికి వచ్చి చెప్పాడు. 

సీతను తీసుకురమ్మని విభీషణుణ్ణి పంపాడు రాముడు. 

భర్త పంపిన ఆదేశానుసారంగా సీత స్నానం చేసింది. అలంకరించుకొంది.  
రాముడు ఉన్న చోటుకి పల్లకిలో వచ్చింది. వచ్చి సిగ్గుపడుతూ రాముడి 
దగ్గర  తలవంచుకొని నిలబడింది.

ఆమెను చూడగానే రాముడికి క్రోధం భగ్గున మండింది. వెంటనే ఇలా 
అన్నాడు. 

సీతా! యుద్ధంలో శత్రువుని ఓడించాను. నిన్ను గెల్చుకున్నాను. నా ప్రతిజ్ఞ 
నెరవేర్చాను. నా బాధ్యత తీరిపోయింది. సమర్థుడైనవాడు తనకు కలిగిన 
అవమానాన్ని పరాక్రమంతో తొలగించుకోవాలి. నేను చేసింది అదే! 

ఆ మాటలకు సీత కళ్ళలో కన్నీటి వరద. 

రాముడికి క్రోధం రెట్టింపు అయ్యింది. ఆ కోపంతో మళ్ళీ అన్నాడు. 

యుద్ధంలో మేము ఎంత శ్రమపడవలసి వచ్చిందో నీకు తెలిసే ఉంటుంది. 
ఈ యుద్ధం నీకోసం కాదు. ఆత్మగౌరవంకోసం. వంశప్రతిష్ఠకోసం. 
వంశానికి పడిన మచ్చను తుడిచేశాను.  ఉత్తమవంశంలో పుట్టిన వాడెవడూ 
ఇన్నాళ్ళూ పరాయివాడి ఇంట్లో ఉన్న ఆడదాన్ని మళ్ళీ స్వీకరించడు. 
ఇప్పుడు నా ముందుకొచ్చి నిల్చున్న నీ శీలాన్ని శంకిస్తున్నాను. కంటిరోగం 
ఉన్నవాడికి దీపంలా నువ్వు నాకు అసహ్యంగా ఉన్నావు.   కాబట్టి నీ ఇష్టం. 
నువ్వు ఎక్కడికి వెళ్తావో వెళ్ళు అన్నాడు. 

ఇన్నాళ్ళ తర్వాత, ఇన్నికష్టాల తర్వాత కలుస్తున్నాం. రాముడు ఎంతో 
ఆదరంగా ప్రేమగా మాట్లాడతాడు అనుకుంది సీత. కానీ కఠినాతికఠినమైన 
మాటలు. సీత ఊహించలేదు. రాముడి మాటలు విన్న సీతకు పైప్రాణాలు 
పైనే పోయాయి. వణికిపోయింది. కన్నీరుమున్నీరుగా విలపించింది. 
బొంగురు పోయిన గొంతుతో మెల్లగా అంది. 

రామా! ఏమిటీ దారుణం? కాని మాటలు మాట్లాడుతున్నావు. చెవుల్లో 
శూలాలు దించుతున్నావు. ఇదేనా నువ్వు నన్ను అర్థం చేసుకున్నది? 
నేను అటువంటిదాన్ని కాను. నన్ను నమ్ము. నా శీలం మీద ఒట్టు. ఎవరో 

ఒకరిని చూసి మొత్తం స్త్రీజాతినే శంకించడం నీకు భావ్యమా? మామూలు 
ఆడదానితో మాట్లాడుతున్నట్లు మాట్లాడుతున్నావే? నువ్వు నన్ను అర్థం 
చేసుకోకపోతే నేను బతికి ఉన్నా మరణించినట్లే. నా పాతివ్రత్యాన్ని 
పక్కన పెట్టి మాట్లాడావు. నేను లోకం దృష్టిలో జనకుడి కూతుర్ని, కానీ 
అయోనిజను. నువ్విలా మాట్లాడిన తర్వాత ఇంక నేను బతకడం అనవసరం. 
అంది. 

లక్ష్మణుడివైపు చూసి నాయనా లక్ష్మణా!  చితి పేర్చు. నాకు బతుకు మీద 
ఆశ లేదు. అంది. 

లక్ష్మణుడు రాముడివైపు చూశాడు. రాముడు ఏమీ అనలేదు. రాముడి 
ముఖకవళికలను బట్టి  చితిపేర్చడం రాముడికి ఇష్టమే అనిపించింది 
లక్ష్మణుడికి. చితి పేర్చాడు. నిప్పు పెట్టాడు. సీత రాముడికి ప్రదక్షిణం చేసి 
మండుతున్న చితి దగ్గరికి వెళ్ళింది. 

నేను మనసా వాచా కర్మణా రాముడు తప్ప ఇతరుల్ని ఎరుగను. అది నిజమే 
అయితే ఈ అగ్ని నన్ను తప్పక రక్షిస్తుంది!  అంటూ చితిలోకి దూకింది. 

అందరూ హాహాకారాలు చేశారు. దేవతలు దిగివచ్చారు. రామా! నువ్వే 
ఈ లోకాలకు ప్రభువ్వి. ఎందుకు సీత అగ్ని ప్రవేశం చేస్తుంటే చూస్తూ 
ఊరుకొన్నావు? అని అడిగారు. 

రాముడు బ్రహ్మను అడిగాడు. బ్రహ్మదేవా! అసలు నేనెవరో చెప్పు?. 

నువ్వు సాక్షాత్తూ శ్రీమహావిష్ణువ్వి. ఈ సీత లక్ష్మీదేవి అన్నాడు. 

మంటల్లో దూకిన సీతని అగ్ని దహించలేదు. అగ్నిదేవుడు సీతను 
కన్నకూతురిలా ఒడిలో కూర్చోబెట్టుకొని తీసుకువచ్చి ఈమె పవిత్రురాలు 
అని చెప్పాడు. 

రాముడు వెంటనే ‘నాకు ఆ విషయం తెలుసు. కానీ లోకానికి చాటి 
జెప్పడానికే ఇదంతా’ అన్నాడు. 

ఇంద్రుడు వరం కోరుకొమ్మన్నాడు  రాముణ్ణి. 

నాకోసం యుద్ధంలో మరణించిన వానరవీరులందర్నీ బతికించమని 
వేడుకొన్నాడు రాముడు. 

మరునాడు 

అయోధ్యకు ప్రయాణ సన్నాహాలు జరుగుతున్నాయి. 

పుష్పక విమానం వచ్చి ఆగింది. విభీషణుడూ, అలాగే వానరవీరులూ మేమూ 
అయోధ్యకు వస్తామన్నారు. పట్టాభిషేకం చూస్తామన్నారు. 

రాముడు ఆనందంగా అంగీకరించాడు. వారందరినీ ఆహ్వానించాడు.

విమానం బయలుదేరింది. కిష్కింధ దగ్గర ఆపమన్నాడు రాముడు. 
వానరవీరుల భార్యలను అయోధ్యకు ఆహ్వానించమన్నాడు. అందరూ 
విమానం ఎక్కారు. 

అక్కణ్ణుంచి విమానం ఋష్యమూక పర్వతం, పంపాసరస్సు, శబరి 
ఆశ్రమం, కబంధుడు మరణించిన ప్రదేశం, జనస్థానం వీటన్నింటినీ దాటి 
చిత్రకూటం వద్దకు వచ్చింది. భరద్వాజ ఆశ్రమం వద్ద విమానం కిందికి 
దిగింది. 

రాముడు భరద్వాజుడికి నమస్కరించి, జరిగినదంతా చెప్పి మళ్ళీ 
బయలుదేరాడు. 

రాముడు హనుమంతుణ్ణి పంపాడు.  తాము వస్తున్నామని భరతుడికి 
చెప్పమన్నాడు. భరతుడికి రాజ్యం మీద ఏమాత్రం ఆసక్తి ఉన్నా రాజ్యం 
అతడికే ఇచ్చేస్తానన్నాడు.  గమనించమన్నాడు.

హనుమంతుడు వెళ్ళాడు.  శుభవార్త భరతుడికి చెప్పాడు. భరతుడు 
ఆనందంతో మూర్ఛపోయాడు. 

రాముడు ప్రస్తుతం భరద్వాజమహర్షి ఆశ్రమంలో ఉన్నాడు. రేపు 
పుష్యయోగం ఉంది. నిన్ను రేపు కలుస్తాడు. 

పోయిన కళ అయోధ్యకు మళ్ళీ తిరిగి వచ్చింది. సంబరాలు మిన్నంటాయి. 
అందంగా అలంకరించారు. 

అందరూ నందిగ్రామం చేరారు. భరతుడు రామ పాదుకల్ని శిరస్సుపై 
ధరించాడు. 

అంతా ఆత్రంగా ఎదురు చూస్తున్నారు. ఆకాశంలో పుష్పక విమానం. 

‘అడుగో రాముడు!  అడుగో రాముడు!’ ఆనంద కోలాహలం. 

భరతుడు చేతులెత్తి రాముడికి మొక్కాడు. విమానం కిందికి దిగింది. రాముడు 
భరతుణ్ణి కౌగిలించుకున్నాడు. భరతుడు అందరికీ నమస్కరించాడు. 

పుష్పక విమానం మళ్ళీ కుబేరుడి దగ్గరికి వెళ్ళిపోయింది. 

పట్టాభిషేకం. శ్రీరాముడికి రాజ్యాభిషేకం. 

తెల్లవారేసరికి నాలుగు సముద్రాల్నించీ నీళ్ళు తెప్పించారు. అభిషేకానికి 
అంతా సిద్ధం. 

రత్నపీఠం. దానిపై సీతారాములు. వసిష్ఠ, వామదేవ, జాబాలి మొదలైన 
ఎనిమిది మంది పురోహితులూ శాస్త్రోక్తంగా రాముడికి అభిషేకం చేశారు. 

ఇక్ష్వాకువంశ రాజులు ధరించే విలువైన బంగారు కిరీటం. దాన్ని 
యథావిధిగా పూజించి రాముడి తలపై అలంకరింప జేశాడు వసిష్ఠుడు. 
శత్రుఘ్నుడు గొడుగు పట్టాడు. సుగ్రీవుడూ, విభీషణుడూ వింజామరలు 
వీస్తున్నారు. 

దేవేంద్రుడు వాయుదేవుడితో నూరుపద్మాల బంగారుదండ, ముత్యాల దండ 
పంపాడు. 

జయజయధ్వానాలు. గంధర్వుల గానం. అప్సరసల నాట్యం. 

రాముడు గొప్ప గొప్ప దానాలు చేశాడు. వానరులందరికీ విలువకట్టలేని 
ఆభరణాలు ఎన్నో బహూకరించాడు. 

సీతకూ ఓ ముత్యాలహారం ఇచ్చాడు. సీత ఆ హారాన్ని హనుమంతుడికి 
ఇచ్చింది. 

విభీషణుడు రాముడిదగ్గర సెలవు తీసుకొని లంకకు వెళ్ళిపోయాడు. 

తర్వాత రాముడు భరతుడికి యువరాజ పట్టాభిషేకం చేశాడు. 

ఎన్నోసార్లు పౌండరీక వాజపేయాలు, ఇంకా ఎన్నో యజ్ఞాలూ చేశాడు. 

వందసార్లు అశ్వమేధయాగం చేశాడు. 

పదకొండు వేల సంవత్సరాలు భూమిని పాలించాడు. 

రామరాజ్యంలో ప్రజలందరూ ధర్మపరులే. రోగాల్లేవు. రొష్ఠుల్లేవు. ఎవరూ 
ఎవర్నీ బాధించడం లేదు. సకాలంలో వానలు కురుస్తున్నాయి. ప్రజలంతా 
కలసి మెలసి జీవిస్తున్నారు. రామరాజ్యంలో ఎవరికీ ఏ లోటూ లేదు. 

*  *  *

ఇదే రామాయణం. 
ఈ కావ్యం చదివినవారికీ విన్నవారికీ కీర్తి లభిస్తుంది. 
అన్ని పాపాలూ తొలగిపోతాయి. ఆయుర్దాయం పెరుగుతుంది.  
కష్టాల్లో ఉన్న వారికి కష్టాలు తొలగిపోతాయి.
పుత్రులు లేని వారికి పుత్రులు కలుగుతారు.
ధనం లేని వారికి ధనం లభిస్తుంది.  

లోకం మొత్తం సుఖశాంతులతో వర్ధిల్లుతుంది.  

	 యావత్ స్థా స్యన్తి గిరయః సరితశ్చ మహీతలే
	 తావత్ రామాయణకథా లోకేషు ప్రచరిష్యతి 	             (1-2-36)                           

*  *  *

అడ్డం
1.	 యతి (2)
2.	 గ్రీష్మం, శిశిరం లాగా వసంతం... ఒక... (3)
4.	 యుధాజిత్తు సోదరి (3)
6.	 శూర్పణఖ రామలక్ష్మణులపై ..... పడింది  (2)
7.	 పూలగంధం (2)
9.	 వరం తిరగబడింది. కానీ శూన్యాన్ని కోల్పోయింది (2)
11.	 అడవి (2)
12.	 లక్ష్మణుడు గుర్తుపట్టిన సీత ఆభరణం (4)
13.	 సగరుడు ఒక ... (4)
15.	 బ్రహ్మ, ఒక తెలుగు సంవత్సరం కూడా (2)

కూర్పు: డా. ఎస్.ఏ.టి. రాజ్యలక్ష్మి, తెలుగు అకాడమి

16.	 వాలి వధలో కీలక చిహ్నం (2)
18.	 తమసా.... ఒక ..... (2)
21.	 చొరబడరానిది (2)
22.	 తికమకపడ్డ బోయరాజు (3)
23.	 పర్వతాలు, నదులు ఉన్నంతవరకు రామాయణం ఉంటుందని చెప్పినది(3)
27.	 శూర్పణఖ సోదరులలో ఒకడు, దూషణుడికి తోడు (2)
28.	 ఆంజనేయుడు దీన్ని లంఘించాడు (4)
31.	 బలం లేని స్త్రీ (3)

32.	 విశ్వామిత్రుడు, వసిష్ఠుడూ డు దేని కోసం గొడవపడ్డారో, అది తిరగబడింది (2)
34.	 దశరథుడికి ఇందరు కుమారులు (4)
35.	 కైకలో చతుర్థీ విభక్తి (1)
36.	 వానరులు నిర్మించిందే..... కొంచెం అటుఇటుగా (3)

నిలువు 
1.	 పాదము తలక్రిందులైంది (4)
2.	 ముక్కుసూటి మనిషి (4)
3.	 చోటు - ముందు వెనుకలైంది (2)
5.	 సీత బాహుపురులు (4)
8.	 కొత్త (4)
10.	 రావణుడి పంథా, వంకర దారి (4)
14.	 ఆది లుప్తమైన ఆవల (2)
17.	 కొమ్ము మాత్రమే ఉన్న ఋష్యశృ౦గుడు (3)
19.	 ఆకాశం (2)
20.	సు రుచిర - 1, 3, 4, 2  (4)
21.	 జనకుడికి సీత (3)
24.	 గిట్ట (2)
25.	 అజుని భార్య (2)
26.	 రాముడి రాకకోసం ఎదురుచూసిన వృద్ధ స్త్రీ  (3)
29.	 పక్షులు చేసే శబ్దాలు (3)
30.	నిప్పు ను కప్పేది (3)
33.	 విశ్వామిత్రుడి తండ్రి (2)

మావద్ద  లభించే ఇతర గ్రంథాలు

1. 	 వాల్మీకిరామాయణం, యథామూలానువాదం 
	 రచయిత : మహామహోపాధ్యాయ ఆచార్య పుల్లెల శ్రీరామచంద్రుడు గారు

	క్లాసి క్‌ ఎడిషన్‌, 1/4 డెమీ (1030 పేజీలు)	                రూ.995=00
	 (లిమిటెడ్ ఎడిషన్)

2.	 వాల్మీకిరామాయణం, యథామూలానువాదం
	 రచయిత : మహామహోపాధ్యాయ ఆచార్య పుల్లెల శ్రీరామచంద్రుడు గారు

	 పాపులర్‌ ఎడిషన్‌, 1/8 డెమీ, 7 పుస్తకాల సెట్‌ (2050 పేజీలు) రూ.495=00
	 (లిమిటెడ్ ఎడిషన్)

3.	 సంక్షిప్త వాల్మీకిరామాయణ౦
	 రచయిత : శ్రీ ఉప్పులూరి కామేశ్వరరావు గారు

	 రాయల్‌ సైజ్‌ (240 పేజీలు) 			         రూ.100=00

4.	 శ్రీభగవద్గీత, ఆంధ్రటీకాతాత్పర్యపదసూచికలతో

	 రచయిత : మహామహోపాధ్యాయ ఆచార్య పుల్లెల శ్రీరామచంద్రుడు గారు

	 పాపులర్‌ ఎడిషన్‌, 1/8 డెమీ (370 పేజీలు)                 రూ.125=00

త్వరలో

1.	 సంక్షిప్త వాల్మీకిరామాయణం

2.	 సంక్షిప్త వాల్మీకిరామాయణం, ఇంగ్లీష్‌ వెర్షన్‌

3.	 బాలల వాల్మీకిరామాయణం, ఇంగ్లీష్‌ వెర్షన్‌

4.	 యోగా పుస్తకాలు, తెలుగు & ఇంగ్లీష్‌ వెర్షన్స్‌


